
MINUTI

Il-Minuti tas-Seduta Nru 674 li saret fid-19 ta' Diċembru, 2001 ġew konfermati.

KUNSENS

  MR  SPEAKER (Onor . Anton Tabone):  Ninforma lill-Kamra li l-President ta’ Malta għoġbu jagħti l-Kunsens tiegħu għal:-

Att Nru XXVII ta’ l-2001 – Att ta’ l-2001 dwar il-Liċenzji tal-Kummerċ; 

Att Nru XXVIII ta’ l-2001 – Att ta’ l-2001 dwar l-Approprjazzjoni (2002); 

Att Nru XXIX ta’ l-2001 – Att ta’ l-2001 dwar it-Tieni Approprjazzjoni (2001); 

Att Nru XXX ta’ l-2001 – Att ta’ l-2001 dwar is-Soċjetajiet Koperativi; u 

Att Nru XXXI ta’ l-2001 – Att ta’ l-2001 li jemenda l-Att kontra Money Laundering.  


MISTOQSIJIET – TWEĠIBIET ORALI

B'KARA - KUNTRATT

30486. L-ONOR. JOE MIZZI (f'isem l-Onor. Karl Chircop) staqsa lill-Viċi Prim Ministru u Ministru għall-Politika Soċjali: Jista' l-Ministru jgħid kemm kienu l-ispejjeż li ħareġ il-gvern biex tiġi rranġata d-dar “Frate Francesco” f'B'Kara?  

Jista' l-Ministru jpoġġi fuq il-Mejda tal-Kamra kopja tal-kuntratt li sar bejn il-gvern u l-patrijiet Franġiskani rigward l-imsemmija dar?

  ONOR. LOUIS GALEA (Ministru ta' l-Edukazzjoni) (f'isem il-Viċi Prim Ministru u Ministru għall-Politika Soċjali):  Ninsab informat li l-ispejjeż biex tiġi rranġata d-Dar Frate Francesco kienu ta' Lm31,148.  Dawn tħallsu mill-fondi provduti lill-Aġenzija Appoġġ.

Qed inpoġġi fuq il-Mejda tal-Kamra kopja tal-kuntratt li sar bejn il-Fondazzjoni għas-Servizzi Soċjali u l-Provinċja Franġiskana Maltija ta' l-Ordni tal-Patrijiet Minuri dwar l-imsemmija dar.
SUĠĠETTI - SKILL-BASED COMPONENT

30454. L-ONOR. JOE MIZZI (f'isem l-Onor. Evarist Bartolo) staqsa lill-Ministru ta' l-Edukazzjoni: Jista' l-Ministru jwieġeb domanda parlamentari nru. 30330?
  ONOR. LOUIS GALEA:  L-informazzjoni mitluba qed titpoġġa fuq il-Mejda tal-Kamra.
PLANNING AUTHORITY  - PERMESSI

30484. L-ONOR. JOE MIZZI (f'isem l-Onor. Evarist Bartolo) staqsa lill-Ministru ta' l-Intern:  Peress li fit-tweġiba għall-mistoqsija parlamentari numru 30333 saret riferenza għall-persuni terzi u peress li l-kunsill lokali huwa entita` pubblika u m’huwiex persuna privata, x'kienet il-pożizzjoni tal-kunsill lokali dwar l-applikazzjonijiet għall-ħwienet kummerċjali?
  ONOR. TONIO BORG (Ministru ta' l-Intern):  Ninsab informat li fis-sistema ta’ informazzjoni ta’ l-Awtorita` ta’ l-Ippjanar m’hemmx irrekordjat l-ebda korrispondenza mill-kunsilli lokali fuq l-ebda waħda mill-applikazzjonijiet li saret riferenza dwarhom fil-mistoqsija parlamentari.
  MR SPEAKER:  L-Onor. Mizzi, domanda supplimentari.

  ONOR. JOE MIZZI:  Jista’ l-Ministru jgħid meta se tiġi in vigore l-liġi l-ġdida dwar l-iżvilupp?  Jekk hemm xi partijiet in vigore liema huma?

  MR SPEAKER:  Il-Ministru.

  ONOR. TONIO BORG:  Fil-fatt partijiet minn din il-liġi diġa` huma in vigore u dawn huma dawk li l-aktar jolqtu l-kompożizzjonijiet tad-development control commission.  Pero` peress li l-liġi fiha ħafna artikli ma nistax ngħidlu offhand liema ġew in vigore u liema ma ġewx.  Safejn naf jien dawk il-partijiet li għandhom x’jaqsmu ma’ l-istrutturi ġew in vigore u oħrajn għadhom ma ġewx pero` il-ħsieb tiegħi hu li kemm jista’ jkun indaħħluhom in vigore.

Rigward uħud minnhom li għadhom ma ġewx in vigore, kienet l-Awtorita` ta’ l-Ippjanar stess li xtaqet dan, pero` l-intenzjoni tiegħi hi li ndaħħluhom fis-seħħ kemm jista’ jkun malajr.

  MR SPEAKER:  L-Onor. Mizzi.

  ONOR. JOE MIZZI:  Il-parti fejn il-kunsill lokali jiġi meqjus bħala t-third party rights daħlet?  Jekk ma daħlitx, x’inhi r-raġuni?

  MR SPEAKER:  Il-Ministru.

  ONOR. TONIO BORG:  Għandi l-impressjoni li daħlet in vigore pero` irrid niċċekkja għax bl-amment ma nkunx naf.  Jeżisti żgur id-dritt tal-kunsill lokali li jappella mingħajr ma jkollu bżonn jipprova l-interess ġuridiku, pero` anke jekk ma daħlitx, l-intenzjoni tiegħi hi li ndaħħluha fis-seħħ kemm jista’ jkun malajr.

  MR SPEAKER:  L-Onor. Mizzi.

  ONOR. JOE MIZZI:  Jekk fil-fatt ma daħlitx, jista’ jiġi kkonsidrat daqslikieku daħlet?  Għax jien inħoss li hija l-intenzjoni li l-kunsilli lokali jkollhom dan id-dritt u allura ma nafx x’inhu jżomm milli din tiġi attwata mill-ewwel.

Dwar il-pjani lokali, kien hemm xi diffikultajiet biex tiġi attwata dik il-parti tal-liġi fejn tikkonċerna l-pjani lokali?

  MR SPEAKER: Il-Ministru.

  ONOR. TONIO BORG: Le, ma jidhirlix li kien hemm dawn id-diffikultajiet.  It-talba li kien hemm ta’ l-Awtorita` ta’ l-Ippjanar kienet pjuttost fuq kwestjonijiet oħrajn li m’għandhom x’jaqsmu xejn ma’ dawn li semma l-Onor. Interpellant peroie nerġa ngħid li l-intenzjoni tiegħi hi li dawk l-artikli li għadhom ma daħlux fis-seħħ, inġibuhom fis-seħħ kemm jista’ jkun malajr.  

  MR SPEAKER:  L-Onor. Mizzi.  

  ONOR. JOE MIZZI:  Ir-raġuni li għamilt dawn il-mistoqsijiet hi li l-Awtorita` ta’ l-Ippjanar qalet li hemm tentative dates meta se jiġu in vigore diversi klawsoli.  Pero` kien hemm diskors fejn intqal li l-ittardjar m’huwiex ġej aktar mill-Awtorita` ta’ l-Ippjanar imma ġej mill-Ministru li huwa responsabbli li jressaq l-avviżi legali.  Jista’ l-Ministru jikkonfermali jekk hemmx xi problema f’dan ir-rigward jew jekk hemmx il-ħsieb li sa ċertu perijodu, il-liġi tkun kollha in vigore?

  MR SPEAKER:  Il-Ministru.

  ONOR. TONIO BORG:  Iva, hemm l-intenzjoni li kemm jista’ jkun f’dan ix-xahar tidħol il-liġi kollha in vigore għax nerġa’ ngħid li parti minnha diġa` daħlet fis-seħħ u l-ewwel talba biex nittardjaw xi ftit, kienet ġejja mill-Awtorita` ta’ l-Ippjanar pero` nerġa’ ngħid li mhux hi tiddeċiedi meta tidħol in vigore l-liġi imma l-Ministru responsabbli li huwa jien.

FONDI PUBBLIĊI - KALMANTI

30485. L-ONOR. JOE MIZZI (f’isem l-Onor. Evarist Bartolo) staqsa lill-Ministru tas-Saħħa: Jista' l-Ministru jgħid matul is-sena 2000 kemm intużaw fondi pubbliċi biex jingħataw kalmanti lill-persuni ntitolati għal dawn il-mediċini?  Kemm persuni ħadu minn dawn il-kalmanti?  X’tip ta' kalmanti ħadu?  Kemm ħarġu kalmanti matul is-sena 2000?
  ONOR. LOUIS DEGUARA (Ministru tas-Saħħa):  Infomat li l-ispiża tal-gvern matul is-sena 2000 kienet ta' Lm813,655.2.  In-numru ta' persuni bil-kartuna l-bajda f'Malta u Għawdex sa Diċembru 2000 kien ta' 21923.  Rigward it-tip ta' kalmanti u kemm inħarġu matul is-sena 2000 jidhru fil-lista li qed inpoġġi fuq il-Mejda tal-Kamra.
  MR SPEAKER:  L-Onor. Michael Bonnici, domanda supplimentari.

  ONOR. MICHAEL BONNICI:  Jista’ l-Ministru jgħid jekk humiex qegħdin isiru xi restrizzjonijiet għal dawk il-pazjenti li ilhom żmien jiġu preskritti bil-kalmanti fuq ix-schedule V u jekk kienx hemm restrizzjonijiet biex dawn jistgħu jitnaqqsu jew inkella x’inhi l-pożizzjoni llum?

  MR SPEAKER:  Il-Ministru.

  ONOR. LOUIS DEGUARA:  Ma rridx nidher negattiv, pero` wieħed irid jiftakar li meta tintalab il-kartuna l-bajda, dik li tintitola lill-persuna li tieħu mediċini psikotropiċi, ir-responsabbilta` aħħarija taqa’ dejjem fuq il-persuna li tkun qiegħda tagħmel dik it-talba għaliex hija parti mir-responsabbilta` ta’ tabib li mhux biss jitlob il-permess biex persuna tingħata pilloli psikotropiċi imma ovvjament għandu r-responsabbilta` li jara wkoll li d-dosage u l-frekwenza li biha għandha tittieħed il-mediċina.

Tant hu hekk li aħna nagħmlu surveys, għax is-sistema hija kompjuterizzata, u meta jkollna informazzjoni li xi ħadd qed jabbuża billi jdur xi tobba differenti biex ikollu l-preskrizzjoni, aħna noħorġu avviż b’mod kunfidenzjali lit-tobba kollha fejn nindikawlu li jista’ jkun hemm it-tali persuna – u nsemmu l-isem tal-persuna u l-karta ta` l-identita` tiegħu – li jkun jista’ qiegħed jabbuża u allura ovvjament iridu joqogħdu iżjed attenti.  Pero` kif għedt, dawn jintalbu għal ħafna tip ta’ mard differenti u r-responsabbilta` aħħarija tibqa’ dejjem tal-persuna li tkun qed tippreskrivihom. 

Min-naħa tas-sanita` huwa diffiċli li teżerċita` kontroll, aktar u aktar peress li inti ma jkollokx kuntatt dirett mal-pazjent li jkun qiegħed jeħodhom.  

  MR SPEAKER: L-Onor. Carmelo Abela, domanda supplimentari.

  ONOR. CARMELO ABELA:  Jista’ l-Ministru jagħti informazzjoni dwar is-sitwazzjoni tat-tobba, dwar it-talbiet li qed tagħmel il-MAM u forsi jinforma lill-Kamra dwar fiex waslet is-sitwazzjoni biex id-diffikultajiet li qed jinqalgħu għall-pazjenti li jkollhom bżonn is-servizz ġewwa l-isptarijiet tittaffa ftit u s-sitwazzjoni tibqa’ kalma.

  MR SPEAKER:  Il-Ministru.

  ONOR. LOUIS DEGUARA:  Il-problemi trid issolvihom kif qed nippruvaw nagħmlu f’din il-kwestjoni u naħseb li kien hemm coverage biżżejjed fil-gazzetti dwar it-talbiet ta’ l-assoċjazzjoni medika.  Kif jaf il-kollega tiegħi wkoll kien hemm l-intervent ta’ medjatur, id-diskussjonijiet għadhom għaddejjin permezz tal-medjatur u naħseb li jkun prematur, anzi jista’ jkun ta’ periklu f’dan il-mument, li nagħti aktar dettalji dwar il-kwestjoni.  Aħna kemm-il darba għamilna l-appelli biex din is-sitwazzjoni tiġi riżolta mill-aktar fis possibbli għax ovvjament huwa fl-interess tagħna li s-servizz jerġa’ jiġi għan-normal u aktar u aktar biex il-pazjenti Maltin ma jbatux minħabba din il-kwestjoni.

PEER REVIEWS

30499. L-ONOR. JOE MIZZI (f’isem l-Onor. Evarist Bartolo) staqsa lill-Ministru tas-Saħħa: Jista' l-Ministru jwieġeb mistoqsija parlamentari numru 30374?
  ONOR. LOUIS DEGUARA:  Ir-risposta se titpoġġa fuq il-Mejda tal-Kamra.
ĦABS - EŻAMIJIET TAL-MATSEC
30500. L-ONOR. JOE MIZZI (f’isem l-Onor. Evarist Bartolo) staqsa lill-Ministru ta' l-Intern: Meta l-eżamijiet tal-Matsec li se jagħmlu għadd ta' persuni fil-ħabs jinsabu biss ftit xhur 'il bogħod, jista' l-Ministru jgħid għaliex id-direttur tal-ħabs għadu ma tax l-awtorizzazzjoni meħtieġa biex jiġu reklutati l-għalliema ġodda meħtieġa biex jgħinu lill-ħabsin jippreparaw għal dawn l-eżamijiet?
  ONOR. TONIO BORG:  Ninsab informat li riċentement saret talba lid-direttur tal-ħabs għal għalliema part-time sabiex jagħtu lezzjonijiet lil dawk li kienu se jagħmlu eżamijiet tal-Matsec.

Irriżulta li ntalab għalliem għal kull priġunier individwali u mhux għalliem għal numru ta’ priġunieri.

Id-deċiżjoni se tittieħed meta l-awtoritajiet tal-ħabs jiġu aċċertati mill-koordinatur li l-priġunieri li talbu biex jagħmlu l-eżamijiet huma ta’ livell aċċettabbli. 
ORKESTRA NAZZJONALI - NEFQA

30501. L-ONOR. JOE MIZZI (f’isem l-Onor. Evarist Bartolo)  staqsa lill-Ministru ta' l-Edukazzjoni: Jista' l-Ministru jwieġeb għal mistoqsija parlamentari numru 30373?
  ONOR. LOUIS GALEA:  L-informazzjoni mitluba qed titpoġġa fuq il-Mejda tal-Kamra.
UNJONI EWROPEA

30522. L-ONOR. NOEL FARRUGIA  staqsa lill-Ministru għall-Agrikoltura u Sajd: Jista' l-Ministru jgħid x'inhu r-ristrutturar li jridu jwettqu l-produtturi tal-ħxejjex frisk matul l-2002 u l-2008?  Kemm jiswa f'ċifra ta' flus?  Kemm se jkun f'ċifra ta' flus l-għajnuna li l-Unjoni Ewropea se tagħti għal dan ir-ristrutturar?
  ONOR. NINU ZAMMIT (Ministru għall-Agrikoltura u Sajd):  Ma hemm ebda obbligu li xi produtturi tal-ħxejjex friski jagħmlu xi ristrutturar.  Li hemm żgur hu l-ħtieġa li jagħrfu s-suq u jfornuh bi prodotti ġenwini u ppreżentati b'mod attraenti.
  MR SPEAKER:  L-Onor. Noel Farrugia, domanda supplimentari.

  ONOR. NOEL FARRUGIA:   Il-Ministru jaf li pubblikament l-għaqdiet tal-bdiewa qed jenfasizzaw fuq is-sitwazzjoni inċerta li qed jiffaċċjaw, sija ta’ dawk li m’humiex jifhmu x’qed jgħid il-gvern bħala ristrutturar u kemm irid jiswa dan l-istrutturar u sija dak li huwa aġġornament tal-biedja lokali biex tkun konformi ma’ dik ta’ l-Unjoni Ewropea.  Jista’ l-Ministru almenu jekk ma jikkwotax iċ-ċifra ta’ flus, jgħid x’inhu t-time frame?

Per eżempju, kif jaf hu dan ix-xahar kellu jintroduċi t-tneħħija tal-protezzjoni tal-levy gradwali jew mhux gradwali, u sal-lum għalkemm kien hemm dan il-commitment, il-bdiewa, ir-raħħala u n-nies fl-agro-industrija, għadhom fl-għama.  L-uniku tagħrif li ngħata lilhom kien proprju li l-gvern huwa marbut li mil-1 ta’ Jannar ta’ din is-sena jneħħi din il-protezzjoni.

  MR SPEAKER:  Il-Ministru.

  ONOR. NINU ZAMMIT: Mr Speaker, dan huwa appuntu dak li konna ngħidu qabel, b’mod speċjali s-sena li għadha kif għaddiet, fejn konna ngħidu li mill-1 ta’ Jannar ta’ din is-sena tibda t-tneħħija gradwali tal-levies.

Ovvjament, bħalma jaf kulħadd, il-ministeru, id-dipartiment, it-tekniċi u l-esperti tad-dipartiment kontinwament jiltaqgħu mar-rappreżentanti kif ukoll mal-bdiewa in ġenerali u għal darba, darbtejn, tlieta, nerġgħu nfehmuhom f’liema stat qegħdin għaddejjin fil-preparazzjoni għat-tneħħija ta’ levies.

Nerġa’ nfakkar li qabel ma beda r-recess tal-Parlament jien kont għedt li minn din is-sena b’mod gradwali se jibdew jitneħħew il-levies.  Għedna wkoll kemm-il darba li l-gvern qed jipprepara pakkett ta’ għajnuna finanzjarja biex dan il-proċess ta’ tneħħija ta’ levies ikun jista’ jseħħ b’mod li l-poplu jkun moqdi bi provvista ta’ prodotti bi prezzijiet adegwati kif ukoll b’mod li jaħseb u jiggarantixxi d-dħul xieraq u adegwat għall-produtturi, il-bdiewa u r-raħħala tagħna.  Din hija l-pożizzjoni.

Dan l-aħħar kellna diversi laqgħat, waħda minnhom ma’ koperattiva partikolari fejn għal darb’oħra erġajna spjegajna l-mod fejn wasalna.  Irrid ngħid li meta nitkellmu fuq il-biedja qed nitkellmu fuq settur li huwa ħaj, li minħabba ċerti ċirkostanzi, illum ikollu għandu bżonn ta’ għajnuna li tiswa “X” ammont ta’ liri, u wara ġimgħatejn, għax jiġru ċerti fatturi bħal per eżempju, mard, ikollok bżonn ta’ iżjed finanzjament biex jagħmel tajjeb għalih.

Nerġa’ ngħid li dan il-pakkett finanzjarju li jissejjaħ Special Market Policy Programme for Maltese Agriculture, aħna ħassejna li jrid jerġa’ jiġi fine-tuned f’ċerti aspetti tiegħu.  Dan il-pakkett jieħu ħsieb diversi prodotti bħal, per eżempju, it-tadam għall-ipproċessar, il-patata għall-konsum lokali, it-tkabbir ta’ l-għenba biex nipproduċu l-inbejjed, il-ħxejjex u l-frott li nkabbru, il-qasam tat-tjur, il-produzzjoni tal-bajd u l-qasam tal-majjal u taċ-ċanga.  U rajna għall-aħħar xahar tas-sena li għaddiet li f’uħud minn dawn is-setturi jkun jaqbel għall-produzzjoni lokali, għall-agrikoltura ta’ pajjiżna, li ċerti setturi nkomplu nirfinawhom u nirranġawhom.  

Għaldaqstant il-ministeru ħa ħsieb li jerġa’ jara wħud minn dawn is-setturi li għadni kif semmejt ħalli b’hekk verament inkunu qed niggarantixxu li fil-pajjiż tagħna, il-poplu Malti u Għawdxi jkun moqdi bi prodotti ta’ kwalita`, bi prezzijiet adegwati, kif ukoll niggarantixxu l-għajxien tal-bdiewa u r-raħħala tagħna billi niggarantulhom dħul adegwat.

Għal dawk li huma levies għas-settur agrikolu jien dejjem għedt li dawn se jibdew jitneħħew b’mod gradwali mill-1 ta’ Jannar ‘il hinn.  Illum għandna 14 mix-xahar, mexjin fuq dan il-proċess u kif ikollna dan il-pakkett kollu lest fi żmien qasir, nibdew inħabbru liema levies jibdew jitneħħew u ovvjament bħalma għedt diversi darbi hemm ċerti levies fuq produzzjoni u importazzjoni ta’ prodotti li ma nipproduċux hawn Malta.

Jiġifieri aħna għadna nimportaw prodotti li sal-lum għadna ma nistgħux nipproduċu għal diversi raġunijiet u fuq dawn il-prodotti hemm ċerti levies.  Jiġri pero` li kull darba li jkun hemm l-importazzjoni ta’ dawn il-prodotti jiġi l-importatur u jitlob għall-eżenzjoni tal-levies.  Allura dawn il-prodotti għalxejn hemm il-levy fuqhom ladarba aħna ma nipproduċuhomx u normalment tingħata l-eżenzjoni mill-ħlas tal-levy.  U allura fi prodotti ta’ din in-natura t-tekniċi tad-dipartiment qed jaħsbu biex naqtgħu barra u nibdew b’dawk it-tip ta’ prodotti li fuqhom se nneħħu l-levy.  

  MR SPEAKER:  L-Onor. Noel Farrugia.

  ONOR. NOEL FARRUGIA: Imma fid-dawl ta’ dan li qed jgħid il-Ministru, allura ma jafx li l-ammont ta’ prodotti importati li ma nipproduċux lokalment, mill-1 ta’ Jannar ta’ din is-sena kompla jiżdied tant li hemm prodotti li minn 15% dazju telgħu għal 18% u oħrajn li minn 2% telgħu għal 7% u din is-sena se jkomplu jitilgħu għal 14%?  

Barra minn hekk, meta l-Ministru qed jgħid li qed jikkonsidra u qed jinnegozja mill-ġdid l-arranġamenti biex titneħħa l-protezzjoni tal-levies li tgawdi kemm l-agro-industrija kif ukoll is-settur tal-biedja, irid jgħid li qed jiggarantixxi t-telf li dawn jistgħu jsofru, ‘il hinn mill-ftit milleżmi u f’ċerti każi ftit ċenteżmi li qed jivvota lill-bdiewa?  Għax irridu nkunu ċari u ngħidu li teżisti sitwazzjoni fejn il-bdiewa saru inċerti dwar dak li jistgħu jipproduċu, kemm bħala life stock kif ukoll bħala ħxejjex.  Jien ma nixtieqx niżvela aktar, pero` naħseb li l-Ministru ġie nformat biha anke fil-laqgħa li hu kellu mad-diriġenti kemm ta’ l-agro-industrija kif ukoll mar-rappreżentanti tal-bdiewa.

  MR SPEAKER:  Il-Ministru.

  ONOR. NINU ZAMMIT:  Veru li hawnhekk, Mr Speaker, laqgħat il-musmar fuq rasu, pero` irridu niftakru wkoll li m’aħniex qegħdin nitkellmu fuq 10 kilogrammi ta’ prodotti.  Intqal li hemm prodotti li fuqhom xi biss għajnuna ta’ ftit milleżmi, imma rridu niftakru li kull milleżmu għajnuna tiġi tiswa Lm11,000.  Issa ħalli nerġa’ nispjega dwar it-tneħħija tal-levies.

Jekk inti għandek prodott li fuqu għandek mija fil-mija ħlas ta’ levy sabiex jiġi mportat u fil-preżent il-levy fuqu qiegħda tiġi eżentata, ifisser li jekk għandek mija fil-mija jew 150% xorta l-ħlas tal-levy se tiġi eżentata.  Jiena m’għandix l-informazzjoni quddiemi fuq dan il-prodott għax irridu niftakru li hawnhekk qegħdin nitkellmu fuq kwantita` kbira ta’ prodotti u huwa mpossibbli li niġi hawnhekk bil-prodotti kollha u niċċekkja kull sena kemm hemm żieda fuq kull prodott.  Meta ngħid eżenzjoni jiġifieri li jiġi prodott fuq barra u fuqu ma titħallasx taxxa.  

Issa jekk ikun hemm prodott li ma kienx jitħallas levy fuqu, kemm jekk kellu Lm1 levy kull kilo u kemm jekk kellu Lm1.10 kull kilo, xorta mhux se jkollu ħlas ta’ levy u għaldaqstant mhux se teffettwa l-prezz lill-konsumatur għax xorta mhux se jkollu ħlas ta’ levy.

Jien m’iniex qed ngħid li qed nerġgħu ndawru l-pakkett kollu u lil min ġie jirrappreżenta lill-bdiewa, dan fehemnihulu u bagħtnielu wkoll kopja tal-minuti biex l-affarijiet ikunu ċari.  Li qed nagħmlu aħna huwa li fejn ħassejna li kien hemm bżonn li nagħmlu tibdil għall-gwadann ta’ l-istess bdiewa u raħħala, għamilna proprju hekk.  Nerġa’ ngħid li hemm diversi aspetti li qegħdin nerġgħu nħarsu lejhom – m’aħniex se nieħdu l-eternita` biex inħarsu lejhom – u nifluhom biex naraw kif dan is-settur jista’ jitħaddem aħjar u b’mod li l-għajnuna finanzjarja, b’mod li l-injection finanzjarja tiggarantixxi d-dħul xieraq u ġust għall-bdiewa u r-raħħala.  

Pero` nerġa’ ngħid li huwa inutli li jiġi xi ħadd li jgħid li jirrappreżenta lill-bdiewa u għalkemm toqgħod tispjegalu, xorta waħda jibqa’ ma jridx jifhem.   U f’din l-estremita` konna wasalna ma’ ċerta persuna li jiġi hawnhekk bħala membru ta’ delegazzjoni u li m’huwiex membru li jirrappreżenta lill-bdiewa imma huwa mpjegat ma’ ċerta koperattiva.  Nerġa’ ngħid li l-levies se jibdew jitneħħew b’mod gradwali, pero` sal-lum għadna ma neħħejniex levies u dan nikkonferma dak li konna ngħidu s-sena l-oħra meta konna ngħidu li mhux veru li l-levies se jitneħħew kollha fl-1 ta’ Jannra, 2002.  

Dak iż-żmien aħna konna għedna li min kien qed jgħid dak id-diskors lill-bdiewa u lir-raħħala kien qed jagħti informazzjoni ħażina u kien qiegħed jigdeb.  U dan li qed ngħid illum jikkonferma dak li kont qed ngħid dak iż-żmien.  Li qed nagħmlu aħna huwa li fejn naraw li jkun hemm aspetti li jistgħu jiġu msaħħa biex niggarantixxu d-dħul xieraq u ġust tal-bdiewa u r-raħħala, id-dipartiment qed jerġa’ jirrivedi l-pakkett.

  MR SPEAKER:  Grazzi.  Il-ħin tal-mistoqsijiet għadda.  Ngħaddu issa għal Tqegħid ta’ Karti.  Il-Prim Ministru.


TQEGĦID TA’ KARTI

  ONOR. EDDIE FENECH ADAMI (Prim Ministru):  Mr Speaker, inqiegħed fuq il-Mejda tal-Kamra:

Avviż Legali Nru 320 ta’ l-2001  -  Regolamenti ta’ l-2001 dwar il-Produzzjoni tal-Petroleum.

  MR SPEAKER:  Grazzi.  Il-Viċi Prim Ministru.

  ONOR. LAWRENCE GONZI (Viċi Prim Ministru u Ministru għall-Politika Soċjali):  Mr Speaker, inqiegħed fuq il-Mejda tal-Kamra:

Avviż Legali Nru 307 ta’ l-2001  -  Ordni ta’ Standard Nazzjonali ta’ l-2001 dwar l-Inqas Paga Nazzjonali;

Avviż Legali Nru 308 ta’ l-2001  -  Ordni ta’ Standard Nazzjonali ta’ l-2001 dwar Żieda fil-paga għall-Impjegati;

Report and Financial Statements tal-Korporazzjoni ta' Xogħol u Taħriġ għas-sena li għalqet fit-30 ta' Settembru 2001;

Tagħrif dwar għajnuna finanzjarja mogħtija lill-organizzazzjonijiet mhux governattivi (NGOs) mill-flus allokati taħt il-vot tal-Ministeru tiegħi matul is-sena 2000, bi tweġiba għall-mistoqsija parlamentari numru 30611.

  MR SPEAKER:  Grazzi.  Il-Ministru Galea.

  ONOR. LOUIS GALEA:  Mr Speaker, inqiegħed fuq il-Mejda tal-Kamra:

Avviż Legali Nru 304 ta’ l-2001  -  Ir-Regolamenti tas-sena 2001 tal-Kors għall-Grad ta’ Master of Business Administration – M.B.A. – Executive Master of Business Administration – Executive M.B.A. – u Executive Master of Business Administration (e-Business) – Executive M.B.A. (e-Business);

Avviż Legali Nru 305 ta’ l-2001 -  Ir-Regolamenti tas-sena 2001 tal-Kors għall-Grad ta’ Bachelor in Conservation and Restoration Studies (Honours) – B.Con. (Hons.);  

Avviż Legali Nru 306 ta’ l-2001 -  Ir-Regolamenti tas-sena 2001 biex jemendaw ir-Regolamenti ta’ l-1998 tal-Kors għall-Grad ta’ Doctor of Medicine and Surgery – M.D.; u

Annual report and financial statements ta’ l-Universita’ ta’ Malta għas-sena li għalqet fil-31 ta’ Diċembru 2000.

  MR SPEAKER:  Grazzi.  Il-Ministru Dalli.

  ONOR. JOHN DALLI (Ministru tal-Finanzi):  Mr Speaker, inqiegħed fuq il-Mejda tal-Kamra:

Avviż Legali Nru 315 ta’ l-2001  -  Regolamenti ta’ l-2001 dwar Skema ta’ Reġistrazzjoni dwar l-Investimenti; 

Avviż Legali Nru 321 ta’ l-2001 -  Regoli ta’ l-2001 li jemendaw ir-Regoli dwar Xogħol Part-time;

Avviż Legali Nru 322 ta’ l-2001 -  Regoli ta’ l-2001 dwar Tnaqqis fit-Taxxa fuq l-Income; 

Avviż Legali Nru 323 ta’ l-2001 -  Regoli ta’ l-2001 li jemendaw ir-Regoli dwar it-Tnaqqis (Tqagħbir bl-Użu ta’ Impjant u Makkinarju); 

Avviż Legali Nru 324 ta’ l-2001 -  Ordni ta’ l-2001 dwar l-Att dwar Istituzzjonijiet Finanzjarji (Ħatra ta’ Awtorita’ Kompetenti); 

Avviż Legali Nru 325 ta’ l-2001 – Ordni ta’ l-2001 dwar l-Att dwar il-Kummerċ Bankarju (Ħatra ta’ Awtorita’ Kompetenti);  

Avviż Legali Nru 326 ta’ l-2001 -  Ordni ta’ l-2001 li jemenda l-Ordni dwar il-Kontroll fuq il-Kambju; u

Tagħrif dwar refunds imħallsa mid-Dipartiment tat-Taxxi Interni bejn l-1997 u l-2001, flimkien ma’ lista li turi l-ammont ta’ refunds li jridu jitħallsu sa l-1998, bi tweġiba għall-mistoqsija parlamentari numru 30590. 

  MR SPEAKER:  Grazzi.  Il-Ministru Francis Zammit Dimech.

  ONOR. FRANCIS ZAMMIT DIMECH (Ministru għall-Ambjent):  Mr Speaker, inqiegħed fuq il-Mejda tal-Kamra:

Avviż Legali Nru 332 ta’ l-2001  -  Regolamenti ta’ l-2001 li jkomplu jemendaw ir-Regolamenti dwar il-Liċenzji tal-Kaċċa; 

Avviż Legali Nru 333 ta’ l-2001 – Regolamenti ta’ l-2001 li jkomplu jemendaw ir-Regolamenti dwar il-Ħarsien ta’ l-Għasafar u tal-Fenek Selvaġġ; 

Avviż Legali Nru 334 ta’ l-2001 -  L-Awtorita` Maltija dwar ir-Riżorsi Stabbilita bħala l-Awtorita` Kompetenti f’Regolamenti dwar Skarigi Indiretti; 

Avviż Legali Nru 335 ta’ l-2001 – Regolamenti ta’ l-2001 dwar l-Importazzjoni ta’ Ġlud ta’ xi Ġriewi ta’ Foki u Prodotti magħmulin minnhom; 

Avviż Legali Nru 336 ta’ l-2001 -  Regolamenti ta’ l-2001 dwar  l-inċinerazzjoni fil-Maniġġjar ta’ Skart; 

Avviż Legali Nru 337 ta’ l-2001 – Regolamenti ta’ l-2001 dwar Permessi u Kontrolli fil-Maniġġjar ta’ Skart; 

Avviż Legali Nru 338 ta’ l-2001 – Regolamenti ta’ l-2001 dwar is-Sorveljanza u l-Kontroll ta’ Vjaġġi bi Skart Radjuattiv; 

Avviż Legali Nru 339 ta’ l-2001 -  Regolamenti dwar il-Kwalita’ meħtieġa fl-Ilma tal-Wiċċ biex minnu jsir l-Ilma tax-Xorb;

Avviż Legali Nru 340 ta’ l-2001 – Regolamenti ta’ l-2001 dwar it-Trattament ta’ Ilma Urban Mormi; 

Avviż Legali Nru 341 ta’ l-2001 -  Regolamenti dwar il-Kwalita’ meħtieġa fl-Ilma fejn jikber il-Frott tal-Baħar bil-Qoxra; 

Avviż Legali Nru 342 ta’ l-2001 -  Regolamenti dwar il-Ħarsien u t-Titjib tal-Kwalita’ ta’ l-Ilma Ħelu li Jsostni l-Ħajja tal-Ħut; 

Avviż Legali Nru 343 ta’ l-2001 – Regolamenti ta’ l-2001 dwar il-Ħarsien ta’ l-Ilma mit-Tniġġis kaġunat b’Nitrati ġejjin mill-Biedja. 

  MR SPEAKER:  Grazzi.  Il-Ministru Michael Refalo.

  ONOR. MICHAEL REFALO (Ministru għat-Turiżmu):  Mr Speaker, inqiegħed fuq il-Mejda tal-Kamra:

Avviż Legali Nru 319 ta’ l-2001  -  Avviż ta’ bidu fis-seħħ tad-dispożizzjonijiet ta’ diversi artikli ta’ l-Att dwar Servizzi ta’ l-Ivvjaġġar u tat-Turiżmu għal Malta, Kap. 409.

Avviż Legali Nru 344 ta’ l-2001 – Regolamenti ta’ l-2001 li jemendaw ir-Regolamenti dwar il-Kontribuzzjonijiet tas-Settur Privat għal Servizzi tat-Turiżmu.

  MR SPEAKER:  Grazzi.  Il-Ministru Ċensu Galea.

  ONOR. ĊENSU GALEA (Ministru għat-Trasport u Komunikazzjoni):  Mr Speaker, inqiegħed fuq il-Mejda tal-Kamra:

Avviż Legali Nru 314 ta’ l-2001  -  Regolamenti ta’ l-2001 li jemendaw ir-Regolamenti dwar Testijiet biex jiċċertifikaw li Vetturi bil-Mutur ikunu Tajba għat-Triq; 

Avviż Legali Nru 330 ta’ l-2001 -  Tħassir tar-Regolamenti ta’ l-1998 dwar Standardi għal Apparat tat-Telekomunikazzjonijiet; u 

Avviż Legali Nru 331 ta’ l-2001 -  Tħassir tar-Regolamenti ta’ l-1998 dwar id-Drittijiet għall-Approvazzjoni ta’ Tip dwar Tagħmir tat-Telekomunikazzjonijiet.

  MR SPEAKER:  Grazzi. Il-Ministru Josef Bonnici.

  ONOR. JOSEF BONNICI (Ministru għas-Servizzi Ekonomiċi):  Mr Speaker, inqiegħed fuq il-Mejda tal-Kamra:

Avviż Legali Nru 311 ta’ l-2001 -  Natural Mineral Waters Regulations, 2001;

Avviż Legali Nru 312 ta’ l-2001  -  Ordni ta’ l-2001 ta’ l-Awtorita’ Maltija dwar l-iStandards (Twaqqif tad-Direttorat tal-Metroloġija);

Avviż Legali Nru 313 ta’ l-2001  -  Ordni ta’ l-2001 dwar Awtorita` Maltija dwar l-iStandards (Twaqqif tad-Direttorat ta’ Akkreditament);

Avviż Legali Nru 317 ta’ l-2001  -  Regolamenti ta’ l-2001 dwar Prodotti tal-Kawkaw u Ċikkulata;

Avviż Legali Nru 318 ta’ l-2001  -  Regolamenti ta’ l-2001 dwar Sustanzi Perikolużi (Notifikazzjoni);

Avviż Legali Nru 329 ta’ l-2001  -  The radio equipment and telecommunications terminal equipment and the mutual recognition of their conformity Regulations, 2001; 

  MR SPEAKER:  Grazzi.  Il-Ministru Tonio Borg.

  ONOR. TONIO BORG: Mr Speaker, inqiegħed fuq il-Mejda tal-Kamra:

Avviż Legali Nru 316 ta’ l-2001  -  Regolamenti ta’ l-2001 li jemendaw ir-Regolamenti dwar il-Komputerizzazzjoni, Spezzjoni u Riċerki fir-Reġistru Pubbliku (Emenda Nru 2);

Avviż Legali Nru 327 ta’ l-2001  -  Regolamenti ta’ l-2001 li jemendaw ir-Regolamenti dwar il-Liċenzi tal-Pulizija;

Avviż Legali Nru 328 ta’ l-2001  -  Regolamenti ta’ l-2001 dwar il-Condominia; 

Lista ta’ korrezzjonijiet u żidiet f’Annex 8 tal-Ftehim milħuq bejn is-Santa Sede u l-Gvern ta’ Malta dwar artijiet tal-Knisja mgħoddija lill-Gvern; u

Kopja tal-Coastal Strategy topic paper dwar il-leisure and entertainment maħruġa mill-Awtorita’ ta’ Ippjanar f’Diċembru 2001, b’riferenza għar-reviżjoni ta’ l-iStructure Plan of the Maltese Islands, bi tweġiba għall-mistoqsija parlamentari numru 30570.

  MR SPEAKER:  Grazzi. Il-Ministru Louis Deguara.

  ONOR. LOUIS DEGUARA:  Mr Speaker, inqiegħed fuq il-Mejda tal-Kamra:

Avviż Legali Nru 309 ta’ l-2001  -  Regolamenti ta’ l-2001 dwar Ikel Dijetetiku għal Skopijiet Mediċi Speċjali;  

Avviż Legali Nru 310 ta’ l-2001 – Regolamenti ta’ l-2001 dwar Addittivi Permessi biex jintużaw ma’ l-Ikel; u

f’isem il-Ministru tal-Ġustizzja u Gvern Lokali nqiegħed fuq il-Mejda tal-Kamra:-

K.L.B.L. 52/19/2001 -  Bye-Laws ta’ l-2001 dwar l-Organizzazzjoni ta’ Korsijiet (Kunsill Lokali San Ġiljan); u 

Żewġ Avviżi Formali skond il-Liġi għat-terminu tad-dispożizzjonijiet ta’ l-Att dwar Kunsilli Lokali datati 7 ta’ Jannar 2002, indirizzati lis-Sindku tal-Kunsill Lokali Paola u lis-Sindku tal-Kunsill Lokali Birżebbuġa, rispettivament.

  MR SPEAKER:  Grazzi.  Il-Ministru Joe Borg.

  ONOR. JOE BORG (Ministru għall-Affarijiet Barranin):  Mr Speaker, inqiegħed fuq il-Mejda tal-Kamra:

Kopja ta’ korrispondenza bejn l-Ambaxxata ta’ Malta fi Brussell u l-Kunsill ta’ l-Unjoni Ewropea dwar id-dħul fis-seħħ tal-Protokoll Addizzjonali għall-ftehim bejn l-Unjoni Ewropea u Malta dwar il-kummerċ fil-qasam tas-sajd iffirmat fid-19 ta’ Diċembru 2001; u

Kopja tal-pożizzjoni li addottat Malta fin-negozjati ma’ l-Unjoni Ewropea fuq Kapitolu 7 - Agrikoltura, li dwaru Malta rċeviet il-pożizzjoni komuni ta' l-Unjoni Ewropea.
  MR SPEAKER:  Grazzi.  Stqarrijiet Ministerjali?  Mozzjonijiet?  Ordnijiet tal-Ġurnata.

  MR SPEAKER:  Il-Viċi Prim Ministru.

  ONOR. LAWRENCE GONZI: Mr Speaker, hemm qbil li fl-ordnijiet tal-ġurnata ngħaddu għat-tielet item ta' l-aġenda.

   MR SPEAKER: Hawn il-permess? (Onor. Membri: Iva)

Il-permess ingħata.


ORDNIJIET TAL-ĠURNATA

ABBOZZ TA' LIĠI LI JIMPLIMENTA MIŻURI TA' L-ESTIMI

BUDGETARY MEASURES (AMENDMENT) BILL

 MR SPEAKER: Il-Ministru tal-Finanzi.

 ONOR. JOHN DALLI: Mr Speaker, għandi messaġġ mill-President. 

 MR SPEAKER: Se naqra l-messaġġ tal-President. 

Guido De Marco,

 President.

Il-President, wara li kien infurmat dwar is-suġġett ta' l-abbozz ta' liġi biex jimplimenta diversi miżuri ta' l-estimi u miżuri amministrattivi oħra jirrakkomandah għall-konsiderazzjoni tal-Kamra tad-Deputati.

 12 ta' Diċembru, 2001. 

Insejjaħ il-Ministru tal-Finanzi biex iressaq it-Tieni Qari.

 ONOR. JOHN DALLI (Ministru tal-Finanzi): Mr Speaker, nipproponi  t-Tieni Qari l-Abbozz ta' Liġi li jimplimenta Miżuri ta' l-Estimi.

 MR SPEAKER: Min jissekonda? 

 ONOR LOUIS DEGUARA (Ministru tas-Saħħa): Nissekonda. 

 MR SPEAKER: Il-Ministru tal-Finanzi.
 ONOR. JOHN DALLI: Mr Speaker, din hija liġi li tiġbor fiha emendi għal diversi liġijiet ħlief għal xi eċċezzjonijiet żgħar li joħorġu mill-budget li ppreżentajna lejn l-aħħar tas-sena li għaddiet. Kif jaf kulħadd, meta nressqu l-budget inressqu diversi miżuri li għandhom jittieħdu biex dak li nkunu qegħdin naraw li għandu jsir matul is-sena ta' wara u ta' warajha jkunu jistgħu jiġu mplimentati fil-kors ta' l-amministrazzjoni tagħna. Biex isir hekk ikollna, f'ħafna każi, nagħmlu emendi għal-liġijiet. Din il-liġi hija maqsuma fi tmien partijiet li tmiss u temenda liġijiet differenti. L-ewwel parti temenda l-liġi tar-registration tax, it-tieni parti temenda l-liġi ta' l-excise, it-tielet parti temenda l-liġi tad-dazju u tad-dwana, ir-raba' parti temenda l-liġi tal-kontroll tal-kambju, il-ħames parti temenda l-liġi dwar il-boll, is-sitt parti temenda l-liġi dwar l-income tax u s-seba' parti temenda l-liġi dwar is-sigurta' soċjali. 

Nibdew bit-taqsima li għandha x'taqsam ma' l-emendi dwar ir-reġistrazzjoni tat-taxxa. Din l-emenda m’hijiex miżura tal-budget iżda possibbilta` lill-bejjiegħa w l-importaturi ta' karozzi biex ibiegħu karozzi lil nies li m’humiex Maltin u li eventwalment joħorġuhom minn Malta. Qegħdin nagħmluha possibbli li dan il-bejgħ isir b'mod regolari u permezz ta' reġistrazzjoni ta’ Lm100. Dawn il-karozzi m'għandhom l-ebda dritt li joħorġu fuq it-triq ta' Malta. 

Qed nagħmlu emenda oħra biex nagħlqu bibien li sfortunatament jinfetħu ħafna fuq kull liġi tal-pajjiż, din il-liġi b'mod partikolari. Qed nitkellem fuq nies li jimportaw karozzi taħt speċifikazzjonijiet li jaqgħu taħt klassifika tad-dwana ta’ dazju baxx. Kif ikunu għaddewhom mid-dwana jibdlulhom l-ispeċifikazzjonijiet billi jingħalqulhom jew  jinfetħulhom it-twieqi jew billi ssir kabina mgħottija. Kieku dawn il-karozzi jidħlu fl-istat li jkunu ġabuhom wara li għaddew, ikollhom iħallsu tariffa differenti. Hawnhekk qegħdin nispeċifikaw illi dan it-tibdil jista' jsir biss biex tiġi evitata kull taxxa addizzjonali li ssir wara ħames snin li tiġi mportata l-karozza. Allura qed ngħidu li jekk xi ħadd jimporta karozza u qabel ħames snin li jkun importaha jibdilha b'xi mod, ikollu jħallas id-differenza tad-dazju għall-ispeċifikazzjonijiet li jkun bidel minħabba li tkun waqgħet taħt klassifikazzjoni oħra. Hemm min jibdel il-magna u jagħmilha aktar b’saħħitha u dawn l-affarijiet qed jiġru ħafna. 

It-tieni parti ta' din il-liġi hija dwar is-sisa u tinkorpora aġġornament ta' numri ta' tariffi. Dan huwa aġġornament amministrattiv, ta' terminoloġija u ta' proċeduri biex is-sistemi tas-sisa jkunu iktar konformi ma' prattiċi f’pajjiżi żviluppati. Qegħdin nagħmlu sensiela ta' tibdiliet li m'humiex ta' importanza fiskali imma ta' importanza amministrattiva u proċedurali. Qegħdin innaqqsu r-rata tas-sisa fuq il-prodotti li jkunu taħlita bejn birra u xorb mhux alkoħoliku. Xi kultant ikun hemm taħlita ta’ birra u luminata u tinbiegħ bħala prodott għaliha. Qed nispeċifikaw dazji partikolari li huma inqas mill-birra. F'dawn l-emendi qed inkunu iktar speċifiċi fuq kif għandu jsir l-iżnaturar ta' l-alkoħol minn ċerti prodotti biex ma jitħallasx id-dazju ta' l-alkoħol fuqu. Qed nirreferi għal meta jkun hemm alkoħol li jitneħħa minn ċertu prodotti u dawn huma eżiġenzi li jsiru fil-prattika. Naturalment mhux se noqgħod nidħol fid-dettalji tagħhom, pero` hawnhekk qed nagħmlu proċeduri iktar preċiżi ta' kif dan għandu jsir. 

Bħall-emenda tar-raba' skeda tal-liġi tas-sisa rridu nispeċifikaw x'inhuma dawk l-attivitajiet marittimi li huma ntitolati għal tnaqqis fis-sisa fuq il-gasoil. Fil-fatt fil-liġi qed nispeċifikaw attivitajiet ta' navigazzjoni nterna bejn Malta w Għawdex. Hawnhekk nirreferi għall-harbour cruises, bunkering activities, bunkering operations u dredging operations. Qegħdin ukoll nagħmlu miżuri tal-budget dwar iż-żieda fis-sisa tas-sigaretti u t-tabakk, imma jien mhux se noqgħod nagħmel diskorsi fuq it-tajjeb u l-ħażin taż-żieda li nagħmlu kull sena fuq sigaretti w tabakk. Dawn huma diskorsi li nħalli għall-ħabib tiegħi l-Onor. Mario Galea biex forsi jkellimna fuq kemm hu ħażin it-tipjip. Mhux se noqgħod nidħol fid-dettal ta' dan l-istudju. Qegħdin ukoll nagħmlu t-tibdil li konna ħabbarna fil-budget dwar id-dazji tal-prodotti li jiġu minn barra l-Ewropa. 

Aħna qegħdin nersqu kemm jista' jkun biċċa biċċa, lejn il-pożizzjoni li għandha l-Unjoni Ewropea. Qed nirreferi għall-hekk imsejħa common external tariff. Sfortunatament meta sar it-tibdil fit-taxxi nterni f'Malta u l-VAT tbiddlet - għaliex ma tneħħiet qatt - u ġew introdotti t-taxxi l-oħrajn, l-Unjoni Ewropea kienet esiġiet mal-gvern Laburista ta' dak iż-żmien li jekk se jkompli għaddej b'dan it-tibdil se jkollu jżid ir-rata tad-dazju fuq il-prodotti li jiġu minn barra l-Ewropa. Fil-fatt il-maġġoranza ta’ dawn il-prodotti ġew miżjuda għal 8%, meta ħafna minnhom kellhom rata ta’ 1, 2 u 3%. Mis-sena l-oħra bdejna l-proċess li nerġgħu ntajru dan id-dazju u nnaqsuh biex jiġi konformi ma' dak ta' l-Enjoni Ewropea. Biex inkun qed ngħid kollox anke’ t-tariffi ta' l-Unjoni Ewropea jinbidlu minn żmien għal żmien u minn sena għal sena, pero` hemm xi dazji li jkollhom jogħlew xi ftit. Fil-biċċa l-kbira tal-każi d-dazji li qegħdin naġġustaw juru tnaqqis minn kif inhuma llum. 

Fil-parti IV ta' l-Att li qegħdin nitkellmu fuqu hemm dawk l-emendi li hemm bżonn fl-exchange control, u fit-taqsima VII fil-liġi tat-taxxa hemm emenda dwar l-iskema tar-reġistrazzjoni ta' l-investiment li ħabbarna matul is-sena l-oħra. Illum inqiegħed fuq il-mejda tal-Kamra l-legal notice dettaljata taħt l-att ta' l-exchange control u dwar kif se taħdem din l-iskema. Issa qed inpoġġu fil-liġi dawk il-provvedimenti meħtieġa biex nassiguraw lil kulħadd li dak li qegħdin ngħidu fil-fatt se jkun inkluż fil-liġi ta' pajjiżna.  Biex nagħti eżempju, min jirreġistra l-investiment tiegħu taħt din l-iskema mhux se tittieħed azzjoni kontrih vis-a-vis l-att ta' l-exchange control.  Se nwaqqfu wkoll ħajt jew firewall bejnu u bejn id-dipartiment ta' l-income tax għal xi investigazzjonijiet li jistgħu jsiru mid-dipartiment tat-taxxa fuq il-persuna konċernata. Jekk jiġi nvestigat u jirriżulta li jkun uża flus biex jixtri proprjeta’ jew  assi oħra li ma jkunx indikat li jista' jixtrihom bid-dikjarazzjoni tad-dħul li jkun qiegħed jagħmel u jinstab li dawn kienu flus tiegħu li ġab minn barra, l-investigazzjoni f'dan il-każ ma tkomplix u l-flus ikunu qishom ġew dikjarati minn qabel.

Wara li għamilna ħafna konsultazzjonijiet man-nies involuti fin-negozju - stockbrokers, financial advisors, banek u oħrajn - stabbilejna din l-iskema li tkopri ħafna assi differenti. Mhux qed nitkellmu fuq flus biss. Meta qed nitkellmu fuq eligible assets qegħdin ninkludu securities bħal shares, stocks, u anke shares f'kapital ta' kumpanniji u stocks fuq stock exchanges, debentures, ċertifikati ta' deposits, bonds u strumenti oħra li juru li wieħed għandu jieħu xi flus mingħand ħaddieħor. Dawn jinkludu wkoll units f'collective investment schemes u life and annuity f’poloz tal-assigurazzjoni li huma long term. Jidħlu wkoll affarijiet bħal metall prezjuż, ingroppi ta' deheb jew affarijiet oħra, warrant options, u varjeta' kbira ta' assi likwidi li jaqgħu taħt din l-iskema. Qegħdin ngħidu li r-reġistrazzjoni għandha ssir ma' nies,  azjendi u kumpaniji li jiġu stabbiliti bħala appointed registration agents.  Dawn huma nies speċifikati fl-att ta' l-MFSC, li huma banek u stockbrokers liċenzjati biex jagħtu parir finanzjarju. Jekk ikunu jridu jaħdmu taħt din l-iskema, kulma jridu jagħmlu hu li japplikaw għand il-bank ċentrali biex ikunu jistgħu joperaw bħala appointed registration agents. 

Ir-rati li jridu jitħallsu diġa' għedna x'inhuma, pero' nistgħu nirrepetuhom.  Dawk li jġibu flushom lura f'Malta qabel l-aħħar ta' Marzu li ġej iħallsu 3% fuq l-ammont kapitali li jġibu. Dan il-ħlas isir darba biss u mhux tliet darbiet fis-sena’. Dawk li jġibu flushom lura bejn April u Ġunju ta' din is-sena’ jħallsu bl-4% u dawk li jġibu flushom lura wara Ġunju sa l-aħħar tas-sena’ jħallsu bil-5%. Hemm dawk li jippreferu li ma jġibux flushom lura u jħalluhom barra minn Malta u għal dan jista' jkun hemm ħafna raġunijiet. Jista' jkun li dawn għandhom investimenti li jew se jmorru tajjeb ħafna jew mhux se jmorru tajjeb ħafna. Jistgħu jiddeċiedu li jaqblilhom li ma jillikwidawhomx illum jew jiddeċiedu li joħorġuhom mill-ekonomija moħbija u jġibuhom għall-ekonomija trasparenti. Kultant ikunu jridu jżommuhom hemmhekk imbagħad jinvestuhom kif iridu huma. B’din l-iskema qed nagħtuhom il-possibilta’ li jirreġistraw dan l-investiment u jħallu flushom barra fejn iridu, basta jkunu reġistrati. F'dan il-każ, jieħdu d-deċiżjoni meta joħduha, jħallsu rata ta' 5% biex jagħmlu din ir-reġistrazzjoni. Nerġa' nirrepeti biex jifhem kulħadd li din hija rata li titħallas darba biss, u naturalment fuq l-interessi li jkunu qed jinqalgħu titħallas l-income tax kif hu stipulat fil-liġi. Il-biċċa l-kbira, l-aktar dawk li jiġu investiti permezz tal-appointed registered agents ikunu jistgħu, anke jekk huma flus barranin, jibbenefikaw għal taxxa finali ta' 15%. 

Ngħaddi biex nitkellem fil-qosor fuq emendi li qed nagħmlu fuq il-liġi tal-boll. Dawn huma emendi pjuttost żgħar imma li kienu jdejqu ħafna nies. Meta kienet ġiet emendata l-liġi tal-boll kienet saret fi żmien l-amministrazzjoni ta' qabilna u kienet saret provision li tgħid li l-inqas boll li jista' jitħallas kien ta' Lm5. Jiena nista' nifhem għalfejn saret din l-emenda. F'ħafna każi ma jistax ikun toqgħod tiġbor boll ta' 5ċ, 20ċ jew ta' Lm1. Infakkar, Mr Speaker, li fl-antik il-boll kien jitħallas billi jitwaħħlu l-bolli, u allura kien faċli li wieħed iħallas bolli ta' denominazzjoni żgħira. Il-persuna sempliċement kienet tixtri l-bolla relatata u twaħħalha mad-dokument. Il-prattika tat-twaħħil tal-bolli issa ilha li spiċċat, u dan il-pagament naturalment irid isir fuq il-poloz tal-assigurazzjoni stess amministrat min-naħa tal-kumpanija ta' l-assigurazzjoni u kemm min-naħa tad-dipartiment li jieħu ħsieb - il-land and revenue. Għalkemm nifhem ir-raġuni li saret xorta kienet qed iddejjaq ħafna nies, l-iktar għaliex kien hemm assigurazzjonijiet li l-premium tagħhom kien inqas minn Lm5. 

Kien hemm min qed jispiċċa jħallas premium ta' Lm3. Hawn nirreferi għal ħafna nies li jsiefru u jagħmlu travel insurance. Dawn it-travel insurances huma baxxi ħafna. Ma nafx x’effett kellu t-tibdil li kellna dan l-aħħar imma ma naħsibx li għolew sostanzjalment. Dawn kienu jħallsu premium ta' Lm3 jew Lm4 u jiġu mwaħħlin taxxa tal-boll ta’ Lm5 fuqhom. Hawnhekk qed ngħidu li l-kunċett ta' minimu ta’ Lm5 se nżommuh pero` fejn il-premium innifsu huwa inqas minn Lm5, se nniżżluh għal nofs il-premium. 
Qegħdin inneħħu wkoll il-boll fuq dokumenti li huma msejħa assignment of debt. Dan kien boll li ftit li xejn kien jitħallas. Huwa xi ħaġa li fil-linja tagħna biex innaqsu kemm jista' jkun il-burokrazija ħassejna li għandna nibdew inneħħu t-taxxi ż-żgħar li iktar milli huma qliegħ huma inkonvenjent.

Għandna wkoll il-parti li tittratta t-taxxa fuq id-dħul- l-income tax. Hawnhekk qed nagħmlu l-emendi kif stipulati fil-budget dwar l-ITCs. Hawnhekk ix-shipping management companies ikunu jistgħu jiġu trattati bħala international trading companies għall-fini ta' l-income tax u allura jkunu jistgħu jużaw it-teknika li jħaddmu l-international trading companies. Dawn jistgħu jużaw il-foreign income account biex id-dħul tagħhom minn barra jkunu jistgħu jgħodduh bħala profitt li ġie minn barra. B’hekk ikunu jistgħu jieħdu l-benefiċċji taħt il-liġi li taqa’ taħt dawn l-accounts, l-iktar ir-rebates li huma speċifiċi għal foreign income accounts. Qegħdin ninkludu wkoll l-emendi meħtieġa u konsegwenzjali għal skeda ta' reġistrazzjoni ta' investiment li tkellimt fuqha qabel. 

Fil-liġi tat-taxxa qed ninkorporaw l-emendi meħtieġa biex inserrħu ras kulħadd li dak li għedna fil-legal notice huwa parti mil-liġi tagħna minn mindu tħabbar il-budget. Nirreferi għal skemi ta' nvestiment kollettiv li huma iktar emendi tekniċi. Kellna sitwazzjoni fejn l-iskema ta' sistema ta' nvestiment kollettiv riedet tieħu vantaġġ mid-double tax agreement li għamilna minn pajjiżi oħra. Din riedet tagħżel li tkun intaxxata bil-25%. Minn mindu għamilna r-riforma fis-servizzi finanzjarji tagħna, fl-1996 għadu m’applikax collective investment scheme wieħed għal din it-taxxa u allura ddeċidejna li nneħħu wkoll din it-tip ta' eċċezzjoni. Qed inneħħu l-bżonn ta' għażla u npoġġu l-iskemi kollha ta' collective investment schemes li jistgħu igawdu l-benefiċċji tad-double tax agreement li Malta għandna ma' ħafna pajjiżi. Qegħdin ukoll, kif għedna fil-budget, inpoġġu l-ispejjeż illi kumpanija tagħmel fuq intellectual property bħala spiża mnaqqsa mit-taxxa. 

Qed nagħmlu l-emenda dwar il-ħlas ta' manteniment bejn żewġ miżżewġin li jisseparaw. S'issa kellna sitwazzjoni li l-ħlas ta' manteniment jiġi mnaqqas mingħand min qed iħallsu biss meta jkun hemm separazzjoni li ssir permezz ta' sentenza tal-qorti. Illum qegħdin nestendu dan anke għal dawn il-każi fejn is-separazzjoni ssir permezz ta' arranġament bonarju, naturalment dejjem quddiem maġistrat. M'hemmx għalfejn ngħidu li jkun hemm sentenza tal-qorti għas-separazzjoni jekk ikun hemm qbil bonarju bejn iż-żewġ konjugi allura dak li jkun qiegħed iħallas il-manteniment ikun jista' jnaqqas dawk il-flus li qiegħed iħallas mid-dħul. Dawk il-flus huma taxxabbli mingħand min jirċevihom. S'issa kellna sitwazzjoni inġusta. Bdejna nagħmlu l-aġġustamenti fil-bidu ta' din il-leġislatura għaliex kien dakinhar illi konna għamilna l-ewwel emenda biex dawk li għandhom separazzjoni permezz tas-sentenza tal-qorti jkunu jistgħu inaqqsu l-income tagħhom. Qed inkomplu b'dawn l-emendi biex dawk illi għandhom separazzjoni permezz t'arranġament bonarju jkunu jistgħu inaqqsu dan mit-taxxa. 

Kif kont qed ngħid kellna sitwazzjoni, Mr Speaker, fejn dawn il-flus ma kenux jitnaqqsu mid-dħul jekk raġel jagħti manteniment lill-mara jew mara tagħti manteniment lir-raġel. Min kien qed jirċievi l-manteniment kien dovut illi  jiddikjara l-flus li qiegħed jirċievi għall-fini tat-taxxa. Dan kien qisu dħul li qed jiġu ntaxxat darbtejn. Din hija waħda mir-raġunijiet għalfejn qegħdin nagħmlu din l-emenda. 

Din l-emenda qed issir ukoll biex inpoġġu fuq bażi legali t-tnaqqis li issa se nibdew nagħtu mill-income tax lil dawk il-ġenituri li għandhom it-tfal fl-iskejjel privati. Kif konna għedna meta ħabbarna din l-iskema skond wegħda elettorali li konna għamilna s-sena l-oħra konna tajna dawn il-flus bħala  cheque separat li ħareġ mill-ministeru ta' l-edukazzjoni lill-ġenituri partikolari. Kif konna għedna wkoll fil-press release meta konna ħabbarna din l-iskema, issa qegħdin nagħmlu l-arranġament biex minn din is-sena minflok jingħata u jiġi mpustat cheque separat, dak li jkun  jista' jagħmel dikjarazzjoni fl-income tax. B’hekk ikun qed inaqqas l-ammont tat-taxxa tiegħu bl-istess capping ta' Lm100. Waqt il-budget kien hawn min akkużana li għax ma dehrux fil-vot tal- edukazzjoni abbandunajna din l-iskema. Irrid infakkar li dan il-ħlas qed isir bi tnaqqis mit-taxxa minflok b’cheque dirett.

Qegħdin nagħmlu emenda biex nassiguraw illi l-famuża 15% final withholding tax tkun vera final witholding tax għax kif hemm fil-liġi wieħed jista' jinterpretaha li din m’hi finali xejn. Ladarba titħallas din tista' tiġi mitluba lura minn min iħallasha. Din qatt ma kienet l-intenzjoni. Aħna minn dejjem konna nsejħulha final witholding tax u konna tajna għażla li għadha teżisti sal-lum li min ma jridx ikollu final witholding tax forsi għax ma jaqlax biżżejjed, jista’ jgħid lill-bank biex ma jaqtagħħielux. Meta xi ħadd jagħżel li jkollu l-15% ta' din il-final withholding tax, l-għażla  tkun finali. 

F’din l-emenda tajna tnaqqis fit-taxxa għal dawk li għamlu dikjarazzjoni konġunta għat-taxxa tad-dħul. Dikjarazzjoni konġunta ssir meta mara w raġel miżżewġin jibagħtu dikjarazzjoni waħda ta' l-income tax. Dawk li jibagħtu dikjarazzjoni waħda bejniethom, anke jekk ma jkunux jaħdmu t-tnejn jew jekk ikunu pensjonanti, se jibbenefikaw minn din l-emenda. Dawn se jibbenefikaw mit-tnaqqis fit-taxxa li konna ppublikajna u mill-mod li għollejna l-bażi ta' Lm4,000 għal Lm4,100. Ċaqlaqna wkoll il-bands fl-income tax b'mod li min jaqla' sa Lm9,000, jista' jiffranka mal-Lm140 fis-sena fuq il-kont ta' l-income tax tiegħu. 

L-aħħar parti ta' din il-liġi hija dedikata għas-sigurta' soċjali u l-emendi li għamilna f'dan il-qasam. Hawnhekk l-emendi huma tlieta. L-ewwel waħda tolqot lil dawk li għaddejjin minn programm ta' riabilitazzjoni ta' droga u ta' alkohol. Qegħdin ngħidu li f'dawn il-każi, dawn li kienu jieħdu għajnuna soċjali b'rata ta' 75%, se jkunu jistgħu jibdew jeħduha b'rata sħiħa ta' 100%. 

Qegħdin ngħidu wkoll li l-familji li jagħmlu fostering, jiġifieri li jieħdu joqogħdu magħhom tfal minn istituti, għandhom jieħdu fostering allowance  ta' Lm12 fil-ġimgħa għal kull tifel li jkunu ħadu  taħt il-kappa tagħhom. Kieku ma jieħdux dawn it-tfal, ma jkollhomx fejn joqogħdu. Dan mhux qed nagħmluh biex iħallsu l-ispejjeż ta' dawn it-tfal għax nafu li t-tfal jiswew iktar minn Lm12 fil-ġimgħa, pero` biex intaffu u npattu għal dan l-att uman li jkunu għamlu dawn il-ġenituri. Huwa mod kif is-soċjeta` maltija tkun qiegħda turi l-apprezzament tagħha għal dan il-ġest sabiħ u uman. 

Qegħdin nitkellmu dwar żieda fil-means testing li jsir fuq każijiet ta’ pensjonijiet mhux kontributorja. Kif għedt fil-budget, il-pensjoni mhux kontributorja illum tingħata wara li jsir test dwar il-kapital lil min japplika. S'issa jekk wieħed ikun miżżewweġ u jaqbeż is-Lm6,000 jew jgħix waħdu u jaqbeż Lm4,000 ma jeħdux l-għajnuna soċjali. Dawn qegħdin inżiduhom u qed nagħmluhom Lm7,000 u Lm10,000. 

Mr Speaker, dawn huma l-emendi kollha li qegħdin nagħmlu għall-miżuri tal-budget. Qabel nagħlaq nixtieq, Mr Speaker, irrid nagħmel kumment żgħir fuq il-ħafna diskors li qed isir dwar il-budget u dwar il-flus li għedna li kellhom jidħlu fil-financing tal-budget. Qed nirreferi għas-Lm47 miljun mill-privatizzazzjoni. Wieħed irid jifhem il-flows li jkollu d-dħul tal-gvern. Aħna qegħdin b'mod affidwu nisseperaw kompletament id-dħul tal-privatizzazzjoni mid-dħul tal-budget. Qed nisseparawhom fis-sens li d-dħul ta' privatizzazzjoni bl-ebda mod m'għandu mpatt fuq id-deficits li aħna niddikjaraw. M'aħniex nużaw u m’użajniex il-flus li ġejjin minn privatizzazzjoni biex itaffu d-deficits tal-gvern. Dawn huma biss mezz kif id-deficit jiġi ffinanzjat. Dawk li biex jiċċajtaw  qed jippruvaw jagħtu l-impressjoni li għaliex il-privatizzazzjoni għadha mhux finalizzata u s-Lm47 miljun ma daħlux jew id-deficit żdied b'Lm47 miljun, ma jafux x'inhuma jgħidu u għadhom ma fehmux il-bażi ta' kif qed isiru l-affarijiet. Fir-realta` nista' ngħid li din is-sena’ d-deficit spiċċa preċiż kif ħabbarna fil-budget -  ta' Lm83 miljun. L-istazzjon Super 1 kien staqsieni x’nagħmel jekk sal-aħħar tas-sena’ ma jidħlux is-Lm47 miljun tal-privatizzazzjoni. Għedtilhom li l-gvern għandu mezzi biex jissellef short term biex jiffinanzja ruħu bħalma għandu dritt jagħmel u bħalma nagħmlu. Meta jidħlu dawn il-flus naturalment jitħallas id-dejn mill-fondi li jidħlu u ma tkunx waqgħet id-dinja. 

Jien kont imsiefer ġimgħa u donnu ġew magħmula stejjer sħaħ dwar dan fl-assenza tiegħi. Kien hemm min qal li jiena għedt - u dan hu miktub għax staqsewh direttament lill-ministeri - li se mmorru l-Bank of Valletta u nisselfu. Mr Speaker, jiena assolutament ma għedt xejn minn dan. Qed nirreferi għall-Maltastar mhux għall-Onor. Brincat jew għal xi ħaddieħor. Din hi l-istilla ta' Malta li tkun fuq l-internet u dak li qalet m'hu veru xejn. Meta staqsa - għax għandi l-korrispondenza li staqsa lill-perrmanent secretary fil-ministeru - ikkwotalu eżattament x'għedt jiena. Dan ikkwotalu li jien għedt li l-gvern f'dak il-każ imur għal short term financing. Kull min għandu daqsxejn sens f'moħħu jaf l-affarijiet kif isiru u li x-short term financing tal-gvern la jsir mill-Bank of Valletta u lanqas mill-ebda bank. Jekk irid jista’ jmur u jara li x-short term financing tal-gvern huma t-treasury bills. Il-gvern għandu faċilita’ mogħtija minn dan il-parlament li joħroġ  finanzjar għal żmien qasir ta' Lm200,000 fi treasury bills u jużahom meta jrid u kif irid. Il-gvern m'għamel xejn straordinarju imma sempliċiment uża din il-faċilita' li jagħtih dan il-parlament. 

Mr Speaker, hawn ħafna diskors u jien irrid ngħid li fil-privatisation wasalna biex nikkonkludu kollox u mhux il-każ li biex inlaħħqu sa l-aħħar tas-sena se jkollna ngħaġġlu. L-affarijiet iridu jsiru bl-iktar mod tajjeb. L-ewwel kellna oppożizzjoni li tikkritikana għax qed ngħaġġlu, imbagħad kellna oppożizzjoni tikkritikana għax m’għaġġilniex. Din hija s-sitwazzjoni li jkollna nissaportu f'dan il-pajjiż. Ir-realta` hi li din il-kwestjoni tas-Lm47miljun hija xi ħaġa minfuħa biex bħas-soltu jagħtu l-impressjoni li l-affarijiet m'humiex kif inhuma. Irrid ngħid ukoll li l-proċess ta' privatizzazzjoni miexi, qed niffinalizzawh u t-target tagħna ta' Lm47 miljun għandna nilħquh. Huwa veru li kollox jista' jiġri għaliex kuntratt qabel ma jkun iffirmat u jiġu l-flus ma ngħidx li huwa ġewwa pero`mill-affarijiet kif jidhru s’issa, it-targets li għandna jidher li huma pożittivi u għandhom jintlaħqu bil-kbir. M'għandux ikun hemm dan il-ħafna kliem li huwa intiż biss biex iħawwad lin-nies u jurihom stampa li fil-fatt ma tkunx reali. 

Mr Speaker, ma naħsibx li għandi x'inżid. Ħafna minn dawn l-emendi, kif għedt huma emendi amministrattivi li kellna bżonn ngħaddu biex innaddfu l-proċeduri tagħna kif ikun hemm bżonn minn żmien għal żmien u fil-fatt huma miżuri li ddiskutejna fil-budget u ddibattejna għal ġranet sħaħ is-sena’ li għaddiet. Grazzi. 

  MR SPEAKER: Grazzi. Rimarki? L-Onor. Leo Brincat.

  ONOR. LEO BRINCAT: Sur President, ftit ilu meta kkummentajt fuq il-budget wara li kien għadda minn dan il-parlament, kont sejjaħtlu l-budget li se jmur żmerċ. Fil-fatt naħseb li għalkemm għaddew biss ftit ġranet minn meta ġie approvat minn dan il-parlament, nistgħu ngħidu li diġa` mar żmerċ. Dan qed ngħiduh mhux biss f'termini ta' dawk li huma miri finanzjarji, imma anke fuq il-kisba ta' l-għanijiet ewlenin tiegħu. Qed ngħid hekk għaliex il-budget kien maħsub biex jistimola l-ekonomija, biex ikabbar l-investiment u l-ħolqien tax-xogħol produttiv, biex jagħti spinta lin-negozju u lill-kummerċ filwaqt li jtejjeb il-kwalita` tal-ħajja taċ-ċittadini maltin u għawdxin. Minn kif bdiet is-sena jidher ċar li minflok il-kisba ta' dawn l-għanijiet, għandna quddiemna mhux biss mewġa ta' sensji imma sens qawwi ta' stagħġnar ekonomiku li jmorru diametrikament opposti għal dan li suppost kellu jikseb dan il-budget.

 Il-klima ta' nċertezza li qed joħloq dan il-gvern, Sur President, anke bit-tibdiliet mgħaġġla li qed jagħmel minħabba l-impożizzjonijiet ta' Brussel u l-esiġenzi ta' l-Unjoni Ewropea, qiegħda fil-fehma tagħna tkompli żżid u titfa' l-melħ fil-ferita li ilha li nfetħet minn kemm ilha hemm din l-amministrazzjoni. Din hija amministrazzjoni li nixfet fl-ideat u li m’hijiex kapaċi tieħu dawk l-inizjattivi li jistgħu jwasslu lill-pajjiż u anke l-ekonomija tagħna biex jirpiljaw u jingħataw ħajja ġdida. 

Il-bieraħ jien segwejt b'attenzjoni x'qalu l-ministri nazzjonalisti fl-artikli tagħhom fil-media. Minn dak li xtarrejt u flejt jidher ċar li hemm xi ftit tal-konfużjoni. Il-kollega tiegħi il-Ministru għas-Servizzi Ekonomiċi, qalilna li m'hemm xejn kontra n-normal f'dak li qed jiġri fil-qasam tal-manifattura. Dawn huma affarijiet li jiġru. Dik kienet l-attitudni tiegħu. Dan hu dovut għall-proċess ta' ristrutturazzjoni li jinsab għaddej f'pajjiżna. Qalilna li t-telfien ta' l-impjiegi kien dovut għal taħlita ta' fatturi u mhux għal fattur wieħed partikolari u pprova jserrħilna rasna li dak li qed iseħħ la hu  r-riżultat tat-telfien tal-kompetittivita` ta' pajjiżna u lanqas qed iseħħ minħabba l-istat ta' l-ekonomija ta' pajjiżna. Il-ministru mar oltre minn hekk. Mhux biss qalilna li dawn huma affarijiet li jiġru imma qalilna li meta nitkellmu dwar 350 impieg mitluf ma rridux nitilfu s-sens ta' proporzjon għaliex irridu nżommu f'moħħna li 233 minn dawn ma kenux ġejjin minn ħafna kumpanniji imma kienu ġejjin minn tnejn biss, jiġifieri Portanier u l-Bognor Sportswear. Jien nistaqsi x'loġika hi. Din hi l-istess loġika li wasslitu biex jgħid li m'hemm xejn mhux tas-soltu li ċerti kumpanniji jieħdu deċiżjonijiet dwar tkeċċija ta' nies bħala deċiżjonijiet strateġiċi fil-bidu tas-sena’ finanzjarja. 

Sur President, kien ikollna ristrutturazzjoni jew ristrutturar għaddej kieku qed jintilfu l-impjiegi fuq naħa  u qed jinbtu opportunitajiet ġodda li se jgħinu biex l-ekonomija tal-pajjiż tirranka min-naħa l-oħra. Jien ovvjament mhux se nargumenta b'mod pervers u ngħid li l-ministru qed jieħu gost b’dan kollu. Naħseb li ħadd m'għandu jieħu gost u meta tkun fil-gvern żgur li ma teħux gost bi żviluppi bħal dawn, iżda wieħed kien jippretendi li fil-kummenti tiegħu il-ministru kien iħares xi ftit iktar mill-perspettiva tal-ħaddiema milquta u mhux kważi jiġġustifika d-deċiżjonijiet meħuda mingħajr raġunijiet kummerċjali. 

Il-gvern għadu għaddej bl-idea żbaljata li għax ħareġ  draft industrial policy document mingħalih li għandu s-soluzzjoni għall-problemi kollha li jistgħu jinqalgħu fil-qasam ta' l-industrija. Din ma tidhirx li hi l-fehma ta' l-FOI għaliex min qara r-reazzjoni tagħhom kif imqassra l-bieraħ f'"The Sunday Times” isib li l–FOI ikkonkludiet li d-dokument hu biss wieħed akkademiku u ma jipproponi l-ebda miżuri jew metodi dwar kif għandhom jiġu kumbattuti d-diffikultajiet li jistgħu jinqalgħu. Hija żiedet tgħid li d-dokument la jagħti lista ta' prijoritajiet u lanqas jagħmel suġġerimenti dwar il-mhedda ta' żmien meħtieġ. 

L-FOI marret Iminn hekk, Sur President, din akkużat lill-gvern li m’għamilx dak li jissejjaħ sub-sector analysis jiġifieri analisi tas-sotto setturi. Qed nirreferi għal areas speċifiċi bħall-agro food business u affarijiet simili. Mingħajr dan l-approach wieħed iktar se jsibha diffiċli biex jara viżjoni ċara u kredibbli dwar kif għandhom effettivament jiġu mgħejjuna s-setturi eżistenti tal-manifattura. Dan qed ngħiduh mingħajr ma nitkellmu biss dwar investiment ġdid. Dawn huma problemi li jolqtu fil-laħam il-ħaj anke lill-manifattura eżistenti fil-pajjiż. Biex inkun ġust irrid ngħid li jien ma qrajtx il-korrispondenza li għaddiet bejn il-FOI u l-gvern imma qrajt dak li ġie mqassar fil-gazzetti l-bieraħ. Nippresumi li kien korrett u jekk hu hekk lill-gvern qed jgħidulu b'mod ċar u tond li qabel xejn jeħtieġ li jikkkonvinċi li l-intraprendituri biex jieħdu d-deċiżjonijiet tagħhom abbażi tal-kredibbilta` tal-pjani li l-istess gvern għandu jippreżentahom bihom.

Dawn qalulu ċar u tond li għad iridu jiġu konvinti li dan l-eżerċizzju sar xjentifikament u jagħmel sens ekonomiku. Iridu jiġu konvinti li għandu ċans li jirnexxi. Issa dawn huma l-istess nies li minkejja li għandhom pożizzjoni dwar l-unjoni ewropea – li ma naqblux magħha iżda li nirrispettaw – ftit ilu kienu qalu li rrispettivament minn jekk nidħlux jew le, il-kompetittivita` hi xi ħaġa importanti għal pajjiżna għaliex ladarba nitilfu  dik, inkunu tlifna kollox, iżjed u iżjed minħabba li m'għandniex riżorsi naturali. Din kienet xi ħaġa li kienet sabet l-eku tagħha f'konferenza nazzjonali li kienet għamlet ftit tas-xhur ilu l-Kamra tal-Kummerċ. 

Sa ftit ilu meta xi ħaġa kienet tmur żmerċ kien ikun hemm it-tendenza min-naħa tal-kelliema tal-gvern li jwaħħlu fl-oppożizzjoni laburista u li qed tagħmel sabotaġġ biex timmina l-affarijiet minn taħt. Kienu jgħidu li qed tfixkel u li anke qed tipprova tiddistabilizza lill-gvern tal-ġurnata. Jien nistaqsi ċar u tond jekk aħna kellniex xi tort f'dan kollu li qed jiġri bħalissa; kemm f'dak li hu qasam ekonomiku u anke fil-qasam tax-xogħol. Daqstant ieħor nistaqsi x'inhi t-tweġiba tal-gvern kontra din il-mewġa. Għalija din hi mewġa ta' globalizzazzjoni forsi fuq skala iżgħar imma xorta ngħidilha globalizzazzjoni aktar minn ristrutturazzjoni. Dan qed ngħidu mhux għaliex il-globalizzazzjoni hi xi ħaġa ħażina per se. Fid-dokument tal-politika tagħna tkellimna fuq il-globalizzazzjoni u għedna li din toffri sfidi, opportunitajiet u kultant anke theddid. 

Qed ngħid dan fid-dawl tal-fatt li meta l-kelliema tal-gvern, b’mod partikolari l-prim ministru jirreferu għal globalizzazzjoni jitkellmu b'ċerta domma kważi ideoloġika; donnu l-globalizzazzjoni hi xi konċett perfett mingħajr ma jqisu li  kultant tista' minflok toħloq opportunitajiet iġġib ċerti diffikultajiet, speċjalment għall-pajjiżi fi stadju ta' żvilupp bħal tagħna jew iktar għal dawk il-pajjiżi li ma laħqux l-istadju ta' żvilupp li laħaq pajjiżna sal-lum. Din it-tip ta' approach donnu li ħakmet lil diversi ministri u mhux biss lill-ministru għas-Servizzi Ekonomiċi. Jien smajt b'attenzjoni lill-kollega tiegħi l-ministru tal-Finanzi jagħti l-ispjegazzjoni tiegħu dwar il-kwestjoni tal-privatizzazzjoni. Għalkemm il-bieraħ għedt li forsi qabbilna man-nies taċ-ċirku, ma qalilniex il-buffi taċ-ċirku ħalli nkun ġust miegħu. Irrefera għalina bħala tal-labour circus u qal li m’aħniex kapaċi niddistingwu bejn revenue flows li jmorru fil-fond konsolidat u l-financing flows li m’għandhom x'jaqsmu xejn mad-deficits ħlief li jipprovdu l-cashflow għall-pagamenti. Xorta waħda jibqa' l-fatt li jekk wieħed jara x'intqal fil-budget isib ċar u tond li l-miri tal-gvern ma ntlaħqux. 

Il-ministru llum stess reġa' qalha. Qalha anke fl-artiklu tiegħu u qalha llum. Hu qal li dawn tal-labour ma jistgħux jiddeċiedu. L-ewwel għajjarnihom li qed jgħaġġlu wisq fuq il-privatizzazzjoni u mbagħad li waqgħu lura fil-pjani tagħhom. Aħna l-kejl nagħmluh mhux biex naħsbu x'għandu jsir jew ma jsirx. Il-kejl hu bejn x'qal u x'intrabat li se jagħmel il-gvern fil-budget u x'għamel effettivament s'issa. Kieku l-budget kien ippreżentat lil din il-Kamra tliet xhur ilu wieħed kien jifhem li nqalgħu ċirkostanzi fejn l-affarijiet marru żmerċ anke minħabba fis-sitwazzjoni fluwida li hemm mhux biss lokalment imma anke fil-kamp internazzjonali.  Jien infakkar fid-diskors tal-budget li għamel il-ministru fil-21 ta' Novembru tas-sena li għaddiet - inqas minn xahrejn ilu. 

Din hi xi ħaġa friska ta’ sitta jew seba’ ġimgħat u wieħed jistaqsi għaliex il-ministru tkellem kif tkellem fid-diskors tal-budget jekk kien qed jantiċipa li jkollu sitwazzjoni kif fil-fatt irriżultatlu. Bil-permess tiegħek nikkwota ftit fil-qosor x'qal il-ministru meta tkellem fuq il-privatizzazzjoni dakinhar u nqabblu mal-qagħda attwali tal-lum. F'paġna 22 tal-budget il-ministru mhux biss qal li se tkun saret l-għażla ta' sieħeb strateġiku li se jixtri l-40% ta' l-ishma ta' l-MIA imma li l-privatizzazzjoni tal-lottu pubbliku għaddejja b'pass mgħaġġel. Qalilna wkoll li din is-sena’ mistennija tidħol somma bil-quddiem. Jien nistaqsi anke fil-kuntest tal-lottu pubbliku jekk din is-somma li kellha tidħol fis-sena 2001 daħlitx jew le. 

Sur President, aħna hawnhekk mhux qed nitkellmu fuq privatizzazzjoni waħda li forsi waqgħet lura bi ftit ġranet. Il-gvern kien marbut li sa l-aħħar tas-sena jikkonkludu erba' privatizzazzjonijiet u sal-lum għadu ma kkonkluda xejn. Għalhekk, bir-raġun kollu, l-oppożizzjoni għandha kull dritt li tikkritika lill-gvern li dan il-budget diġa' mar żmerċ għaliex dawn huma għanijiet li ġew espressi sitt ġimgħat ilu biss, mhux sitt xhur ilu, u l-gvern diġa' ma rnexxilux jilħaq id-deadlines u t-targets li ssettja għalih innifsu.

Illum il-ministru qed jgħidilna li l-flus ridnihom biss sempliċiment biex jiġi ffinanzjat id-deficit u mhux biex innaqsuh jew inżiduh. Napprezza d-distinzjoni bejn waħda w oħra imma xorta ngħid li l-gvern kien qed jantiċipa li jnaqqas il-ħtieġa tas-self. Dan mhux qed ngħidu jien biss imma qalu l-Ministru Dalli nnifsu. Nirreferi għad-diskors tal-budget, paġna 19 – kważi fid-daħla. Il-ministru dakinhar ma qalilniex li l-programm ta' privatizzazzjoni waqa' lura, jew li jista' jkun li ma jlaħħaqx it-target date ta' l-aħħar tas-sena’. Hu qalilna li għaddej skond kif fassalna. Qalilna wkoll hekk: “Nistennew li din is-sena,” jiġifieri fis-sitt ġimgħat li kien baqa', “il-gvern idaħħal Lm47 miljun.” Filwaqt li l-ministru issa qed jgħid li dawn ma daħħalnihomx u ssellifnihom xorta, infakkru li jekk jissellifx permezz ta’ stocks fit-tul jew treasury bills fil-qosor, xorta qed isir self. Nispera li mhux se nibdew nagħmlu distinzjoni bejn tip ta' self u ieħor bħalma meta l-ministru jagħmel distinzjoni bejn taxxi w tariffi u nibdew indaħħlu xi kriterju ġdid biex ikollna self ta' kategorija A u self ta' kategorija B. Fil-budget il-ministru ma semmiex self short-term jew long-term. Kien qal li l-programm ta' privatizzazzjoni għaddej skond il-programm li fassalna,  li qed nistennew li din is-sena l-gvern idaħħal Lm47 miljun u li dan id-dħul iservi biex inaqqas il-ħtieġa tas-self. Il-ministru llum qed jgħidilna li kellu jissellef għaliex il-flus kienu għadhom ma daħlux, u dakinhar kien qalilna li dan id-dħul se jservi biex innaqqas il-ħtieġa tas-self. Il-Partit Laburista fl-official statements li għamel ma semmiex id-deficit innifsu u qgħadna attenti kif poġġejna l-kliem. Xorta waħda tirriżulta kontradizzjoni bejn dak li qal il-ministru fil-budget f'Novembru u dak li qed jgħid jew qal ftit tal-minuti ilu meta kien qed jikkonkludi d-diskors tiegħu ta' ntroduzzjoni. 

Sur President, illum il-ministru reġa' kkonferma dak li s-segretarju permanenti qal ftit jiem ilu lill-Maltastar. Is-segretarju permanenti, fl-assenza tal-ministru għal darba darbtejn kaxkar saqajh sakemm ta r-risposta u jien kont nippretendi li bħala persuna on the ball kien ikun jaf iwieġeb. Jien persważ li s-Sur Scicluna hu persuna on the ball u dan qed ngħidu bl-ebda disrispett lejn is-segretarju permanenti imma għal xi raġuni jew oħra, donnu għaliex ma kienx hemm l-approvazzjoni tal-ministru, l-istqarrija ma ngħatatx, imbagħad qal li dawn ġew koperti minn bills tat-Teżor li nerġa' ngħid hu forma oħra ta' self, bl-unika differenza li r-rati ta' l-imgħax tagħhom ikunu xi ftit iktar baxxi minn dawk ta' l-istocks u li dan ikun self għal mhedda ta' żmien ferm iqsar. Jien f'kumment li għamilt lil Maltastar meta ġejt mitlub nikkummenta fuq il-kummenti tas-Sur Scicluna staqsejt biss jekk il-gvern straħx kompletament fuq dawn it-treasury bills jew jekk kellux il-ħtieġa li parzjalment jirrikorri għal parti mis-somma li kellu bżonn ikopri minn dawk li huma treasury clearance funds jew għal dawk li huma sinky funds - fondi li suppost qegħdin hemmhekk bħala provision għal ħlas ta' self li jkun għamel il-gvern. 

Wieħed jiskanta li kien hemm dan it-tkaxkir kollu tas-saqajn min-naħa tal-gvern biex jiċċara l-pożizzjoni tiegħu, kif wieħed jiskanta kif il-media fina Nazzjonalista m’għamlitax mistoqsijiet dwar dan. Il-media Nazzjonalista tagħmel ħafna kutrumbajsi w mistoqsijiet fuq jekk aħna attendejniex l-istrina iżda fuq issues bħal tal-privatizzazzjoni Alla jbierek, nies bħas-Sur Natalino Fenech u la bella compannia lanqas tgħaddildhom minn rashom li jagħmlu mistoqsija lill-ministru tal-Finanzi. Aħseb u ara kemm tgħaddilhom minn rashom biex jikkritikaw lill-gvern talli naqas milli jżomm l-impenn tiegħu u jonora l-commitment li għamel fid-diskors tal-budget ta' sitta jew seba' ġimgħat ilu. 

Sur President, dan kollu qed ngħidu għaliex tajjeb li nfakkru lil din il-Kamra li għalkemm qed jingħad li veru ntgħażel il-bidder preferit għall-privatizzazzjoni ta' l-MIA, f'daqqa waħda sirna nafu - minn statements li ħarġet il-kumpannija nnifisha - li n-negozjati jafu jieħdu mat-tliet xhur biex jiġu konklużi. M'aħniex qed nagħmluha ta' l-uccello del mal augurio. Mhux qed nawguraw li l-affarijiet ma jirnexxux iżda qed ngħidu li meta hemm negozjati li se jieħdu tliet xhur biex jiġu konklużi, jafu jiġu konklużi pożittivament jew negattivament. 

Il-fatt li mhux biss ma ntlaħaqx id-deadline ta’ Diċembru imma li dawn l-affarijiet jieħdu mill-inqas tliet xhur juri li l-gvern tbiegħed sew minn dak li wiegħed fil-budget. Kieku kien hemm delay ta’ tlieta jew erbat ijiem kulħadd kien jifhem, speċjalment fil-ġranet tal-Milied. Dan mhux  deadline li mponejna aħna iżda li mpona l-gvern fuqu nnifsu. Fi żmien il-milied kellna ċajta bejnietna li l-affarijiet, minħabba li kien fadal ftit ġranet, kienu se jsiru bil-photo-finish.  

Dan qed ngħidu għax meta l-ministru ftit ilu kien tkellem fuq il-privatizzazzjoni u aħna konna għidna li l-programm jista’ jiġi pospost bi tliet xhur, il-ministru kien irreaġixxa minnufih u kien qal li l-ftehim mal-kumpanniji se jiġi konkluż fiż-żmien stabbilit. Kien qalilna li l-gvern mhux se jitlaq  mit-target dates li poġġa lilu nnifsu, u jekk se jkun hemm delay ta’ xi tliet xhur, se jkun biss sakemm issir il-ġestazzjoni neċessarja biex ikunu jistgħu joħorġu l-ishma għall-pubbliku. Hawnhekk nirreferi għal kumpanniji bħalma huma l-MIA u li l-gvern qed jgħid li se joħroġ l-ishma fihom. Jekk wieħed iqabbel dak li ntqal qabel il-budget, dak li ntqal fil-budget u dak li sar wara jasal għall-konklużjoni li l-gvern tbiegħed minn dak li ntrabat li kien se jagħmel fil-budget innifsu. Dan mhux qed ngħiduh b’politiċizzazzjoni jew partiġġjaniżmu.

Jekk nagħtu ħarsa iktar mifruxa nsibu li għalkemm dak li ġara fil-11 ta’ Settembru bilfors kellu xi effett fuq l-ekonomija Maltija, irridu nfakkru lill-pubbliku li qed jismagħna li l-ekonomija Maltija ilha tiċkien minn Marzu tas-sena li għaddiet. Filwaqt li aħna b’saqajna ma’ l-art biżżejjed biex nirrikonoxxu li ċerti effetti tal-11 ta’ Settembru jkunu hemm, nafu li l-ekonomija Maltija ilha tiċkien minn sitt xhur ilu. Dan hu punt importanti ħafna għaliex jekk aħna ma naċċettawhx inkunu qegħdin niddevjaw mill-verita’ tal-fatti. Dak li qed ngħid hu kkonfermat mill-istatistika uffiċjali tal-gvern tant li kellna żewġ quarters suċċessivi ta’ negative growth. 

Illum meta niltaqgħu’ ma’ nies b’background ekonomiku u mhux neċċessarjament li jkunu ta’ xi kulur partikolari jgħidulna li din mhux kwestjoni t’aħniex sejrin tajjeb jew le jew jekk l-agħar għaddiex jew le, kif qed ipprova jagħti l-impressjoni l-ministru ftit tal-ġranet ilu. Il-kwestjoni hi jekk missejniex il-qiegħ taċ-ċiklu ekonomiku intern jew le. Mill-indikazzjonijiet li qed naraw mill-bidu tas-sena jidher li lanqas biss missejna l-qiegħ ta’ dan iċ-ċiklu ekonomiku intern.

Jien ngħid li s-sensji ta’ dan l-aħħar u n-nies li għad hemm imdendla f’diversi fabbriki oħrajn tat-tessuti w mhux, juru li mhux veru li l-agħar effettivament għadda. Għalkemm il-ministru tal-finanzi ilu għaddej bil-kantaliena li l-agħar għadda, dan ma jistax jingħad għall-ħaddiema li ntlaqtu b’numru ta’ sensji mill-bidu tas-sena l-ġdida ‘l hawn. Jien nagħmel distinzjoni bejn is-sensji. Il-bieraħ kont qiegħed f’lokal mid-distrett li nitla’ minnu u ltqajt ma’ ħaddiema li kienu jaħdmu ma’ Portanier Bros. Filwaqt li  nirrikonoxxi li ta’ Portanier kienu dejjem magħrufa bħala employers tajbin - biex ħadd ma jaħseb li jien se noqgħod nattakka xi employers minn hawn kapriċċożament - xorta nħoss li għandi nikkritika l-mod kif ġew ittrattati l-ħaddiema. Din il-ġimgħa kien hemm editorjal f’ “The Times” jew f’ “The Sunday Times” fejn irreferew għal “the unacceptable face of capitalism”. Huwa ħażin li nieħdu din l-approach mal-ħaddiema u importanti li l-ħaddiema jiġu konsultati. Jien kellimt lil individwu li ġie fuqu u li lanqas naf min hu jew jekk hux kostitwenti jew le. Dan qalli li sa ftit qabel kienu qed jistaqsu jekk jistgħux jidħlu f’ċerti commitments finanzjarji u qalulhom biex imexxu. Jekk wieħed għandu kumpannija li qegħda fid-dlam u jistaqsuh hekk, għallinqas jista’ jgħidilhom biex ma jgħaġġlux u jagħmlu ftit marktime u mhux iħallihom jidħlu f’ċerti commitments finanzjarji u l-għada jsibu ruħhom mogħtija l-ktieb tax-xogħol għaliex ġew liċenzjati. 

Dawn huma affarijiet ta’ żmien Charles Dickens, Sur President, u ma nistgħux naċċettaw soċjeta` Maltija ta’ dan it-tip hi x’inhi l-linja li jkun miexi biha l-gvern tal-ġurnata. L-iktar li nikkritika hawnhekk huwa x-xandir ta’ l-istat. Ix-xandir ta’ l-istat kien kompliċi f’dan kollu għaliex minflok ma rrapporta dwar il-mod xejn uman li bih ġew ittrattati wħud minn dawn il-ħaddiema, qagħdu jpinġu l-bidla fil-franchise tas-7UP bħala xi rebħa għall-kumpannija lokali li rebħet id-dritt li tirrappreżenta din id-ditta b’riżultat ta’ ftehim internazzjonali. Mhux qed ngħid li kien hemm xi konfoffa. Jekk inbidlet il-franchise, inbidlet il-franchise. Aħna saqajna ma’ l-art biżżejjed biex nirrikonoxxu dawn l-affarijiet, imma għallinqas il-ħaddiema ma kellhomx jiġu sempliċement mgħarrfa bħala fatt komplet wara li jkun sar il-ftehim kollu. Nerġa’ ngħid li kull sensja hi għafsa għall-ħaddiema konċernati u għall-familji tagħhom, l-aktar meta jkollok nies ta’ ċerta eta’ li mhux faċli li jsibu impjieg mil-lum għal għada.  L-iktar ħaġa li weġġgħatna anke bħala grupp parlamentari u li ddiskutejna kienet il-kwestjoni tal-mod kif saru dawn is-sensji. Qed nuru solidarjeta’ sħiħa min-naħa tagħna ma’ kull min ġie ssensjat, kienet x’kienet ir-raġuni u solidarjeta’ minħabba l-mod kif ġew ittrattati.

Dan qed ngħidu biex ‘il quddiem meta ikun hemm shake-outs li ma jkunux jistgħu jiġu evitati fl-industrija naraw li għallinqas inħarsu l-obbligi morali, Sur President. Il-bieraħ kien hemm ġurnalista li qalet li dan hu obbligu morali.  Hawnhekk mhux qed nitkellmu fuq statutorja. Dan il-każ jinkwetani għaliex ma nistgħux nieħduh bħala każ iżolat iżda fil-kuntest ta’ l-iżviluppi li kellna f’dawn l-aħħar ġranet. Infakkar li kellna l-famuża kwestjoni tad-dritt tal-ħaddiema biex jirrikorru għall-istrajk tas-simpatija. Veru li l-viċi prim ministru  ħareġ jgħidilna b’mod difensiv li l-white paper m’hijiex xi ħaġa mnaqqxa fil-ġebel iżda dokument ta’ diskussjoni. Il-prim ministru l-bieraħ qalilna li l-partit nazzjonalista m’huwiex kontra l-istrikes ta’ simpatija. Jien nistaqsih allura għalfejn għamel id-declaration of intent, li beħsiebhom imexxu fuq dawn il-linji. Filwaqt li jien kont nippretendi li għandi nemmen il-verżjoni tal-ministru Gonzi, insibni iktar konfuż meta nara li l-employers, il-FOI, il-GRTU, il-GWU, is-CMTU, l-UĦM u l-Kamra tal-Kummerċ qalu pubblikament li definittivament jikkonfermaw li ma kienx hemm ftehim dwar din il-kwestjoni u li l-proposti qatt ma ġew approvati mill-isħab soċjali. Dan jikkonfermah saħansitra ċ-chairman ta’ l-MFSC innifsu li hu appuntat mill-gvern tal-ġurnata.

Jien ngħid li kieku l-gvern sab l-appoġġ tas-sieħba soċjali, kien jibqa’ jmexxi b’din it-tip ta’ politika Thatcerjana. Safejn naf jien id-dnub tax-xewqa hu ħażin daqs dnub normali. Hekk kienu jgħallmuna. Minħabba dan ngħid li l-intenzjoni tal-gvern xorta hi kundannabbli, irrispettivament minn jekk kienx se jikseb l-appoġġ tas- sieħba soċjali. Jien niddeplora l-attitudni tal-gvern li fid-declaration of intent tal-white paper daħħal il-ħsieb li jillimita d-dritt għall-istrikes ta’ simpatija. 

Nixtieq issa nirreferi għall-iskema ta’ ripatrijazzjoni tal-flus tal-Maltin investiti barra. Dwar din nitkellem iżjed tard, iżda tajjeb li l-ministru  jispjegalna kif jinkwadra dan kollu fid-dawl tan-nuqqas ta’ qbil li kellhom il-pajjiżi ta’ l-unjoni ewropea bejniethom stess dwar  l-issue ta’ exchange of information. Naf li l-gvern xorta jista’ jagħmel ftehim bilaterali ma’ pajjiżi bħall-Ingilterra. Aħna konxji ta’ dawn l-affarijiet, imma naħseb li kienet setback għal dak li kellu f’moħħu l-gvern. Il-politika ta’ l-Unjoni Ewropea falliet meta l-ewwel ipprovaw jilħqu ftehim biex jagħmlu taxxa fuq is-savings ta’ barranin mhux residenti f’pajjiżhom imbagħad il-ftehim tarilhom mar-riħ wara li pajjiżi membri bħal-Lussemburgu, l-Awstrija u l-Belġu oġġezzjonaw li jġibu fi tmiem is-segretezza bankarja. Dan kienu għamluh għaliex qalu li ma tagħmilx sens li jċedu xi ħaġa meta pajjiżi oħra bħall-Isvizzera, Monaco u Leischteinstein, fost pajjiżi oħrajn se jibqgħu jibbenefikaw mis-segretezza bankarja. 

  THE DEPUTY SPEAKER:  Il-Ministru  tal-Finanzi bil-permess ta’ l-Onor. Brincat.

  ONOR. JOHN DALLI: Dawn huma affarijiet li jistgħu jagħtu impressjoni ħażina lin-nies għad-detriment tagħhom. 

  ONOR. LEO BRINCAT: Jien qed insemmi fatti.

  ONOR. JOHN DALLI:  Ma nistgħux nitkellmu fuq falliment tal-politika meta qed nitkellmu fuq negozjati li għaddejjin, kemm mal-OECD u kemm mal-membri ta’ l-unjoni ewropea fejn kulħadd qed jinsisti, bħalma qed tinsisti Malta, li niċċaqilqu meta jkun hemm level playingfield bejn kulħadd. Ma jfissirx, Mr Chairman, li din hi inzjattiva li falliet jew li mhux se ssir.

  ONOR. LEO BRINCAT: Sal-lum falliet; m’iniex qed ngħidlek li ma tistax isseħħ. Ippermettili.

  ONOR. JOHN DALLI:  Noqogħdu attenti meta nitkellmu.

  ONOR. LEO BRINCAT: Mela ħalli nippreċiża ruħi ħalli ma jkunx hemm nuqqas ta’ qbil. Jien qed ngħid li sal-lum ma rnexxietx.

  ONOR. JOHN DALLI: Ħallini nispjega u mbagħad noqgħod bil-qiegħda. Il-fatt li sal-lum għadha m’hijiex iffirmata ma jfissirx li għalissa qed inpoġġuha fuq l-ixkaffa. Ma nixtieqx li xi ħadd jieħu deċiżjonijiet li jistgħu jkunu detrimentali għalih personali u naħseb li l-Onor. Membru jaqbel miegħi u ma jridx jagħti indikazzjonijiet biex wieħed  jieħu deċiżjonijiet li finalment jisparawlu f’wiċċu. 

  ONOR. LEO BRINCAT:  Jien għedt li xorta jibqa’ d-dritt li jkun hemm bilateral exchanges.
  ONOR. JOHN DALLI:  Dan qed ngħidu minbarra l-bilateral exchanges li qed isiru.

  ONOR. LEO BRINCAT:  Nifhem, imma sal-lum aħna qegħdin nitkellmu fuq dak li ġara sal-lum. 

  ONOR. JOHN DALLI:  Jien qatt m’għedt li dawn l-affarijiet se jsiru għada. 

 ONOR. LEO BRINCAT:  Ippermettili, issa jkollok ċans fil-winding up ukoll.

  ONOR. JOHN DALLI: Mhux se nistenna tliet ġimgħat oħra biex nagħmel il-winding-up għaliex tilħaq issir ħafna ħsara.

  ONOR. LEO BRINCAT:  Nifhmek ukoll.  Għandek il-permess.

  ONOR. JOHN DALLI:  Irridu nifhmu li jien dejjem tkellimt fuq il-bażi li dawn huma affarijiet li qed jiġru, se jiġru u li qed nagħmluhom.  Aħna rridu  nserrħu ras kulħadd biex meta jiġru ma jsibux ruħhom mhux koperti. 

  THE DEPUTY SPEAKER:  L-Onor. Leo Brincat.

  ONOR. LEO BRINCAT:  Ma rridx niġi b’xi mod interpretat li jien qed nimmina xi skema li għamel il-gvern, u għalhekk semmejt dan barra mill-kuntest ta’ dan il-ftehim li ma ntlaħaqx fost il-pajjiżi ta’ l-Unjoni Ewropea. Il-gvern xorta jista’ jilħaq ftehim bilaterali ma’ pajjiż individwali, u semmejt fosthom l-Ingilterra li hu l-iktar pajjiż li jissemma’. Wieħed irid iżomm f’moħħu ċerti obbligi ta’ l-OECD li jista’ jkun hemm iktar ‘il quddiem. Aħna bħala partit laburista konxji ta’ dan kollu. Biss jien ngħid li l-fatt li ma kienx hemm ftehim s’issa fost dawn il-pajjiżi ta’ l-Unjoni Ewropea kien xi ftit ta’ set back għal dak li seta’ kellu f’moħħu l-gvern. Dwar dan nerġa’ nitkellem iktar tard u għandi xi ftit mistoqsijiet x’nagħmel lill-ministru imma għalissa nitkellem fuq suġġetti oħrajn.

Nirreferi għaIl-kwestjoni tal-kummissjoni nazzjonali għar-riforma tal-welfare, Sur President. Aħna fil-bidunett konna ħadna l-istand li bħala pajjiż ma nipparteċipawx f’din il-kummissjoni għaliex inħossu li kienet se tkun montatura għall-gvern fejn permezz ta’ nies tekniċi jilleġittimizzaw deċiżjoni politika. Dak li ġara f’dawn l-aħħar ġranet jikkonferma kemm konna ġustifikati fid-deċiżjoni li ħadna għaliex jidher ċar li l-gvern dejjem kellu f’moħħu li din isservi ta’ staffa u meta beda jara li dan ma kienx se jkun il-każ ipprova jew jinjoraha jew jgħaddi minn fuqha għaliex ma kenitx miexja fid-direzzjoni li xtaqha timxi fiha. Jien nistaqsi, per eżempju, x’kienu qed jagħmlu jew inkella x’inhuma qed jagħmlu r-rappreżentanti tal-gvern fuq din il-kummissjoni meta filwaqt li l-gvern qed jippressa lill-korpi kostitwiti biex jikkristalizzaw il-pożizzjoni tagħhom fi ħdan din il-kummissjoni, lir-rappreżentanti tiegħu qed iġiegħlhom joqogħdu gallerija. Mhux talli hekk, talli meta konna fi Brussel flimkien għall-joint-parliamentary committee Ewropew u Malti hu kien tkellem b’mod kritiku dwar il-kummissjoni. Fil-consultation documents li ġie mgħoddi lis-social partners fl-MCAST bi tħejjija għall-budget innifsu, hemm dawn il-preċiżi kelmiet. La se nnaqqas u lanqas se nżid minnhom, Sur President, u nikkwota;

“Going through the draft report which the commission distributed to the social partners, it transpires that the departure point for the analysis was not taken correctly by the commission.”.

Fi kliem ieħor f’dan il-consultation document kien qed jintqal li fl-abbozz tar-rapport li tħejja mill-kummissjoni jirriżuta li bħala punt ta’ tluq għall-analiżi tagħha ħadu premessa żbaljata. Jien nerġa’ nistaqsi x’kienu qed jagħmlu r-rappreżentanti tal-gvern fuq din il-kummissjoni meta ħallewha tuża bħala punt ta’ tluq ta’ l-analiżi tagħha ċerti premessi żbaljati. 

Jien ngħid li d-differenza fundamentali m’hijiex qiegħda biss bejn gvern u kummissjoni.  Anke fil-kabinet għandna lines of thought differenti, Sur President. Jien mhux qed ninterpreta x’naħseb li għaddej fil-kabinett jew li xi ħadd illijkjali xi ħaġa. Jekk naraw ċerti statements insibu li ċerti ministri qed jimbottaw lejn private pensions u lejn affarijiet oħrajn u ministri oħrajn jemmnu mod ieħor. Fost dawn tal-aħħar hemm il-Ministru  Gonzi li f’ġurnal ta’ l-assigurazzjoni li joħroġ kull erba’ xhur kien qal ċar u tond li l-pensjonijiet privati waħedhom m’humiex is-soluzzjoni tal-problemi eżistenti fil-qasam tal-welfare. F’dan kollu iktar milli nikkritikaw id-dettall qed nikkritikaw l-attitudni li ttieħdet min-naħa tal-gvern li fil-fehma tagħna  dehret li kienet awtoritarja. 

Jekk hu veru dak li qalu ċerti membri tal-kummissjoni - li r-rappreżentanti tal-gvern fuq il-kummissjoni għamlu ittra konġunta fejn qalu li huma se jservu biss ta’ konsulenti u mhux ta’ membri sħaħ fil-kummissjoni - nistaqsi mill-ewwel x’kien l-iskop li dawn inħatru fuq din il-kummissjoni.  Jekk veru nkitbet din l-ittra nistaqsi min ħa din id-deċiżjoni. Nistaqsi jekk ħaduhiex il-membri minn rajhom jew jekk ġewx imġiegħela minn xi ministru tal-kabinett. Jekk hu hekk nixtieq inkun naf min kien il-ministru li tahom dawn it-tip ta’ struzzjonijiet.  

Għalhekk jien ngħid, Sur President, li meta titfa’ fil-borma t-taħwid li għandna fil-qasam ta’ l-industrija, il-falliment tal-gvern li jżomm id-deadlines li mpona fuqu nnifsu fir-rigward tal-privatizzazzjoni, it-tgħaffiġa dwar il-kummissjoni tal-welfare¸ iċ-ċaħda dwar qbil biex jitneħħa d-dritt ta’ l-istrajk tas-simpatija, il-każ ta’ l-iskandlu tal-housing authority, u l-każ ta’ l-istupru tal-Kalkara, tasal għall-konklużjoni li mhux biss mhux veru li l-agħar għadda iżda li f’din il-leġislatura dan il-gvern ma kellux sena li bdietlu agħar minn din is-sena li qegħdin fiha. 

Jien ngħid li dan kollu hu sforz l-għajja u n-nuqqas ta’ ideat min-naħa tal-gvern. Dan hu gvern li sab ruħu fit-tmun tal-pajjiż b’ċikka u li minkejja l-wegħdiet kollha fierħa tal-manifest elettorali ta’ l-1998 hu gvern replika tal-gvern għajjien u nieqes mill-ħeġġa li kellna sa l-1996. Sa l-1996 kien wera li ma kellux rimedji biex jilqa’ għall-problemi tad-dejn u tad-deficit li kien ħoloq hu stess tant li kif jiftakar kulħadd, kellu anke  jirrikorri għal elezzjonijiet bikrija.  

Nerġa’ niġi għas-sitwazzjoni in ġenerali fil-pajjiż illum, Sur President. Anke jekk ninsew dak li semmejt iktar kmieni fuq l-aħħar żviluppi fil-qasam ta’ l-industrija tal-manifattura insibu li n-negozju  baqa’ ġġamjat. Kellna l-każ ta’ żewġ supermarket chains ewlenin jikkollassaw apparti mill-istagħġnar ġenerali li kien hemm u li għad hemm fost il-komunita’ kummerċjali. Kellna l-borża ta’ Malta li ħlief daqqiet ma qalgħetx u għalkemm dan l-aħħar kien hemm xi ġranet fejn uriet li se tipprova tistejqer xi ftit, dan m’hu xejn ħlief riżultat ta’ l-avvanzi li għamlu l-istock exchanges barranin li diġa’ rnexxilhom jirkupraw sew dak li tilfu wara l-ġrajja tal-11 ta’ Settembru. 

Nistaqsi kemm kellna initial public offerings fejn kien hemm kumpanniji maltin li qed jippjanaw li  jidħlu fis-suq ta’ l-ishma lokali u kemm minnhom effettivament seħħew. 

Għalkemm is-sena l-oħra l-gvern kien qal li kien ippreżenta budget bla taxxi, fl-analiżi tas-sena li għaddiet anke ġurnali bħall-Business Weekly ammettew editorjalment li l-miżuri fil-budget spiċċaw għal darba oħra għabbew piżijiet ġodda fuq il-klassi tal-ħaddiema u l-faxx tan-nofs tas-soċjeta’ Maltija. Dan mhux il-labour party biss qed jgħidu iżda l-Business Weekly li ma naħsibx li għandhom xi rabtiet mal-labour party. Dan kien kumment editorjali kważi identiku mar-riflessjonijiet li għamilna aħna bħala Partit Laburista kemm fis-sena finanzjarja li ntemmet u anke f’dawn l-aħħar ġranet. 

 Aħna nħossu li biex jirnexxi budget irid jindirizza xi ftit mill-piżijiet li ġarrbu dawn in-nies tul dawn l-aħħar tliet snin u nofs. Kieku rnexxa kien ikollu ngredjenti ġenwini biex jagħti kicksart lill-ekonomija Maltija. Dawn l-ingredjenti tfittex kemm tfittex ma ssibhom imkien. 

Xorta waħda rrid nitkellem fuq id-dejn tal-pajjiż, irrespettivament mill-issue tal-privatizzazzjoni. Il-figuri kienu u għadhom allarmanti - id-dejn waħdu żdied bi 15.8% - Lm142.8 miljun fuq is-sena ta’ qabel ibbażata Jannar/Novembru. In-nefqa rikorrenti kibret Lm43 miljun minkejja li l-gvern daħħal Lm42.4 miljun aktar f’taxxi, filwaqt li d-dejn nazzjonali spiċċa kiber Lm325.5 miljuni fuq dak li kien fl-1998.  Dan jitla’ iżjed jekk nipparagunawh ma’ dak li kien hemm fl-1997 li kienet is-sena sħiħa finanzjarja li fiha kien hemm fil-gvern il-partit laburista. Wieħed isib li minn dak iż-żmien ‘l hawn dan id-dejn kiber b’xejn inqas minn medja ta’ Lm1,000 kull persuna, Sur President. Din hi figura inkwetanti ħafna u naħseb li hi xi ħaġa ta’ tħassib serju. Sadanittant jibqa’ l-fatt li l-piż tat-taxxi - dejjem fuq bażi ta’ Jannar/Novembru - kiber b’Lm150 miljun fuq dak li kien fl-1997, is-sena’ sħiħa tal-partit laburista. Jien ngħid li din hi konferma li l-pajjiż qatt ma kien midjun daqs dawn iż-żmenijiet, filwaqt li l-poplu Malti qatt ma kellu jġorr piż tat-taxxi daqs is-sena finanzjarja li għada kif intemmet. 

L-istess se jiġri din is-sena għaliex irridu nżommu f’moħħna li l-piż tat-taxxi li jintrefa’ f’sena waħda partikolari jkompli jintrefa’ wkoll fis-snin ta’ wara, anke jekk ma tieħux in konsiderazzjoni dak li tkun qed tantiċipa li tiġbor fi dħul addizjonali, kif fil-fatt qed jantiċipa li jagħmel dan il-gvern. 

Dan qed ngħidu biex inneħħuha darba għal dejjem minn rasna li jekk il-gvern se jiġbor aktar income tax se jkunu dovut għall-ħidma tat-tax compliance unit.  Jien se nikkwota l-figuri biex nuri kemm hi ġustifikata l-kritika ta’ l-oppożizzjoni. Skond l-istess tbassir tal-gvern din is-sena suppost li għandu jiġbor Lm19 miljun income tax aktar mis-sena li għaddiet u Lm10.5 miljun f’VAT addizjonali. Fi kliem ieħor għandna kważi Lm30 miljun aktar f’dik li hi income tax u VAT biss, jekk neskludi  liċenzji, multi, dwana u sisa. 

Min-naħa l-oħra lejliet il-budget meta l-ministru mar iżur it-tax compliance unit qal li dan se jgħin biex jinġabru Lm44 miljun fil-ħames snin li ġejjin, jiġifieri medja ta’ Lm9 miljun fis-sena. Dan ifisser li anke jekk it-tax compliance unit se tilħaq il-miri tagħha, din se tkun għamlet tajjeb biss għal inqas minn terz ta’ dak li qed jikkalkula li jdaħħal aktar f’VAT u income tax il-gvern. Dan juri kemm għadna lura biex nipprovaw nindirizzaw l-evażjoni tat-taxxa bis-serjeta’ fil-pajjiż.  Aħna m’aħniex qed nippruvaw nimminaw it-tax compliance unit jew li qed ninkoraġġixxu l-evażjoni tat-taxxa, kif ġieli ġejna akkużati. Aħna ħadna ċerti miżuri meta konna fil-gvern u dan il-gvern qed jieħu ċerti miżuri wkoll. Issa qed nitkellmu fuq ir-riżultat u jidhrilna li bit-tax compliance b’kollox, bil-miri li ssettja l-gvern għalih innifsu u bit-targets proġettati għad-dħul fit-taxxa u mill-VAT, jidher li l-gvern lanqas se jkun jiddependi fuq it-tax compliance unit għal terz mid-dħul addizjonali tiegħu. Din twassalna għall-konklużjoni li tnejn minn tlieta jew aktar minn dak il-kontribut tat-taxxa addizzjonali, se jibqgħu jħallsuhom l-istess nies li kienu qed iħallsuhom dawn l-aħħar tliet snin u nofs. 

Sur President, jien nixtieq li fil-winding-up il-ministru jelaboralna fuq ċerti żidiet li hemm riferenza għalihom fl-estimi. Jien mhux se noqgħod infettaq fuq is-sigaretti u nagħmel xi lecture fuqhom kif spiss nagħmlu ta’ kull sena, imma se nieħu diversi items li hemm fl-estimi li jirrikjedu xi forma ta’ spjega min-naħa tal-ministru. Il-fees of office se jiżdiedu b’Lm5 miljun għax l-import duties fuq miscellaneous items, mistennija jiżdiedu b’Lm2.25 miljun. Fil-machine-made cigarettes li qed niddiskutu llum hemm żieda ta’ dħul jekk m’iniex sejjer żball ta’  aktar minn Lm5 miljun. Hemm żieda wkoll fuq l-excise duty apparti minn xi Lm800,000 fuq it-tabakk. Il-motor vehicle licences mistennija jikbru b’Lm1 miljun. Fil-liċenzji tas-sewqan hemm line item ġdid li ma nafux x’inhu u qed jindika Lm900,000. Hemm ukoll id​​-duty on documents li se jiżdiedu bi Lm3 miljun.  Il-court fees mistennija aktar milli jirduppjaw tant li se jitilgħu minn Lm0.7 miljun għal Lm1.50 miljun u l-patent and trademark fees se jirdoppjaw. Nistaqsi jekk hux qed nistennew reġistrazzjonijiet ġodda jew sempliċement tassew reviżjoni tal-fees tagħhom. Il-fees for the deposit of waste and rubble se jirdoppjaw għal Lm0.5 miljun. 

Jien l-ewwel għedt li se nistaqsi xi żewġ mistoqsijiet fuq l-iskema ta’ reġistrazzjoni tal-investiment. Il-mistoqsija tiegħi hi waħda ta’ informazzjoni, iktar milli ta’ kritika. Din l-iskema jekk m’inix sejjer żball ġiet fis-seħħ fit-2 jew fit-3 ta’ Diċembru. Illum qegħdin f’nofs Jannar u din l-iskema ilha taħdem xahar u nofs. Kif spjega tajjeb il-ministru llum l-ikbar inċentiva kienet għal min jirreġistra fl-ewwel tliet xhur. Wieħed kien jippretendi li l-ikbar ċaqliqa tkun fl-ewwel tliet xhur ta’ l-iskema. Nerġa’ ngħid li diġa’ għaddew xahar u nofs mit-tħaddim tagħha. 

Jien qed nistaqsi għall-interess nazzjonali u mhux għalija personali. Il-ministru darba qal li jikkalkula li hemm xi biljun lira Maltin investiti barra llegalment. Biljun lira biex jifhimni aħjar huma Lm1,000 miljun. Nixtieq inkun naf minn dawn kemm ġew ripatrijati u kemm minnhom ġew irreġistrati u għażlu li jħalluhom barra l-pajjiż. Nixtieq nistaqsi kemm kien hemm nies ikkonċernati għaliex jista’ jkollok bniedem li ġab Lm1,000 jew irreġistra Lm1,000 u jista’ jkollok bniedem li rreġistra jew ġab Lm1 miljun. Naħseb li hu ta’ nteress pubbliku li nkunu nafu x’riżultati tat s’issa din l-iskema ħalli nkunu nafu jekk ħadmitx jew le. Hemm sens ġenerali li għadha ma tatx il-frott neċċessarju. Jien m’għandix il-figuri quddiemi u ma nippretendix li jkunu għandi imma għand il-ministru tal-ġurnata. Ikun ta’ interess pubbliku u naħseb li tajjeb li jinforma lill-pubbliku ġenerali dwar jekk din l-iskema rnexxietx jew tatx riżultati neċessarji. 

Irrid insemmi wkoll item li ma ssemmietx imma li naħseb li qiegħda tqanqal diskussjoni fil-pajjiż. Fuq din naħseb jitkellem iktar fid-dettall sieħbi l-Onor. Noel Farrugia għax dan għandu x’jaqsam mas-settur tal-biedja. Nixtieq nistaqsi meta se jitħabbru d-dettalji ta' l-iskema t'għajnuna finanzjarja għas-settur tal-biedja. Sal-lum qatt ma kellna  ħjiel għaliex il-gvern hu kontra s-sussidji għat-tarznari u issa se joħroġ favur is-sussidju għas-settur tal-biedja. Nistaqsi wkoll x'garanzija għandu li b'dawn il-miżuri se jkun qed isaħħaħ il-produttivita’ u l-effiċjenza ta' dan is-settur u mhux sempliċement jitfa' ftit bżar fl-għajnejn biex idaħħlu l-hekk imsejħa tibdiliet imposti mill-Unjoni Ewropea.

Jekk inħarsu lejn il-piż tad-dejn, Sur President, insibu li tant se jkun kiber li l-public debt servicing din is-sena mistenni jkun Lm5 miljun iktar milli kien fis-sena 2000. Jekk nieħdu t-total recurrent expenditure and public debt servicing f'daqqa, insibu li se jkun żdied b'Lm113 miljun f'temp ta' sentejn - f'termini perċentwali 18.2%. Jekk nieħdu t-total recurrent expenditure mingħajr il-public debt servicing insibu li ż-żieda xorta se tkun waħda għolja għax se tkun ta' 19.6% - kważi 20%, li hu kwint talli kienet sentejn ilu. Dan biex ma nsemmix żidiet oħrajn bħal prezz tad-diesel li se jkunu mifrux fuq numru ta' snin. Hemm ukoll żieda fil-bolla li l-ħaddiem kellu jġorr għal sentejn konsekuttivi sakemm il-gvern spiċċa għolla l-kontribut tal-ħaddiema b'20%. Dan qed ngħidu għaliex jidher li din saret tattika ta' dan il-gvern. Biex mingħalih itaffi xi ftit il-pilloli qarsa li jkun qed jintroduċi fil-budget, jaqsam ċerti miżuri fuq mhedda ta' sentejn jew tlieta bħallikieku l-ħaddiem fl-aħħar mill-aħħar mhux xorta waħda se jkollu jġorr il-piż taż-żidiet kontemplati.

Niġu issa għal ċerti setturi li dwarhom fil-budget il-ministri konċernati jitkellmu mod u l-indikaturi ekonomiċi w analisti finanzjarji jitkellmu mod ieħor. Ħalli nibdew mit-turiżmu.

Ħafna żgur li jiftakru lill-Ministru Refalo jgħid li ftit li xejn kien se jkollna impatt negattiv minħabba dak li ġara fil-11 ta' Settembru. Sal-lum stess ħareġ jgħid li l-figuri ta' Diċembru kienu aħjar milli kien mistenni. Jekk dan hu veru, rrid nistaqsi għaliex in-national statistics office għadu ma ppubblikax il-figuri ta' Settembru 'l quddiem. Ma tagħmilx sens li l-ministru tat-turiżmu jikkwotalna l-figuri ta' Diċembru bħala rough estimates u n-NSO li ppubblikat figuri ferm aktar aġġornati dwar il-public finance u dwar ir-retail price index ma ppublikat xejn. Dan meta fuq affarijiet oħra ħarġet figuri għallinqas sa Novembru. Dan nafu għax illum stess dħalt fis-site tagħhom biex inkun ċert u l-aħħar figuri huma t' Awissu. Jien nistaqsi ġenwinament x'inhi r-raġuni li qed iżżomm lura lin-NSO milli jippubblikaw figuri għal dawn l-aħħar tlieta jew erba' xhur. 

Sur President, ħadd ma jieħu gost bid-deni u jien nawgura sinċerament li jirnexxielna ngħelbu din il-mewġa fit-turiżmu għax jekk niġġamjaw hawnhekk inkunu ġġamjajna kullimkien. Dan jaffettwa ħafna mill-attivita`ekonomika tagħna, anke minħabba multiplier effects li jkollu. Kulħadd jgħidlek li kellna bidu ħiemed u kwiet għas-sena 2002, bi żmien il-Milied iktar kwiet milli jkun is-soltu. Għalkemm l-affarijiet jibdew jirrankaw wara l-Milied innifsu din is-sena dan il-qawmien ftit li xejn inħass, tant li l-prospetti għal Jannar u Frar ta' din is-sena’ baqgħu negattivi. Veru li dawn ix-xhur dejjem ikunu kwieti imma l-livell tal-bookings din is-sena’ kien ferm iktar kwiet mis-soltu. Filwaqt li l-ministru tat-turiżmu baqa' jargumenta b'rasu fis-sħab dwar il-ġrajja ta' Settembru, it-trade press irraġunat mod ieħor. 

Jekk wieħed jara l-ġurnali lokali li kien hemm fil-jiem ta' wara l-Milied isib li dawn qalu li l-impatt fuq il-lukandi w l-industrija tat-turiżmu kien wieħed enormi. Dan kien il-kliem użat fil-Business Weekly, speċjalment meta rrefera għal-lukandi 5-star kif ukoll fuq dawk li jiddependu mill-konferenzi internazzjonali u l-hekk imsejjaħ incentive travel. Kien hemm kummenti wkoll minn The Times u gazzetti oħrajn. Fl-istess waqt il-leisure sector li tant jiddependi fuqu t-turiżmu spiċċa biex ħa daqqa wkoll għaliex ġie milqut mit-tourist arrivals baxxi li kellna f'dawn l-aħħar xhur. Intlaqtu b'dan il-mod kemm il-ħwienet ta' Paceville u b'mod partikolari ta' Buġibba fejn intqal li n-negozju kien wieħed ħiemed, biex ma nużax il-kelma mejjet. Hawnhekk irridu nsemmu b'mod partikolari l-a` la carte restaurants, is-souvenir shops u anke dawk li jbiegħu l-excursions.  

Kienet f'waqtha osservazzjoni li smajt illum fuq waħda mill-media lokali li apparti mis-sensji li smajna dwarhom fil-qasam tal-manifattura, kien hemm diversi sensji fis-settur turistiku. Jiddispjaċina li qed nerġgħu naraw tinbet il-marda antika li konna fieqna minnha li fix-xhur tax-xitwa nkeċċu lin-nies. Dawn l-aħħar snin, taħt iż-żewġ gvernijiet, kien hemm it-tendenza li l-ħaddiema jibqgħu jinżammu xorta u jingħataw re-training biex jagħmlu xogħol ta' maintainance imma jidher li minn din is-sena bdiet dieħla d-drawwa li jiġu ssensjati n-nies. Wieħed jawgura li din il-mewġa tkompli ddur u tingħeleb.

Nirreferi għan-negozji. Ħafna ħasbu li għax ħafna maltin baqgħu lura milli jsiefru kienu se jonfqu iktar fuq is-suq lokali, iżda fil-fatt ma ġarax hekk. Kien hemm ċaqlieqa żgħira iżda meta titkellem ma' nies fin-negozju jgħidulek li l-aktar li fittxew il-maltin kienu ċerti ħwejjeġ tax-xitwa anke minħabba l-klima li kellna din is-sena paragun ma' xtiewi oħra. Dan biex ma nsemmix il-problemi ta' cash flow li ħafna azjendi kummerċjali ilhom igorru minnhom għal sena’ sħiħa. B'żieda ma' dan hemm anke l-issue tal-bartering. Naf li l-ministru għandu teorija fuqu għax jgħid li ħafna nies jirrikorru għal barterring sempliċement biex jevadu t-taxxa. Jien mhux qed ngħid li ma jkunx hemm min jagħmel hekk, imma xorta hemm ħafna nies li jirrikorru għall-bartering għaliex m'għandhomx alternattiva. 

Jekk wieħed jaqra l-intervista li kien hemm illum f'"The Times" ma' l-institute of accountants jara l-konsegwenzi negattivi li l-bartering jista' jkollu fuq ċerti azjendi għax wieħed jista' jkun qed jinnegozja mingħajr ma jkun jaf li qiegħed f'dak l-istat. Mhux se nirripeti dak li għedt fil-bidu tad-diskors dwar il-manifattura imma ilhom jidhru ċerti sinjali li tawhomna l-FOI fir-rapport li ħarġu ftit tal-ġranet ilu. Dan hu r-rapport perjodiku li joħorġu fuq l-istat ta' l-industrija fil-pajjiż. Dakinhar, irrispettivament mill-kwestjoni tas-sensji li smajna u qrajna dwarhom dan l-aħħar, fir-rapport li ħarġu wrew li l-order books fil-biċċa l-kbira tagħhom kienu negattivi fit-tieni parti tas-sena 2001. L-FOI qalet  li t-telfien tar-rankatura fil-manifattura rreġistrat fl-ewwel nofs tas-sena li għaddiet kompla fit-tieni nofs tas-sena. 

Qalulna ċar u tond li l-performance tad-ditti sondaġġati mill-FOI kienet tirrifletti dak li wara kollox bassru u indikaw il-bank ċentrali u l-uffiċċju nazzjonali ta' l-istatistika. Dawn żiedu jgħidu li l-local order books għat-tieni nofs tas-sena kienu saħansitra ferm aktar negattivi milli kienu fl-ewwel nofs tas-sena. Tajjeb li wieħed iżomm f'moħħu, Sur President, li dan is-sondaġġ ta' l-FOI sar bejn nofs Lulju w l-ewwel ġimgħa ta' Settembru. Dan ma ħax in konsiderazzjoni l-impatt tal-ġrajjiet ta' Settembru. 

Filwaqt li l-kollega tiegħi l-Onor. Josef Bonnici qalilna li t-tneħħi għas-settur ta' l-elettronika morna tajjeb f'kull settur, is-segretarju ġenerali ta' l-FOI tkellem mod ieħor fil-kummenti tiegħu fi tmiem is-sena li għaddiet. Qalilna ċar u tond li l-esportazzjoni kienet milquta minn xejra 'l isfel, il-kumpanniji kienu qed jinvestu inqas u ċertu kumpanniji kienu qed jestendu credit terms itwal lill-klijenti li ppretendew credit terms itwal. Dawn, fi kliem is-segretarju ġenerali tal-FOI, kienu kollha sintomi ta' nuqqas serju ta' likwidita`. Din m’hijiex xi buzz word jew xi kantaliena li ħarġet biha l-oppożizzjoni. Din jgħiduhielek in-nies fin-negozji u issa qed jgħidha uffiċjalment anke s-segretarju ġenerali tal-federazzjoni ta' l-industriji.

Għalkemm kien hemm xi żidiet f'xi order books għall-esportazzjoni, is-sens ta' ottimiżmu fost l-esportaturi maltin kien għan-niżla. L-aktar li laqatni mis-sondaġġ hu l-livell ta' diskrepanza bejn il-kreditu li suppliers lokali w barranin kienu qed jagħtu lill-industrija Maltija. Dawn kienu qed jagħtu bejn 45 u 51 ġurnata u l-kreditu li l-industrija nnifisha kien qed ikollha tagħti lill-klijenti lokali kien bejn 57 u 70 jum. 

Minn dan kollu joħroġ ċar li l-piż effettivament qed ikollha ġġorru l-industrija lokali nnifsha - għafsa akbar fuq settur li fil-fehma tagħna diġa qiegħed agunija. Lil min qed jismagħna nistaqsih domanda sempliċi. Irrid nistaqsi jekk għandux raġun il-gvern li qed jgħid li l-agħar għadda, jew dawn is-setturi individwali li qegħdin, fi kliemhom stess, taħt il-wiċċ. Dawn huma tal-ħwienet, ta’ l-industrija, tal-leisure u tat-turiżmu. Jekk inkompli sejjer hekk ma nieqafx. Tajjeb li wieħed ikompli jenfasizza li filwaqt li f’Malta hawn dan iċ-ċpar kollu, f’pajjiżi oħrajn bħall-Istati Uniti beda jipprevali ċertu ottimiżmu minkejja d-daqqa ekonomika globali li ġarrbet id-dinja. 

Dan ikompli juri, Sur President, li f’Malta konna sejrin ħażin minn ferm qabel il-11 ta’ Settembru kif ukoll li morna agħar minn pajjiżi oħra wara dik id-data. Il-partit laburista xi tliet xhur kien qed jiddiskuti d-dokument ta’ l-aġġornament dwar il-politika ekonomika u finanzjarja tiegħu. Niftakar li f’diskussjoni twila w interessanti li kellna fl-eżekuttiv, konna għedna li ma nistgħux nitkellmu dwar turiżmu, biedja, sajd, industrija, servizzi finanzjarji u kostruzzjoni mingħajr ma nieqfu ftit biex naraw jekk intlaqatniex minn dak li ġara fi 11 ta’ Settembru jew jekk konniex intlaqatna qabel minħabba l-politika żbaljata tal-gvern. 

Dakinhar konna għedna bl-akbar sens ta’ responsabbilta’ li l-qilla u l-mod imdemmi li bih inqatlu eluf ta’ persuni ta’ nazzjonalitajiet differenti f’temp qasir ta’ siegħa fil-11 ta’ Settembru kien ħoloq klima t’ansjeta`, biżgħa u inċertezza madwar id-dinja kollha. Barra dan daħal il-kunċett ta’ dak li jissejjaħ terroriżmu trans-nazzjonali li firex ġwienħajh b’tant qawwa li wassal għall-ħolqien ta’ dinja ekonomika aktar dgħajfa u aktar vulnerabbli. Dakinhar konna sħaqna li l-gvern nazzjonalista għandu jġorr ir-responsabbilta’ tat-tmexxija ħażina li wasslet għall-qagħda mwiegħra fl-ekonomija tagħna qabel il-11 ta’ Settembru. Jien diġa’ tajt diversi eżempji ta’ ndikaturi ekonomiċi f’diversi setturi li marru żmerċ ferm qabel il-11 ta’ Settembru, biex nuri li ma nistgħux nibqgħu inwaħħlu f’din l-imbierka ġrajja mdemmija għalkemm xi ftit effett kellha fuq l-ekonomija ta’ pajjiżna. 

Għedna li l-Air Malta, li diġa` kienet sejra ħażin minħabba l-iżbalji tal-gvern nazzjonalista, kellha tiffaċċja sitwazzjonijiet li ma kenitx qed tbassar. Semmejna l-kanċellazzjoni ta’ għadd ta’ żjarat minn turisti speċjalment Amerikani. Semmejna kif il-Borża ta’ Malta diġa’ kienet staġnata waħda sew u kompliet tmur għall-agħar. Bħala partit kostruttiv fil-kritika tiegħu konna għidna li hemm bżonn mhux biss li neżaminaw dak li seħħ iżda nibdew naħsbu mill-ewwel għal li ġej. 

Fil-fatt, Sur President, kellna riżoluzzjoni quddiem din il-Kamra li kellha qbil unanimu. Niftakar li l-kap ta’ l-oppożizzjoni dakinhar kien issuġġerixxa li jitwaqqaf kumitat parlamentari biex jgħarbel dawn il-problemi fuq bażi mhux partiġġjana għaliex aħna nemmnu li bħala pajjiż mingħajr riżorsi naturali għandu jkollna l-kuraġġ u l-impenn biex jiġri x’jiġri nkunu ħfief, prattiċi w flessibbli biżżejjed biex nużaw strateġiji alternattivi li jgħinuna niġu għal-livelli normali tagħna. Jiddispjaċini ngħid li minn dak kollu li għedna ftit li xejn jidher li sar. 

Dakinhar mhux biss konna għedna li hemm bżonn li jitwaqqaf kumitat parlamentari, iżda li għandhom jittieħdu sensiela t’inizjattivi f’qafas ta’ pjan fuq mhedda ta’ bejn sentejn u tliet snin. Għidna li l-gvern għandu jieħu l-inizjattiva li jħejji dan il-pjan b’konsultazzjoni sħiħa mas-settur privat u dawk kollha involuti. Jien nerġa’ ngħid li ninsab informat li l-foreign affairs committee ddiskuta dan is-suġġett xi ftit imma mill-11 ta’ Settembru sal-lum għaddew ħames xhur u jien kont nippretendi li xi forma ta’ azzjoni konkreta kienet tittieħed f’mod viżibbli, tinħass u tiġi evalwata mhux biss minna d-deputati parlamentari imma anke ‘l hinn mill-Kamra nnifisha. Nippretendi li kellha tiġi evalwata minn dawk kollha li jsegwu dak li qed jiġri f’dan il-parlament biex ikunu jafu jekk kienx hemm follow-up effettiv għas-suġġeriment ċar u konkret li għamlet l-oppożizzjoni meta din il-Kamra ddiskutiet ir-riżoluzzjoni li kien ressaq Dr. Sant.

Fil-konklużjoni tiegħi għandi xi ftit kummenti ta’ natura amministrattiva li fiha l-liġi pero’ azzardajt nitkellem kif tkellimt għaliex l-ewwelnett inħoss li tajjeb li nitkellmu u nirriflettu ftit fuq l-andament ekonomiku tal-pajjiż għax inkella ma jkollniex diskussjoni ħajja dwar dak li qed niffaċċjaw. Dan ridt ngħidu wara sebgħa ġimgħat li għadda l-budget. It-tieni nett ħassejt li kont fid-dmir li nsostni l-kritika tagħna li dan il-budget effettivament għandu diversi miri li jidhru li diġa’ marru żmerċ. 

Hemm xi punti ta’ natura amministrattiva li xtaqt nitkellem fuqhom. Laqatni l-fatt li din il-liġi hi ferm itwal mill-budget innifsu għaliex il-budget kien fih 49 paġna - 41 paġna appendiċi u xi 11-il paġna statements - mentri dawn l-emendi jinġabru  f’xi 132 faċċata. 

Issemma l-gas oil u li qed jiġu ffissati ċerti rati għan-navigazzjoni bejn Malta u Għawdex. Il-Ministru rrefera għall-harbour cruises, packing activities, bunkering operations u oħrajn.  Ma jissemma xejn dwar kif se jintlaqtu s-sajjieda u jekk hemmx xi provvedimenti għas-settur pubbliku nnifsu. 

Kien hemm emenda dwar l-għarfien tas-separazzjonijiet. F’paġna 42 tad-diskors tal-budget intqal li dan is-suġġett se jkun abbażi ta’ ftehim bonarju. Il-ministru hekk qal biex inkun ġust miegħu. Madankollu jekk wieħed janalizza l-liġi jsib li ma tantx toħroġ daqshekk ċara u deher li kien hemm ċerta diskrepanza bejn dak li jgħid l-abbozz ta’ liġi u dak li ntqal fil-budget. Jien noqgħod fuq il-verżjoni li ta l-ministru - l-interpretazzjoni li ftehim bonarju għandu jkun aċċettabbli anke għall-fini ta’ din l-emenda li qed tiġi proposta fil-kuntest ta’ dan il-budget.  

Dwar il-miżata tat-tfal fl-iskejjel privati - li diġa’ ħadna pożizzjoni dwarha s-sena li għaddiet - kien tkellem sieħbi l-kelliem ewlieni għall-edukazzjoni w kultura. Issa qed nitkellmu dwar eżenzjoni ta’ taxxa. Qed jingħad li basta t-tnaqqis mit-taxxa jkun applikat għat-tfal ta’ dawk li se jitolbuha qisa taxxa. Jien naħseb li mingħajr ma nagħtu lok għall-abbużi kull każ irid jittieħed skond il-mertu tiegħu għaliex jista’ jkollna każi ta’ zijiet jew nanniet li jħallsu għall-edukazzjoni tan-neputajiet tagħhom. Dan jista’ japplika anke f’każi fejn għandna fostering u foster parents li jiddeċiedu li jħallsu l-iskola privata tat-tifel jew it-tifla konċernata. Jien nissuġġerixxi lill-ministru biex jara ftit jekk hijiex prattika  li jiġi kkunsidrat dan it-tip ta’ suġġeriment. Dment li jiġi ppruvat li għandna każi li jkunu ġenwinament in bona fede ma narax għaliex għandha ssir diskriminazzjoni u distinzjoni ġdida dwarhom.

Nirreferi għall-atti tas-sigurta’ soċjali. Importanti li jiġi spjegat kemm din se taffettwa nies li allura mhux se jkollhom kontribuzzjoni akkreditata u għalhekk tista’ taffettwalhom il-pensjoni tagħhom. Din tista’ tkun sinifikanti speċjalment jekk taqta’ minn fuq dak li hu reġistrat. 

Xtaqt nistaqsih jekk il-fostering allowances hux se jkunu taxxabbli.  Nistaqsi jekk dan japplikax ukoll għal dawk li qegħdin f’istituti u li jistgħu jikkwalifikaw għal dawn it-tip ta’ allowances. Qed jinbidel ukoll il-kalkolu taċ-childrens’ alllowance billi qed jidħol il-kunċett tar-retained pre-tax profit. Dan ifisser li kull shareholder, issa jrid iżid bħala income, is-sehem ta’ pre-tax profits tiegħu li ma jitqassmux f’dividends. Hawnhekk il-gvern se jkompli jagħsar il-lumija. 

Fl-istess abbozz ta' liġi għandna diversi bidliet fid-dazji ta' l-importazzjoni intiżi biex ikomplu jallineaw il-liġijiet ta' pajjiżna ma' dawk ta' l-unjoni ewropea. Il-ministru  qal li qed isiru biex nallineaw ma' pajjiżi żviluppati imma primarjament nafu li dan qed isir biex nallineaw mas-sistema applikabbli fl-unjoni ewropea.  Jien naħseb li kien ikun ta' għajnuna għall-pubbliku in ġenerali u anke għalina bħala oppożizzjoni kieku s-civil servants ipprovdew it-tagħrif neċessarju u mhux biss l-HS code numbers għaliex kellna nagħmlu eżerċizzju li seta' faċilment sar mis-civil servants.  Dawn setgħu pprovdewlna t-tagħrif meħtieġ flimkien ma' l-abbozz ta' liġi. Ma' l-ewwel daqqa t'għajn jidher ċar li għalkemm se jkun hemm xi każi ta' tnaqqis, hemm diversi items li probabbli huma non-EU items li se jiżdiedu u se nagħti ftit eżempji. Is-soya bean oil se jitla' minn zero għal 3.2%. Il-vegetable fats and oils u l-prepared and preserved fish se jitilgħu minn 15% għal 18%. Hemm ħafna kimiċi, bħas-sulphate, phosphates, carbonate, hydrochloride u chloride li minn xejn xe jitilgħu għal 5%. 

Laqatni wkoll kif minn xejn is-silk yarn se jitla' għal 4%, filwaqt li l-cotton yarn se jitla' 4.4% minn zero. Il-yarn innifsu  minn xejn se jitla' għal 5% u l-parts of footwear minn xejn se jitilgħu għal 3%. L-aluminium bars se jitilgħu minn xejn għal 5%. Dan juri, Sur President, li minkejja ċertu tnaqqis li jista' jkun hemm, hemm sensiela ta' prodotti relattivament essenzjali li se jogħlew mingħajr ma ġew identifikati mill-gvern fl-abbozz ta' liġi. Jekk dan m’huwiex fl-interess tal-oppożizzjoni, żgur hu fl-interess tal-pubbliku.

Il-ministru, fil-fehma tagħna, imissu ma taniex biss l-isem ta' l-items iżda anke r-rati komparattivi ħalli wieħed ikun jista' jiżen u jkejjel aħjar id-differenza u b'hekk jistabilixxi bil-quddiem kif se jiġu affettwati. Jekk ma jkollniex kejl bejn dak li hu essenzjali u dak li mhux daqstant neċessarju, lanqas biss jista' jkollna stampa ċara ta' dak li suppost qed nitkellmu u nivvotaw dwaru f'dan il-parlament. Jien naħseb li l-agħar ħaġa li jista' jkollna f'parlament bħal dan hi li jkollna affarijiet importanti li jolqtu lil kulħadd u niġu hawn u nsemmuhom bħala formalita jew rubber stamp. Tajjeb jew ħażin dawn huma affarijiet li se jolqtu lill-industrija, lill-konsumatur, lill-importatur u lin-negozjant. 

Mhux tajjeb li jkollna din it-tip t'approach, irrispettivament mill-fatt li l-gvern għandu ħames siġġijiet maġġoranza fuq l-oppożizzjoni. Importanti li biex ikollna dibattitu ħaj ikollna din it-tip ta' nformazzjoni kif jgħidu l-Ingliżi at our finger tips. Bla dubju ta' xejn il-qofol ta' dawn l-emendi jidher fl-overhauling sħiħa li jidher li hemm fir-raba' skeda tal-kodiċi tad-dwana. Jekk ma ndurux mal-lewża irridu nammettu li din qed isiir minħabba l-esiġenzi ta' l-Unjoni Ewropea, kif ukoll minħabba dak li jitlob l-NPAA – in-national plan for the adoption of the acquis.  Lanqas hawnhekk ma kellna analiżi komparattiva bil-gvern jispjega l-ħtieġa għal kull emenda li qed iressaq. 

Sur President, jien se nitkellem fuq ċerti aspetti biss tal-kodiċi - dawk li fil-fehma tagħna ftit jagħmlu sens u li jitolbu spjegazzjoni aktar ċara. Meta wieħed jara t-tifsira ta' "oġġetti Maltin" irrid nistaqsi kif prodotti importati jsiru oġġetti maltin sempliċement għaliex ġew rilaxxati għaċ-ċirkolazzjoni. Jekk wieħed għandu prodott maħdum Malta w jieħdu miegħu meta jsiefer, irrid nistaqsi jekk jibqax oġġett malti anke jekk jidħol lura Malta. Naħseb li dawn iż-żewġ osservazzjonijiet jitolbu xi forma ta' spjegazzjoni fil-winding-up. 

Il-provvediment tal-ftehim jagħmilha ċara wkoll li qed imur 'il hinn mill-membri preżenti ta' l-Unjoni Ewropea fi żmien meta għadna ma sirniex membri sħaħ ta' din l-unjoni. Dan jitkellem saħansitra dwar stati oħra li jistgħu isiru membri tagħha u li għalihom japplika ftehim bejn l-Unjoni Ewropea u  Malta. Meta l-abbozz jittratta ċertu dewmien li jista' jkun hemm fil-proċess tad-dwana nistaqsi jekk il-kontrollur hux se jkun miżmum responsabbli għad-danni, speċjalment jekk ikun hemm perishable commodities involuti. Qed ngħid dan għaliex fittixt il-liġi u jista' jkun li qabżitli, imma mill-analiżi li għamilt ma jidhirx li l-liġi tipprovdi għalih. 

Punt ieħor hu li mill-mod kif ġiet abbozzata l-liġi qed tingħata l-impressjoni li issa se jkollna tagħrif li jgħodd għal kull każ individwali u mhux liġi li torbot lil kulħadd xorta waħda. Meta l-liġi ripetutament tirriferi għad-data tal-pubblikazzjoni tal-miżuri msemmija nistaqsi jekk hux qed nirriferu għall-ippubblikar min-naħa tal-gvern malti, jew meta dawn jiġu addottati min-naħa tal-WTO.

Hemm ċerti provvedimenti dwar possessur ta' tagħrif li jorbot it-tariffa li għalkemm ma jibqax validu jista' juża dan it-tagħrif sa sitt xhur mid-data tal-pubblikazzjoni tan-notifika, basta li jkun ikkonkluda kuntratt li jorbot ix-xiri ta' l-oġġetti msemmija. Fil-fehma tagħna dan jista' jiftaħ il-bieb għal abbużi serji, u jista' jwassal ukoll biex joħloq każi ta' diskriminazzjoni. 

Nirreferi għall-professional secrecy act coverage li jittratta affarijiet kunfidenzjali marbutin ma' din il-liġi. Tajjeb li jingħad li jidher li din il-liġi qed tiġi watered down ħafna. Dan ifisser li dak li qed naqblu dwaru llum jista' għada pitgħada jerġa' jinbidel f'termini effettivi. Jidher ukoll li l-gvern qed jaħseb biex minflok li nibqgħu b'liġi tad-dwana b’rati tal-kambju li jinbidlu kuljum, issa se jinbidlu kull nhar ta’ Ġimgħa.  Din tidher bħala bidla superfiċjali imma tista' tkun sostanzjali meta fin-nofs għandek valur qawwi ta' merkanzija għax jista' jkun hemm fluctuation rate li titla' saħansitra għal madwar 3%. Kif kellna f'diversi liġijiet oħra tad-dwana, il-kritika prinċipali tagħna fuq din il-liġi jew fuq dan l-aspett tal-liġi hi li qed ikun hemm wisq lok għal applikazzjoni ta' diskrezzjoni ministerjali. Fil-prinċipju aħna kontra din id-diskrezzjoni ministerjali. L-akbar riżerva li għandna hi dwar l-aspett kollu tal-liġi fejn jidher li qed tiġi applikata template ewropea mingħajr ma nqisu ċ-ċirkostanzi ta' pajjiżna, bir-riżultat li tiġbor fiha ħafna elementi li donnhom ma japplikawx għalina. Għalhekk hemm  elementi li m’humiex effettivament prattiċi. Hemm anke l-bżonn li jiġi ċċarat anke l-aspett tal-kutrabandu.

L-abbozz jgħid li paragrafu rilevanti m’għandux japplika għal oġġetti abbord bastiment jew iġenji ta' l-ajru huma u jaqsmu l-ibħra territorjali jew l-ispazju ta' l-ajru ta' Malta mingħajr ma jkunu destinati għal xi port jew ajruport f'Malta. Jien irrid nistaqsi jekk dan ifissirx li kutrabandu li jseħħ ġewwa l-ibħra territorjali hu kompletament barra mill-ġurisdizzjoni lokali. Din m’hijiex ċara u forsi tista' tiġi spjegata fil-winding-up jew fl-istadju tal-kumitat. 

Għandna l-aspett ta' oġġetti li l-kontrollur ikun sab li jkunu ddaħħlu f'Malta mingħajr awtorizzazzjoni jew imwarrba mis-sorveljanza tad-dwana. Dan jgħidlek li l-individwu għandu jieħu kull miżura meħtieġa, inkluż il-bejgħ ta' l-oġġetti sabiex jirregolarizza s-sitwazzjoni tagħhom. Nistaqsi jekk dan jistax isir mingħajr l-approvazzjoni tal-qorti w mingħajr id-dritt ta' kontestazzjoni legali. Nistaqsi wkoll jekk dan jistax isir saħansitra mingħajr rimedju għad-danni f'każi ġustifikati. Naħseb li dan hu punt ta' informazzjoni iktar milli ta' kritika u tajjeb li jintefa' ftit dawl fuq dawn il-punti kollha għaliex jistgħu jolqtu fil-laħam il-ħaj lin-nies li jkunu konċernati. 

Aspett ieħor li laqatni jikkonċerna l-ftehim bilaterali li ma jkunx konformi mal-liġijiet u n-normi Maltin. Nistaqsi liema se jipprevali. Dan qed ngħidu għaliex jista' jkollok ftehim li effettivament ikun jidher li hu diskriminatorju. M’huwiex ċar meta se jkunu applikati l-proċeduri simplifikati u meta d-dikjarazzjoni trid tkun effettivament sħiħa. 

F’ġieħ it-trasparenza naħseb li l-eżenzjonijiet li jiġu stabbiliti mill-kontrollur għandhom jidhru fil-gazzetta tal-gvern. Naħseb li din għandha tiffaċilita` t-trasparenza ta' dan l-operat kollu. Irid jingħad il-mod li bih se jsiru miżuri li jipprojbixxu w jimponu ċertu kundizzjonijiet u jiffaċilitaw l-użu tal-paragrafu li jista’ jiġi addottat mill-kontrollur. Qed ngħid hekk għax irridu nkunu nafu jekk dan hux se jsir b'mod arbitrarju jew b'mod applikabbli għal kull każ. Irridu nkunu nafu wkoll jekk hux se jsir b'official notice, jew jekk il-preċedent hux se jkun qiegħed saħansitra jorbot. 

Aspett ieħor li m’huwiex ċar hu l-indikazzjoni li r-rata tad-dazju donnha tiddependi fuq l-użu li jkun maħsub jew fuq il-kodifikazzjoni ta' l-oġġett. Biex nagħti eżempju rrid ngħid li l-għan ta' l-oġġett jista' jinbidel anke maż-żmien. Jista' jkollok karozza antika li ma tibqax tintuża' u ssir oġġett t'esebizzjoni. Nistaqsi x’se jiġri f’każi bħal dawn. Meta l-liġi titkellem dwar il-konċessjoni ta' l-awtorizzazzjoni, tqum mistoqsija naturali oħra; jekk dan hux se jgħolli l-prezz ta' l-esportazzjoni u jġibna inqas kompetittivi. Jekk hu hekk nistaqsi x'se tkun il-qagħda tal-produtturi maltin biex jiddefendu l-interessi tagħhom. Il-politika dwar il-possibbilta` ta' żewġ tipi ta' żoni ħielsa għandha tiġi spjegata aktar fiċ-ċar. Jidher ukoll li fejn jidħol il-ġarr tad-dejn tad-dwana, l-importazzjoni temporanja se tibda ġġorr id-dazju. Jekk dan jiġri għandna nagħmlu garanzija f'każ ta' esportazzjoni li ma ssirx fi żmien preskritt. Din tagħmel iktar sens. Din  hi l-opinjoni teknika li għandna fuq dan is-suġġett. 

Hemm ċerti aspetti fl-abbozz ta' liġi li donnhom iddaħħlu iktar bħala afterthought. Qed nirreferi għal artikolu 212A. Li sibt inkwetanti hu li jidher li d-dazju se jitħallas skond jekk il-kontrollur ikunx sodisfatt mill-kredibbilta' tad-debitur. Naħseb li din hi sistema laxka wisq, Sur President u għandha tħasseb fl-aspett taż-żamm tal-finanzi pubbliċi taħt kontroll f'aspett ieħor tal-liġi. Naħseb li din hi loophole u jekk inħalluha kif inhi tista' twassal għal sitwazzjoni mhux sodisfaċenti. 

L-aħħar żewġ osservazzjonijiet li għandi, Sur President huma dwar il-ħlas tad-dazju. Ma narax għaliex ladarba l-merkanzija tkun irrilaxxata mid-dwana jew mill-bonded stores għandu  jkun hemm dewmien fil-ħlas tad-dazji. Sadanittant jidher li l-VAT se jiġi kopert fuq bażi ta' returns kull tliet xhur. Fil-konklużjoni ma rridx ngħid li l-gvern kellu xi skopijiet ħżiena meta ressaq dawn l-emendi sostanzjali, imma jekk dawn huma verament l-istandard conditions ta' l-unjoni ewropea  inħoss li għal pajjiż taċ-ċokon tagħna dawn huma kollha kumplikazzjonijiet bla bżonn u jistgħu ikunu perikolużi. Ma ngħidx perikolużi fis-sens li jkunu destabbilizzanti imma li ma jkunux prattiċi fl-applikazzjoni tagħhom. 

Sur President, jiena ppruvajt nagħti ħarsa mifruxa kemm jista' jkun dwar aspetti li mhux biss jolqtu s-settur finanzjarju imma anke dak ekonomiku. Nerġa' ngħid li ħassejtni fid-dmir li nagħmel dan fid-dawl ta' dak li kien qiegħed jintqal mill-gvern qabel il-11 ta' Settembru u fid-dawl ta' dak li ntqal mill-gvern wara l-11 ta' Settembru. Ridt nagħti ħarsa mifruxa fid-dawl ta' dak li ntqal mill-gvern qabel il-budget ta' Novembru, fid-dawl ta' dak li ntqal mill-gvern fil-budget ta' Novembru, u fid-dawl ta' dak li għamel jew naqas li jagħmel il-gvern wara l-budget ta' Novembru. Nerġa' ngħid li l-fatt li l-gvern ma żammx mal-miri u d-dead lines li mpona fuqu nnifsu juri li qarraq bil-poplu għaliex ma tagħmilx sens li wara seba’ ġimgħat li jinqara l-budget insibu li diġa morna żmerċ. 

Bilfors li dakinhar il-ministru  diġa` kellu xi indikazzjoni li l-miri mhux ser jintlaħqu. Ikun interessanti li jgħidilna meta sar it-treasury bills coverage biex jagħmel tajjeb għall-privatizzazzjoni li ma saritx. Jekk il-gvern issellef dawn it-treasury bills fil-bidu ta' Diċembru, l-ingann ikun ikbar għaliex il-budget inqara fil-21 ta' Novembru. Jien  nagħmel distinzjoni bejn self li jkun ġie meħud fit-2 jew fit-3 ta' Diċembru u self li jkun ġie meħud fil-21 jew fit-23 ta' Diċembru. Tajjeb li din il-Kamra tiġi nfurmata fuq meta sar ir-raising ta' dawn it-treasury bills. Nispera li l-ministru jwieġeb il-mistoqsija li għamilt iktar kmieni jien stess. Nistaqsi jekk dan ġiex kompletament kopert bi treasury bills, jew jekk kienx hemm rikors għat-treasury funds  u anke għal xi sinking funds biex ikopri xi biċċa minnu.

Nagħlaq hawnhekk, Sur President, u nittama li fil-winding-up il-ministru  jagħtina tweġiba. F'dak li qed nagħmlu, qegħdin inpoġġu biss quddiemna l-interess nazzjonali. M'aħniex qegħdin inxewxu jew nippruvaw niddastibilizzaw. Qegħdin sempliċement nippruvaw noħorġu l-verita` tal-fatti li dan il-gvern naqas li jesponi għal dan id-dibattitu. 

  MR SPEAKER: Grazzi. Aktar rimarki? L-Onor. Carmelo Abela.

  ONOR. CARMELO ABELA: Grazzi, Mr Speaker. Sikwit tisma' min jgħid  u jistasi jekk inkunux qegħdin nitkellmu fuq l-istess pajjiż jew le minħabba d-diverġenzi ta’ dak li nkunu qed ngħidu. Minn banda ma nagħtix tort lil min jibda jissuspetta jekk dak li qiegħed jisma' jkunx fuq l-istess pajjiż. Għalkemm diġa' bdew jiġu mplimentati minħabba l-liġi ta' l-erarju, tajjeb li nieħdu din l-okkażjoni biex apparti li nitkellmu fuq l-abbozz ta' liġi nagħtu ħarsa lejn dak li l-pajjiż qed jgħaddi minnu bħalissa u dak li hu maħsub li se jiġri f'pajjiżna. L-Onor. Brincat għamel tajjeb li fil-ħin li kellu ta ħarsa kemm lejn dak li ġara fil-passat riċenti kif ukoll lejn il-preżent u lejn x'jista' jiġri għall-futur. Għalkemm wieħed ma jistax ibassar mija fil-mija’, minn dak li jkun għaddej fil-preżent nistgħu nintuwixxu x’se jiġri fil-futur. Meta wieħed jisma’ lill-oppożizzjoni titkellem u lill-gvern jibqa’ lura u jpinġi stampa pożittiva, bilfors jistaqsi jekk hux qed ngħixu fl-istess pajjiż u nitkellmu fuq l-istess problemi jew sfidi. Għal min qed jismagħna u għal dawk li eleġġewna tajjeb li nippruvaw inwieġbu din il-mistoqsija mhux b’mod passjonat imma b’mod prattiku. B’hekk irridu naraw ftit dak li jkun għaddej f'pajjiżna. 

Mr Speaker, ċertament li fil-preżent mhux kollox sejjer tajjeb u naħseb li jekk il-gvern jibqa' jwebbes rasu, jgħid li m’hemmx problemi, joqgħod jilgħab bil-figuri u jgħid li qed juru sinjali pożittivi ikun qed jibgħat lill-poplu ‘l bogħod mir-realta`. Ikun qed jagħmel hekk mhux biss lill-konsumatur li jikkonsma u jħallas aktar taxxi imma anke lill-operaturi ekonomiċi prinċipali li mill-esperjenza tagħhom jafu li l-affarijiet m’humiex sejrin tajjeb.

Il-budget li ppreżenta l-gvern u li diġa` bdejna nħossu l-effetti tiegħu niddiskrivih bħala budget magħmul b'mod intelliġenti. Qed ngħid hekk fis-sens li l-gvern Nazzjonalista ħadem b'tattika li permezz tagħha l-ewwel żewġ budgets tiegħu kellhom miżuri iebsa ħafna. 

Wieħed jista’ jirreferi għall-dawn il-miżuri iebsa waħda waħda. Kellna ż-żieda fl-income tax, fil-bolla u miżuri oħra li ddaħħlu kemm fil-budget kif ukoll bejn budget u ieħor għax tajjeb li wieħed isemmi spejjeż oħrajn li daħlu matul is-snin. Il-budget li l-gvern Nazzjonalista ppreżenta għal din is-sena’ qed ikompli jagħfas fuq it-taxxi li ddaħħlu qabel u għalhekk il-poplu bla ma jkun jaf mill-ewwel, se jkollu jħallas iktar matul din is-sena. 

Il-Kap ta' l-Oppożizzjoni s-sena li għaddiet kien iddeskriva l-budget tas-sena 2001 bħala makna taż-żrar li tkompli tagħfas fuq il-poplu l-aktar fuq il-ħaddiem li għandu dħul medju u dħul baxx. Ċertament li dan il-budget hu  ripetizzjoni tal-budget ta' qablu fejn naturalment il-ħaddiema bi dħul baxx u medju huma l-iktar li qed jintlaqtu minn dawn il-miżuri. 

Meta wieħed jara din is-sitwazzjoni, fejn id-dħul tal-poplu dejjem qed jitnaqqar, isib li dak li jkun qed ikollu inqas spending power f'idejh. B’konsegwenza se jolqot lin-nies tal-ħwienet u lil min joffri servizz. Fl-aħħar mill-aħħar allura l-maġġoranza se tieħu daqqa 'l isfel u ċertament dan iwassal għal problema ta' cash flow. Meta wieħed jiġi biex idawwar ir-rota ta' kuljum se jiltaqa’ ma' problemi kbar u l-gvern m'għandux jagħlaq widnejh għal dak li jkun qed jingħad. L-aktar li se jintlaqtu minn dawn il-problemi huma s-self employed li għandhom dħul medju ‘l-isfel u hemm bżonn li l-gvern jisma’ t-talbiet tagħhom. Tajjeb li l-parlament janalizza ftit x'inhu għaddej u x'soluzzjonijiet jista' jkun hemm għall-problemi li qed insemmu aħna u l-persuni li jiktbu fil-gazzetta għax iħossu l-ħtieġa li jesprimu ruħhom fuq il-problemi tal-pajjiż. Ċertament il-gvern sab skuża minħabba l-inċidenti tal-11 ta' Settembru, pero’ qabel din id-data jekk wieħed isemmi l-kelma riċessjoni qisu għamel dnub mejjet.

Wara l-11 ta' Settembru  kien hemm xi ministri li bdew isemmu r-ripple effects tal-inċidenti bħala skuża għat-tnaqqis li kien hemm f'ċerti setturi, fosthom it-turiżmu. Il-Ministru Refalo filli kien qal li mhux se nintlaqtu - kif semma' l-Onor. Brincat - u filli qal li jista' jkollna xi tnaqqis minħabba dak li ġara fil-11 ta' Settembru. L-oppożizzjoni min-naħa tagħna rrikonoxxejna li jista' jkun hemm xi diffikultajiet wara l-11 ta' Settembru, tant li kif semma' l-Onor. Brincat lejn l-aħħar tad-diskors tiegħu pproponejna u ssuġġerejna li l-parlament jifforma  kumitat li jagħmel osservazzjonijiet serji li jżomm taħt skrutinju dawk li jistgħu jkunu l-effetti negattivi ta’ wara l-11 ta' Settembru. 

Il-proposta tagħna, għax ġiet min-naħa ta' l-oppożizzjoni, ma tantx intlaqgħet min-naħa tal-gvern għax intqal li jista' jagħmilha kull kumitat. Fil-fatt din ġiet diskussa xi ftit fuq fuq fil-kumitat ta' l-affarijiet barranin u ma smajniex aktar biha. Naħseb li hu tajjeb li dan id-dibattitu jiffoka ftit iktar fuq dawn l-affarijiet ukoll u naraw ftit jekk hux veru li l-affarijiet bdew sejrin ħażin f'ċertu oqsma wara l-11 ta' Settembru jew qabel. Jidher li anke fit-turiżmu l-problemi bdew qabel u għalhekk irridu naraw x'jistgħu ikunu s-soluzzjonijiet. Jien naħseb li kemm-il darba f'dan il-parlament - u anke barra dan il-parlament - issemmew diversi affarijiet li jistgħu isiru fil-qasam tat-turiżmu pero` ċertament ma ġewx meħuda bis-serjeta`. Tajjeb li naraw għaliex pajjiżna m'għadux kompetittiv daqskemm kien qabel u naraw għaliex ħaddieħor sar aktar kompetittiv minna. 

Fl-aħħar budget smajna wkoll li l-gvern qed jirnexxielu jikkontrolla d-deficit tal-pajjiż. Id-deficit hu d-diskrepanza bejn id-dħul u l-infiq tal-gvern. Hemm numru ta' mistoqsijiet dwar kemm verament il-gvern qed jikkontrolla d-deficit u l-istorja tibda minn meta fl-1998 il-Partit Nazzjonalista reġa' rebaħ l-elezzjoni.  Hemmhekk ġie minfuħ ħafna d-deficit li l-gvern Nazzjonalista kien qal li sab wara  l-elezzjoni ta' l-1998 billi  għamel deficit qawwi ta' Lm150 miljun li ġabar fih numru ta' spejjeż oħrajn li kellhom jintefqu s-sena ta' wara. Dan sar biex id-deficit ta' l-aħħar ftit xhur ta' gvern Laburista jidher kbir ħafna u allura l-Partit Nazzjonalista fil-gvern ikollu l-ewwel skuża sabiex ma jwettaqx il-wegħdiet li għamel fl-1998 u li ħafna minnhom jiswew miljuni kbar ta' liri. 

Il-mistoqsija dwar id-deficit ma tiqafx hawn u kemm verament il-gvern qed jikkontrolla n-nefqa tiegħu hi mistoqsija li ta' min wieħed jagħmilha, forsi xi darba nieħdu tweġiba. Jien nixtieq insemmi każ wieħed li naħseb li jammonta għal aktar minn Lm1 miljun. Nirreferi għan-numru ta' persuni li jiġu mpjegati mill-gvern innifsu jew l-azjendi tiegħu bl-iskuża li m'hemm ħadd min jidħol minflok dawk il-persuni li qed jispiċċaw biż-żmien minn maċ-ċivil. Hawnhekk qed jerġgħu jidħlu numru ta' konsulenti li s-salarju tagħhom ikun ferm u ferm ogħla minn dak li kellhom maċ-ċivil. Dan hu eżempju wieħed.  Nixtieq nistaqsi wkoll dwar kemm veru li qed nagħmlu kontrolli fuq l-infieq li jsir. Fl-aħħar ftit xhur tas-sena d-dipartimenti jagħmlu ġirja biex jonfqu l-flus li jkun fadlilhom għax inkella jitilfuhom. Naħseb tajjeb li jsir eżerċizzju serju fil-qafas tal-gvern kollu biex jieqfu ċerti spejjeż li dejjem qed jiġu carried forward. Dawn il-flus jistgħu sempliċiment jintefqu f’postijiet oħrajn. 

Mr Speaker, apparti d-deficit irridu nitkellmu fuq id-dejn li għandu pajjiżna għax ma naħsibx li qed jissemma biżżejjed. 

  MR SPEAKER: Skużani ninterrompik. Sar il-ħin, tibqa'  in possession?
  ONOR. CARMELO ABELA : Iva,  nibqa' in possession. 
  MR SPEAKER: Grazzi. Issa nsejjaħ lill-ministru tal-Finanzi biex f'isem il-viċi prim ministru, jekk jogħġbu, jressaq l-aġġornament.


AĠĠORNAMENT 

  ONOR. JOHN DALLI: Mr Speaker, nipproponi l-aġġornament tal-Kamra għal għada t-Tlieta 15 ta' Jannar, 2002, b'din l-aġenda: 

Ordnijiet tal-Ġurnata

Abbozz ta’ Liġi li Jimplimenta Miżuri ta’ l-Estimi - Tieni Qari (Kont.);

Abbozz ta’ Liġi dwar il-Patrimonju Kulturali - Kumitat (Kont.);

Abbozz ta’ Liġi dwar il-Kunsill Nazzjonali għall-Kultura u l-Arti - Kumitat; 

Abbozz ta’ Liġi li jemenda l-Ordinanza dwar il-Kostituzzjoni tal-Kariga ta’ Avukat Ġenerali u dik ta’ Avukat tar-Repubblika - Tieni Qari; u

Riżoluzzjoni tal-Prim Ministru dwar il-qagħda fil-pajjiż - Kontinwazzjoni

------------------

Abbozz ta' Liġi li jemenda l-Kodiċi Kriminali - Kumitat Permanenti;

Abbozz ta’ Liġi dwar il-Probation
 - Kumitat Permanenti;

Abbozz ta' Liġi dwar ir-Ratifika ta' Konvenzjonijiet dwar Proċeduri Legali - Kumitat Permanenti

Abbozz ta' Liġi dwar l-Amministrazzjoni ta' Art tal-Gvern - Kumitat Permanenti

Abbozz ta’ Liġi dwar is-Sigurta’ fl-Ikel 
- Kumitat Permanenti;

Abbozz ta’ Liġi li jemenda l-Att dwar l-Uffiċċju tal-Posta - Kumitat Permanenti; u

Abbozz ta’ Liġi li jemenda l-Att dwar l-IbħraTerritorjali u ż-Żona Kontigwa - Kumitat Permanenti.

  MR SPEAKER: Grazzi. Rimarki? L-Onor. Jason Azzopardi.

  ONOR. JASON AZZOPARDI: Grazzi, Mr Speaker talli tajtni l-fakulta` nieħu l-ewwel aġġornament ta' dan il-parlament għal din is-sena ġdida eżattament kif għadna kemm dħalna mir-recess tal-Milied. Xtaqt bil-permess tiegħek nirrifletti ftit fuq żewġ ġrajjiet importanti li konna xhieda tagħhom, waħda fit-tajjeb u l-oħra fil-ħażin. Dawn ġraw matul dawn l-aħħar ġimgħatejn proprju mit-tmiem tar-recess f'Diċembru sal-lum. Avveniment minnhom kien iktar minn kwalunkwe ħaġa oħra Ewropew pero’ kien internazzjonali fid-dimensjoni ekonomika tiegħu. L-avveniment l-ieħor kien lokali u naħseb li tajjeb li bħala Maltin u mhux bħala deputati jew politiċi jkun tajjeb li nirriflettu x’ifisser għalissa u għall-ġejjieni. 

L-ewwel avveniment li xtaqt nitkellem fuqu hu l-introduzzjoni tal-euro. Naħseb dak li għaddejna minnu lkoll fil-lejl ta' bejn il-31 ta' Diċembru u l-1 ta' Jannar, Mr Speaker, hu avveniment storiku li maż-żmien għad niftakruh bħala wieħed mill-akbar ġrajjiet importanti fuq livell ekonomiku u politiku matul dawn l-aħħar  snin. L-introduzzjoni ta' l-euro fl-Ewropa tfisser, fil-fehma umli tiegħi, li fir-realta' għall-ewwel darba l-Unjoni Ewropea qiegħda f'idejna. Il-euro hu realta’ li bl-ingliż se jkolli nsejjaħlu a momentous event. Dan hu simbolu t’Ewropa ġdida li tgħaqqad minflok tifred. Fil-fehma umli tiegħi, Sur President, l-introduzzjoni ta' l-istess munita fil-but ta' xejn inqas minn tliet mitt miljun persuna fl-Ewropa se tfisser identita` ġdida għall-Ewropa. 

Mr Speaker, ikun tajjeb jekk nirriflettu ftit fuq dan l-avveniment storiku. Il-euro m'għandux biss valur ekonomiku - li hu importantissimu- iżda aktar importanti minn hekk għandu valur politiku. Id-dollaru, il-yen ġappuniż u muniti oħrajn huma mezz ta' skambju jew ħażna ta' valur. Il-euro hu ferm iktar minn  skambju w ħażna ta' valur fis-sens li llum iċ-ċittadin Ewropew se jikkwantifika r-rikkezza tiegħu f'termini ta' tant eluf u tant miljuni ta' euro. Ferm aktar mid-dollaru u mil-yen se ikun ifisser ukoll l-għaqda ta' l-Ewropa nnifisha. Għall-ewwel darba, kif għedt fil-bidu, qegħdin naraw l-Ewropa f'idejna b'mod tanġibbli u reali u hemm messaġġ x’nixtarru. Il-messaġġ hu li l-Ewropej jingħaqdu biex joħolqu iktar ġid. Qed jingħaqdu mingħajr ħadd m'hu qed iġiegħlhom għax qed iħossu li se jkunu ferm iktar b'saħħithom u rilevanti fid-dinja tal-lum. 

Mr Speaker, Malta tagħna tidħol f'dan il-kwadru għax bejn wieħed u ieħor  70% tal-kummerċ tagħna hu proprju mal-pajjiżi Ewropej. 90% tat-turiżmu ġej minn pajjiżi Ewropej. Mingħajr ma rridu se niddakkru minn din il-kultura ġdida tal-euro u allura tajjeb li nispjegaw lill-poplu tagħna li din hi l-ewwel għaqda u monitarja fl-istorja sħiħa tal-bniedem sal-lum li ma ġietx frott t’impożizzjoni minn xi imperu kif għamlu r-Rumani tliet elef sena ilu, kif għamlu l-Griegi ftit qabilhom u kif ġara fil-gwerra ċivili Amerikana li tat bidu għall-Istati Uniti ta' l-Amerika. Il-euro hu frott ir-rieda ħielsa ta’ 12-il poplu sovran. Meta jien u ħafna Maltin oħrajn konna barra minn xtutna stajna naraw kemm hi fantastika l-għaqda u l-uniċita’ li ġabet din il-munita. Frott tal-Euro, l-Ewropa se tkun ġdida. Kif qal il-President Prodi se tkun Ewropa aktar b'saħħitha u b'kapaċita' ferm ikbar li toħloq aktar ġid. Ċertament ir-rilevanza ta' l-Unjoni Ewropa wara l-1 ta' Jannar li għadda żdiedet u tkattret bil-bosta. 

Wieħed jaħseb li dan hu avveniment purament u teknikament monetarju, imma anke l-kap tal-Knisja Kattolika fl-1 ta' Jannar meta kien qiegħed jindirizza l-pjazza ta' San Pietru u jagħti l-messaġġ tiegħu irrefera għal dan l-avveniment bħala “un traguardo storico.” Meta tara li anke l-awspiċju tal-Papa qed jara li dan hu avveniment kbir tibda tirrifletti li l-euro hu parti minn realta’ tajba u li tgħaqqad. Xieraq li aħna l-Maltin nipparteċipaw bi dritt fil-proċess ta' l-euro. U ma nistgħux nipparteċipaw ġo dan il-proċess jekk mhux bħala membri dinjitużi fl-Unjoni Ewropea.

L-Ewropa qed tingħaqad b'mod li ssaħħaħ u mhux iddgħajjef is-sovranita` ta' kull pajjiż għax il-Euro qed tagħmel il-pajjiżi Ewropej aktar b'saħħithom u aktar kapaċi jwieġbu għax-xewqat u l-bżonnijiet tal-popli sovrani tagħhom. Tajjeb li aħna l-Maltin inkunu esposti għalih fl-iskambji kummerċjali pero` ngħid li jkun ferm aħjar li nipparteċipaw bi dritt f'dan il-proċess ta' l-għaqda monetarja li ovvjament tista' sseħħ biss wara li nissieħbu fl-Unjoni Ewropea. Dik hi r-riflessjoni li xtaqt nagħmel fuq avveniment fuq skala mhux biss Ewropea iżda ċertament internazzjonali. 

Mr Speaker, fl-1 ta' Jannar, filwaqt li fil-pajjiżi Ewropej kellna l-ftuħ tal-fliexken tax-xampanja u l-logħob tan-nar għall-introduzzjoni ta' munita li qed tgħaqqad liċ-ċittadini tal-pajjiżi Ewropej, f’Malta wkoll għaddejna minn avveniment li ma jistax wieħed ma jirriflettiex fuqu. L-azzjoni li jagħmel jew il-kliem li jgħid bniedem, speċjalment jekk ikollu ċerta awtorita` ma jeffetwawx lilu biss iżda lil ta’ madwaru u lis-soċjeta. Il-politiku m'hu xejn għajr ir-rappreżentant, il-mandatarju u l-fiduċjarju tal-poplu Malti u allura l-azzjonijiet u l-kliem li jgħid jew ma jgħidx jakkwistaw valur ferm ikbar milli kieku saru jew ma sarux minn kwalsiasi persuna oħra fis-soċjeta`. 

Jiena bħala Malti u bħala deputat ta' dan il-parlament inħoss ħafna dispjaċir meta nara li meta aħna bħala parlament mmorru nagħtu l-awguri tagħna lill-kap ta' l-istat immorru mifrudin. Naħseb li hu fatt ta' min jistmerru li għat-tielet sena din il-Kamra marret tagħti l-awgurju tagħha bħala kamra mifruda. Din bdiet wara l-bidu ta' dan il-parlament fl-1998. Tajjeb li ngħidu – jekk mhux hekk ikkoreġuni, iżda jiena kważi ċert minn dan - li fl-1 ta' Jannar il-membri parlamentari dejjem kienu jmorru bħala Kamra waħda u bħala parlament wieħed irrispettitivament minn min hu fil-gvern u fl-oppożizzjoni. Deputati nazzjonalisti u laburisti kienu jmorru taħt l-umbrella tal-ispeaker tal-ġurnata u jagħtu l-awguri tagħhom lill-President. Dan kien it-tielet l-1 tas-sena li aħna morna nagħtu l-awguri tagħna lill-Kap ta' l-Istat bħala Kamra mifruda. 

Ma nistax nifhem x'inhu l-ħsieb wara din il-ħaġa u ma nistax nifhem għaliex jiġu separatament u indipendentament mill-kumplament u b’hekk aħna nispiċċaw immorru bħala żewġ entitajiet  differenti meta fil-fatt aħna parlament wieħed. Aħna verament komposti mill-oppożizzjoni u mill-gvern tal-ġurnata, pero` suppost qegħdin naġixxu bħala parlament wieħed b'ċerta uniċita' u b'ċerta univoċita' fl-interess tal-poplu Malti kollu. 

Naraha ipokrezija li nħallu lil min idaħħal il-pika partiġġjana u pwerili biex ikun hemm din il-qasma anke fl-awgurju ta' l-1 tas-sena. X'jiswa li aħna nawguraw lil xulxin l-isbaħ xewqat qabel ir-recess u fl-iktar okkażjoni fejn suppost nuru l-kamariderin ta' bejnietna bħala deputati mmorru għal rasna? Id-deputati Nazzjonalisti tagħna ma jagħmlux hekk bi ħsieb iżda b'effett għax jekk id-deputati tan-naħa l-oħra jogħġobhom ma jakkumpanjawx il-kumplament tal-parlament,  allura indirettament nispiċċaw ninfirdu. 

Mr Speaker, din id-darba dan il-messaġġ ta' diviżjoni u ta' firda reġa' mmanifesta ruħu ferm agħar u ġie mkabbar permezz tal-kontroversja ta' l-Istrina. Biex ngħid dan li ġej, se niddikjara li qed niżvesti ruħi mill-immunita’ u mill-privileġġ parlamentari. M'iniex qed niżvesti ruħi mill-immunita` parlamentari għaliex se nagħmel  xi dikjarazzjoni jew se niskopri l-Amerika iżda għax se nikkummenta fuq fatti li jafhom kulħadd u dak li se ngħid m’inix se ngħidu bħala deputat ta' dan il-parlament, iżda fuq kollox u qabel kollox bħala Malti li ngħix f'Malta. Ma rridx ninħeba wara xi mantell politiku għax inħoss b'sinċerita` kbira dak li se ngħid. 

Dak li ġara wara l-avveniment ta' l-Istrina ta' l-aħħar ta' Diċembru kien frott ta’ trasmissjoni maratona fuq it-televiżjoni u juri li aktar minn qatt qabel il-Partit Laburista mhux qed jgħaqqad is-soċjeta' Maltija. B'dak li mhux qed jagħmel aktar milli b’dak li qed jagħmel dan il-partit qed idaħħal il-firda u d-diviżjoni fis-soċjeta’ Maltija. Diversi nies kienu jafu minn ġranet qabel li kien hemm il-ħsieb premeditat li jkun hemm bojkott mhux uffiċjali min-naħa tal-Partit Laburista għall-programm l-Istrina. Personalment jien kont naf erbat ijiem qabel pero’ kien hawn min jaf minn ġimgħa qabel għax Malta hu pajjiż żgħir u l-kelma tiġri. Aħbarijiet ħżiena jaslu fil-widnejn malajr daqs aħbarijiet tajbin. 

Jiena ħsibt u ttamajt li din kienet diċerija minn tas-soltu pero' l-fatti wrew li kienet pantomina.Il-kap ta' l-oppożizzjoni fl-artikolu tiegħu f”l-Orizzont” iddeskriva t-trasmissjoni ta' l-Istrina bħala pantomina. Naħseb trid tkun vera ma tistħix biex l-ikbar att ta' solidarjeta` Maltija ssejjaħlu hekk. Pantomina jagħmilha min idaħħal feles fl-iktar avveniment li jgħaqqadna bħala poplu wieħed. Il-pantomini jagħmilhom min jagħmel assalt selvaġġ, feroċi w krudili fuq min ma jaqbilx miegħu għas-sempliċi fatt li ma jaqbilx miegħu. 

Mingħalija kien Voltaire jew Montesquien li kien qal  "Nirrispetta d-dritt tiegħek illi ma taqbilx miegħi  u niddefendi  sal-mewt dak id-dritt  tiegħek  li ma taqbilx  miegħi. L-abbuż verbali jbeżżgħani u jinkwetani.” Dan l-abbuż verbali smajnieh u qrajnieh fl-artikoli tal-kap ta' l-oppożizzjoni f’''l-orizzont'' fil-konfront ta' fost oħrajn, Anna Mallia, Joe Azzopardi u l-kumpannija  Where's Everybody. Lil min ma jaqbilx miegħu  jgħidlu  li se jaqtgħulu lsienu u li tilef  rasu. Dan il-kliem intqal mill-kap ta' l-oppożizzjoni fil-konfront ta'  personalitajiet Ewropej li  ġew iżuruna minn barra. Saħansitra l-kap  ta' l-oppożizzjoni qal li huwa l-obbligu tad-deputati  u personalitajiet tal-Partit Laburista li ma jattendux. Imma f’dan il-każ saret riflessjoni mill-kap  ta' l-oppożizzjoni li b'dak li qed jgħid  u bl-assenza tiegħu bagħat messaġġ li anke fil-karita' għandna   ndaħħlu l-pika politika partiġġjana? Imma possibbli li waqajna f'dan il-livell? Possibbli li nistgħu ngħoddsu daqshekk fil-fond? Possibbli li ma jkunx hemm is-sensittivita` li inti m’intix persuna kwalunkwe` u inti m'intix kwalsiasi  deputat!? Inti kap ta' partit , ex Prim ministru  u bniedem li tixtieq u qed taspira li jerġa' jkollok il-fiduċja tal-Maltin biex terġa' tmexxi l-Maltin. Dak l-avveniment  wera  l-insensittivita` tal-kap ta' oppożizzjoni. Dan ġie jaqa' u jqum  minn x'bearings  se jkollu għemilu u kliemu fuq il-ġbir ta' karita` fil-ġimgħat, fix-xhur u fis-snin li ġejjin. 

Mr Speaker, jiena nispera u nixtieq li din il-pantomina  verament  tintesa pero'  ta’ min ngħid li f'dawn l-aħħar  ġranet iltqajt mhux ma' nazzjonalisti  biss imma ma' ċittadini ta' dan il-pajjiż ta' fehma  politika differenti ferm  minn tiegħi li jħossuhom diżgustati, diżillużi u disheartened  bl-atteġġament tal-kap tal-partit  tagħhom, u kien dan li wassalni  biex  nagħmel  dan l-intervent illum. Issa dan kollu għalfejn għamlu? Għax il-kumpannija  Where's Everybody għamlet  polls – li wara kollox jagħmluhom anke l-partiti u l-gazzetti - li  waħda wara l-oħra, tista' tgħid  minn Marzu u April  tas-sena l-oħra ‘l hawn  juru illi l-kap ta' l-oppożizzjoni huwa inqas popolari mhux mill-kap tal-Partit Nazzjonalista biss imma anke mill-partit tiegħu stess. Issa li tkun kap ta' partit u tkun inqas  popolari mill-partit  tiegħek  stess ci vuole u naħseb li ħaġa bħal din ta' min wieħed jirrifletti fuqha. X'differenza l-kariżma illi jnissel il-Prim Ministru! Issa jiena I never pay a  complement  at the expense of truth, pero` x'differenza hemm! 

Mr Speaker, jiena ma nixtieqx li dan il-pajjiż  fil-politika nibqgħu nattakkaw  il- il-messaġġier. Huwa l-messaġġ  li għandna nattakkaw.  Imma allura inti kellek tuża' okkażjoni  nazzjonali bħal dik biex teħodha kontra l-kumpannija Where’s Everybody?  Kellek tikteb dak l-artikolu f''l-orizzont''! Dan  fil-fehma  tiegħi, Sur President  huwa każ ieħor ta'  sour grapes.  U naħseb li issa verament wasal iż-żmien li bħala poplu Malti ngħidu daqshekk għal dan l-atteġġament. 

Jiena fil-bidu għedt li kull bniedem  fis-soċjeta'  għandu jagħmel  riflessjoni fuq l-effett  ta' l-azzjonijiet tiegħu. It-Taljani  għandhom  saying  sabiħ ħafna li jgħid “gli onori vanno  con gli onori”; l-unuri  jimxu u  jsibu unuri oħra. L-unur li inti  għandek li tokkupa pożizzjoni prestiġġuża bħal dik iġib miegħu responsabbilta`  kbira. Jekk tridha ta'  leader, aġixxi bħala tali.  Dan id-diskors  japplika anke għal  leader  tal-youth centre,  leader  ta' organizzazzjoni ġovanili jew captain  ta'  team  tal-football, aħseb u ara għal kap tat-tieni l-ikbar partit f'dan il-pajjiż. Fil-fehma tiegħi dan huwa aġir insopportabbli, irresponsabbli, inaċċettabbli u inskusabbli. Jiena nweġġa' meta naf li hawn eluf  ta' familji mweġġa' mingħajr distinzjoni ta' kulur, u għalhekk  jiena fil-bidu għedt  niżvesti  ruħi mill-immunita` parlamentari. Hawn  mhux qed  nitkellem  bħala  deputat  Nazzjonalista imma  bħala Malti. 

Jiena  ltqajt  ma' bosta familji mhux ta' l-istess opinjoni tiegħi li fil-bżonn ta' l-għajnuna  u huma ta’ l-opinjoni li bl-atteġġament tiegħu l-kap ta' l-oppożizzjoni fera u ried estakola, ried jitfa' dell premedidat fuq min għadda l-festi sakrosanti tal-Milied, inkluż il-ġurnata  tal-Milied stess, l-uffiċċju jipprepara għal programm televiżiv bħal dak. Huwa minn ewl  id-dinja li trid tkun persuna popolari  fuq it-televixin  jew personalita'  qawwija li tiġbed in-nies u  li għandha l-kariżma - xi ħaġa nieqsa  f'ċerti wħud hawn ġew - li tmexxi programm  bħal dak. U mela jiġi l-kap ta' l-oppożizzjoni f'artikolu fl-orizzont jiddetta min għandu u min m'għandux jippreżenta programm bħal dak! Fejn  huma r-regola tal-loġika li japplikaw f'pajjiżi oħra? Għalfejn m'għandhomx  japplikaw  għal Malta tagħna wkoll?  Fejn jonqosna  naslu? Dan juri kemm il-Partit Laburista tilef il-boxxla  soċjali,  u tilef, fil-fehma tiegħi, il-kuxjenza  morali tiegħu. Il-Partit Laburista sar partit  bla ruħ , bla  qalb,  insensittiv u bla skrupli. Mr. Speaker, f’dan l-istadju rrid nagħmilha ċara u nerġa' ngħid li jiena għandi kull rispett  lejn il-persuna  tal-kap ta' l-oppożizzjoni pero` rigward l-azzjonijiet  tiegħu,  speċjalment bħal din,  naħseb  li issa  we have scraped the bottom. Jiena bħala Malti m'għandi l-ebda rispett lejn azzjonijiet  bħal dawn.

Mr. Speaker, daqskemm nikkritika lil min għamel  bħan-nagħaġ ta' Bendu u ma pparteċipax f'dak il-programm daqstant ieħor  ta' min ifaħħar lil dawk id-deputati Laburisti li kellhom is-sinsla u kellhom ir-ruħ jattendu u jipparteċipaw fil-programm imsemmi. Hawnhekk insemmi lill-Onor. George Vella id-deputy leader, lill-Onor. Karmenu Vella,  lill-Onor. Anġlu Farrugia u lill-Onor. Marie Louise Coleiro. Saħansitra l-Onor. Vella u l-Onor. Farrugia anke taw għotja personali privata. Hekk iridu  jsiru l-affarijiet f'attivitajiet bħal dawk. Aħna poplu wieħed.  Il-Partit Laburista jiftaħar  tant li ħadd m’hu għar-rimi!  Dak li kiteb il-kap ta' l-oppożizzjoni huwa xokkanti. Huwa  jiddefinixxi l-ikbar  turija ta' karita'  bħala  pantomina.  Proprju to add  insult to injury -  u naħseb hemmhekk joħroġ il-kumpless ta' inferjorita` - l-kap ta' l-oppożizzjoni  ħadha  qatta' bla ħabel kontra Anna Mallia permezz ta’ attakk kważi selvaġġ. Naf personalment deputati  Laburisti  li kienu  on the way  għall-Istrina u ċemplulhom  biex ma jmorrux. X'differenza, Sur President, mill-partit tagħna!  Kemm ikollna  laqgħat internament  u nesprimu  opinjonijiet  differenti. 

Id-differenza hi li għandna l-liberta’ u nħossuna liberi li nesprimu opinjonijiet differenti kemm fuq affarijiet żgħar u anke fuq dawk kbar. 

Bħala Malti jiddispjaċini, Sur President, li pajjiżi għandu kap ta' l-oppożizzjoni li qed imexxi b'dan il-mod diviżiv. M’huwiex l-interess tad-demokrazija f'pajjiżna li jkollha oppożizzjoni mhux kredibbli, mhux sana u moralment defiċjenti. Irrid nistaqsi x’qed jiġrilu dan il-pajjiż. Mhux ta' b'xejn xi kultant ngħidu li hawn kriżi ta' valuri. Jekk min suppost jagħti l-eżempju jaġixxi b'dan il-mod premeditat! L-unika inizzjattiva li kien ħa l-gvern laburista bejn l-1996 u l-1998 favur il-persuni b'diżabilita` kienet meta marru l-armata u l-pulizija jgħinu lil dawn in-nies jitilgħu t-taraġ ta' Kastilja. Din kienet gimmick bħal meta mar iżur il-Magħtab bil-helicopter. Il-fatt li jkollna okkażjoni ta’ manifestazzjoni ta’ solidarjeta’ bħal dik u jagħmlulha sabotage juri kemm dawn kienu gimmicks. Il- kap ta' l-oppożizzjoni ma jistax ikun kredibbli meta jgħid li jrid soċjeta` sensittiva u ta' wens meta kien hu responsabbli għall-ikbar att ta' insensitivita` li stajna naraw. Grazzi.

  MR SPEAKER: Grazzi. Sar il-ħin. Il-Kamra hija aġġornata għal għada t-Tlieta, 15 ta' Jannar 2002 fid-9.00 a.m. bl-aġenda kif komunikata mill-Ministru. 

Fid-9.30 p.m. il-Kamra aġġornat mingħajr ma saret il-mistoqsija.


MISTOQSIJIET GĦAL TWEĠIBIET ORALI MWIEĠBA BIL-MIKTUB

UNJONI EWROPEJA - RISTRUTTURAR

30523. L-ONOR. NOEL FARRUGIA  staqsa lill-Ministru għall-Agrikoltura u Sajd: Jista' l-Ministru jgħid x'inhuma r-ristrutturar li jridu jwettqu il-produtturi tal-frott frisk matul t-2002 u t-2008? Kemm jiswa f'ċifra ta' flus? Kemm se jkun f'ċifra ta' flus l-għajnuna li l-UE se tagħti għal dan ir-ristrutturar?
ONOR. NINU ZAMMIT:  Nirriferi l-Onor. Interpellant għat-tweġiba mogħtija għall-mistoqsija parlamentari nru 30522. 
UNJONI EWROPEJA - PROĊESSAR

30524. L-ONOR. NOEL FARRUGIA  staqsa lill-Ministru għall-Agrikoltura u Sajd: Jista' l-Ministru jgħid x'inhuma r-ristrutturar li jridu jwettqu il-produtturi ta' l-iproċessar matul t-2002 u t-2008? Kemm jiswa f'ċifra ta' flus? Kemm se jkun f'ċifra ta' flus l-għajnuna li l-UE se tagħti għal dan ir-ristrutturar?
ONOR. NINU ZAMMIT:  Kull stabbiliment ta' l-ipproċessar għandu ħtiġiet differenti minn ta' sħabu.

Iċ-ċifra meħtieġa tiddependi mill-pjani ta' kull stabbiliment.  L-għajnuna li tista' tingħata tiddependi minn negozjati li qed isiru.
UNJONI EWROPEJA - SPECIAL SAFEGUARDS

30525. L-ONOR. NOEL FARRUGIA  staqsa lill-Ministru għas-Servizzi Ekonomiċi: B'referenza għall-mistoqsija parlamentari nru. 30349, jista' l-Ministru jispjega kemm mill-539 special safeguards se jikkonċernaw lill-Maltin u Għawdxin wara li Malta tissieħeb membru ta' l-UE? Kemm mill-special safeguards se jolqtgħu l-kummerċ ta' l-prodotti ta' l-ikel bejn pajjiżna u l-Awtralja?
ONOR. JOSEF BONNICI:  Tajjeb jingħad li l-iSpecial Safeguards huma mekkaniżmu supplimentari għas-sistema ta' Tariff Quotas.  L-Organizzazzjoni Dinjija għall-Kummerċ (WTO) tħares lejn dan il-mekkaniżmu bħala miżura ta' kontinġenza biex jintuża biss f'ċirkustanzi partikulari.  Fil-prattika, ftit li xejn kien hemm ċirkustanzi fejn dawn l-iSpecial Safeguards ġew użati, u quddiem il-W.T.O. hemm numru ta' proposti sabiex dan il-mekkaniżmu jispiċċa,

Dan ukoll għaliex il-pajjiżi membri tal-W.T.O, għadhom kif qablu li jagħtu bidu għal sensiela ġdida (new round) ta' taħdidiet multilaterali sabiex anke is-settur agrikolu jiġi liberalizzat.  Dan joħroġ ċar mid-dikjarazzjoni maqbula mill-pajjiżi kollha membri fil-W.T.O. maħruġa fi tmiem il-konferenza ministerjali li saret dan l-aħħar f'Doha il-Qatar.
UNJONI EWROPEJA - RISTRUTTURAR

30526. L-ONOR. NOEL FARRUGIA  staqsa lill-Ministru għall-Agrikoltura u Sajd: Jista' l-Ministru jgħid x'inhuma r-ristrutturar li jridu jwettqu il-produtturi ta' l-agro industrija matul t-2002 u t-2008? Kemm jiswa f'ċifra ta' flus? Kemm se jkun f'ċifra ta' flus l-għajnuna li l-UE se tagħti għal dan ir-ristrutturar?
ONOR. NINU ZAMMIT:  L-agroindustrija tfisser l-industrija kollha marbuta mal-agrikoltura.  Għaldaqstant nirriferi l-Onor. Interpellant għat-tweġiba mogħtija għall-mistoqsija nru 30522.
UNJONI EWROPEJA – PRODUTTURI TA’ L-PITKALA

30527. L-ONOR. NOEL FARRUGIA  staqsa lill-Ministru għall-Agrikoltura u Sajd: Jista' l-Ministru jgħid x'inhuma r-ristrutturar li jridu jwettqu il-produtturi ta' l-Pitkala matul t-2002 u t-2008? Kemm jiswa f'ċifra ta' flus? Kemm se jkun f'ċifra ta' flus l-għajnuna li l-UE se tagħti għal dan ir-ristrutturar?
ONOR. NINU ZAMMIT:  Nitlob l-Onor. Interpellant jgħid xi jrid iffisser bil-kliem "il-produtturi ta' l-Pitkala".
MONTE DI PIETA - DEPOSITU TAD-DEHEB

30560. L-ONOR. CHARLES BUHAGIAR  staqsa lill-Ministru tal-Finanzi: Jista' l-Ministru jgħid kemm jiġi stmat l-prezz tad-deheb li jiġi depositat fil-Monte di Pieta? X'inhu l-valur li jingħata lil min jiddeposita d-deheb? X'kien il-valur tnax-il xahar ilu?
  ONOR. JOHN DALLI:  Ngħarraf lill-Onorevoli Interpellant li l-flus mislufa fuq depożitu ta' deheb fil-Monte huma bbażati fuq il-prezz intrinsiku maħruġ mill-Konslu. Tnax-il xahar ilu l-ammont hekk misluf kien tlieta u tletin fil-mija tal-prezz intrinsiku minħabba żieda sostenuta fl-ammont ta' deheb depożitat inħass il-bżonn li r-rata tiġi ridotta għal ħamsa u għoxrin fil-mija.
GIRGENTI - LATRINA

30563. L-ONOR. MICHAEL BONNICI  staqsa lill-Ministru għall-Ambjent: Jista' l-Ministru jagħtini raġuni għaliex il-latrina li hemm  il-ħsieb li ssir fin-naħa tal-Girgenti (fejn isiru l-Pelegrinaggi) ix-xogħol fuqha għadu ma nbediex? 

Jikkonsidrax li għal ammont kbir ta' persuni li jattendu għal dawn il-pelegrinaġġi, tkunx ħaġa flokha li din il-latrina ssir mill-aktar fis?
 ONOR. FRANCIS ZAMMIT DIMECH:  Ninsab infurmat li peress li l-latrina oriġinali kienet ser tinbena parti minnha fuq propjeta privata, saret applikazzjoni oħra lill-Awtorita' ta' l-Ippjanar biex il-latrina tinbena fuq propjeta tal-Gvern. Din l-applikazzjoni qiegħdha pendenti quddiem l-Awtorita' ta' l-Ippjanar.
VALLETTA - SPRALL

30564. L-ONOR. MICHAEL BONNICI  staqsa lill-Ministru għall-Ambjent: Jista' l-Ministru jordna b'mod urgenti biex jirranġa l-isprall (magħmul minn blocks tal-ħġieġ) li hemm taħt il-loġoġ (fejn il-koisk 'Interflora)  fi Triq ir-Repubblika l-Belt Valletta? Peress li dan l-isprall qiegħed għoli mill-livell tat-Triq u qiegħed ikun ta' periklu għal pedestrains, jikkonsidrax  li dan ix-xogħol jittieħed fl-idejn mill-aktar fis possibli?
  ONOR. FRANCIS ZAMMIT DIMECH:  Ninsab infurmat li l-isprall li qed jirreferi għalih l-Onorevoli Interpellant huwa privat u mhux tal-Gvern.
EŻAMIJIET - GRADES

30566. L-ONOR. RITA LAW  staqsiet lill-Ministru ta' l-Edukazzjoni: Jista' l-Ministru jgħid kemm kien hemm tfajliet u guventur tal-Matematika f'Mejju 2000 u f'Mejju 2001? X'kienu l-gradi tar-riżultati li ġiebu l-istudenti f'dawn iż-żewġ eżamijiet? Kemm kien hemm tfajliet u kemm kien hemm ġuventur li ġabu dawn il-grades għaż-żewġ eżamijiet separatament?
  ONOR. LOUIS GALEA:  Informat li l-istatistika mitluba, flimkien ma' ħafna tagħrif ieħor, ser tkun ippubblikata f'Newsletter Nru 42 u fir-Rapport dwar l-Eżamijiet taċ-Ċertifikat ta' l-Edukazzjoni Sekondarja, li l-Bord tal-MATSEC ser joħroġ f'nofs Jannar.

Kopja ta' dawn ser titqiegħed fuq il-Mejda tal-Kamra fl-ewwel seduta wara l-pubblikazzjoni ta' dawn ir-rapporti.
PA - TOPIC PAPER

30570. L-ONOR. CHARLES BUHAGIAR  staqsa lill-Ministru ta' l-Intern: Jista' l-Ministru jpoġġi fuq il-mejda tal-kamra tat-topic paper li ħejjiet l-Awtorita' ta' l-Ippjanar dwar

1  leisure and entertainment

2  coastal areas?
  ONOR. TONIO BORG:  Qed inpoġġi fuq il-Mejda tal-Kamra 4 kopji tal-Coastal Strategy topic paper.  Aktar kopji jistgħu jittieħdu direttament mill-webpage ta` l-Awtorita` ta` l-Ippjanar (www.pa-malta.org).

Dwar it-topic paper li tirrigwardja l-Leisure and Entertainment, nirreferi lill-Onor. Interpellant għat-tweġiba li jien tajt għall-mistoqsija parlamentari nru. 30336.
COTTONERA REHABILITATION COMMITTTEE

30572. L-ONOR. CHARLES BUHAGIAR  staqsa lill-Ministru għall-Ambjent: Jista' l-Ministru jirrispondi il-mistoqsija parlamentari nru. 30443?
  ONOR. FRANCIS ZAMMIT DIMECH:  Ninsab infurmat li l-flus minfuqa fil-Kottonera, sena b'sena, mill-Kumitat għar-Riabilitazzjoni tal-Kottonera u fuq liema proġetti, huma kif ġej:

	 SENA
	NEFQA
	PROĠETTI 

	  1994
	Lm232,305
	Ix-Xatt tal-Birgu, ix-Xatt ta' l-Isla

	  
	
	

	  1995
	Lm  95,263
	Ix-Xatt ta' l-Isla; estensjoni u xogħlijiet biex jiġi msebbaħ

il-Promenade ta' l-Isla; tiswija fil-Moll tal-Kalkara; xogħol

ta' manutenzjoni fil-Fortini, Birgu.

	
	
	

	
	
	

	
	
	

	   1996
	Lm100,725.
	Xogħol fi Pjazza Santa Margherita; xogħlijiet fiċ-Ċimiterju

tal-Kalkara; xogħlijiet fix-Xatt u l-Promenade ta' l-Isla;

xogħol fl-iskoll tal-Birgu; xogħlijiet fil-Forti Sant'Anġlu,

Birgu; xogħlijiet fil-Fortini, Birgu.

	
	
	

	
	
	

	
	
	

	
	
	

	   1997
	Lm114,641.
	Twaqqiegħ u bini mill-ġdid tal-'Bell Tower' tal-Knisja ta'

San Ġiljan, Isla; xogħol ta' pavimentar fi Triq Juan 

B Azzopardi, Isla; xogħol fi Triq Santa Skolastika, Birgu;

resurfacing u xogħlijiet ta' titjib ambjentali f'Collachio

Area, Birgu; tibdil tas-saqaf fl-Auberge de France;

pavimentar bil-konkrit fix-Xatt tal-Birgu; kostruzzjoni

tal-parking areas f'Tal-Ħawli Housing Estate, Birgu;

xogħlijiet ta' manutenzjoni lis-swar ta' Santa Margherita;

xogħlijiet fi Pjazza Santa Margherita; xogħlijiet fl-iskoll

tal-Kalkara.

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	   1998
	Lm104,110.
	Xogħol ta' riabilitazzjoni ta' Couvre Porte, Birgu; restawr

fl-Auberge de France, Birgu; xogħlijiet ta' restawr fis-sur 

ta' Sant'Elena, Bormla; xogħlijiet f'St. Nicholas Married

Quarters, Bormla; xogħlijiet ta' restawr fil-Mina ta'

Għajn Dwieli; xogħol ta' rikostruzzjoni tal-Bell Tower

tal-Knisja ta' San Ġiljan, Isla; xogħlijiet ta' restawr 

f'Bighi Complex u Fort Rinella, Kalkara; riabilitazzjoni

fl-uffiċini tal-Kumitat għar-Riabilitazzjoni tal-Kottonera.

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	   1999
	Lm  77,472.
	Pavimentar ta' Pjazza Santa Margherita, Bormla;

xogħlijiet fis-sur ta' Santa Margherita, Bormla; pavimentar

quddiem id-dar ta' l-Anzjani, Bormla; information sign

fil-Birgu; Birgu Fest (Attivita' Kulturali) fil-Birgu; xogħol

fuq il-Gardjola, Isla; railing fil-bajja tar-Rinella, Kalkara;

bini ta' ċint f'Għajn Dwieli.

	
	
	

	
	
	

	
	
	

	
	
	

	
	
	

	
	
	

	   2000
	Lm165,668.
	Pavimentar quddiem id-Dar ta' l-Anzjani, Bormla; 

xogħlijiet fi Pjazza Santa Margherita, Bormla; xogħlijiet

fi Triq il-Pellegrinaġġ, Triq Daħlet it-Tliet Ibliet u Pjazza

Paolino Vassallo, Bormla; restawr ta' gallerija ta' 

l-Azzjoni Kattolika, Bormla; xogħlijiet fis-sur ta' Santa

Margherita, Bormla; xogħol ta' restawr f'St. Helen's

Gate, Bormla; bini ta' ċint f'Għajn Dwieli; restawr u

titjib tal-pont u xogħlijiet oħra fi Triq Boffa, Birgu;

tindif fil-foss, Birgu; restawr u titjib fix-xelters tal-Gwerra

fi Ġnien il-Kunsill, Birgu; xogħol ta' titjib f'Couvre Porte,

Birgu; pavimentar tal-qawwi fi Triq il-Kunsill Popolari,

Birgu; xogħlijiet ta' restawr f'St. John's Tower, Birgu;

xogħol fi Triq San Mikiel, Isla; railing fil-Bajja 

tar-Rinella, Kalkara; bini ta' ċint fi Triq Santu Rokku,

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	
	
	

	
	
	Kalkara; għajnuna għall-attivitajiet kulturali 

fil-Kottonera; manutenzjoni ta' l-uffiċini ġodda

tal-Kumitat għar-Riabilitazzjoni tal-Kottonera.

	
	
	

	
	
	


PARK NAZZJONALI - KUMITAT

30574. L-ONOR. CHARLES BUHAGIAR  staqsa lill-Ministru għall-Ambjent: B'referenza għar-risposta għall-mistoqsija parlamentari nru. 30446 jista' l-Ministru jagħti l-ismijiet tal-persuni li jiffurmaw il-kumitat prinċipali u s-sottokumitati fl-istruttura ġdida għal Park Nazzjonali?
  ONOR. FRANCIS ZAMMIT DIMECH:  Ninsab infurmat li l-persuni li jiffurmaw il-kumitat prinċipali huma dawn:

	     George Buhagiar
	Chairman, Works Division

	     Shirley Buttigieg
	Works Division

	     Charles Zammit
	Ministry for the Environment

	     M'Louise Caruana
	Works Division

	     Joseph Sciriha
	Government Property Division

	     Alan Vella
	Planning Authority

	     Euchar Camilleri
	Ministry for Education

	     Anthony Meli
	Ministry for Agriculture

	     Albert Briffa
	Ministry for Economic Services

	     Ronnie Galea
	Private Enterprise

	     Norbert Testa
	Secretary, Works Division


Il-persuni li jiffurmaw is-sottokumitati jkunu wħud minn dawn l-istess nies u oħrajn minn entitajiet oħra fuq bażi flessibbli, skond il-ħtieġa tal-ħidma. Min imexxi s-sottokumitati jkunu dejjem membri tal-kumitat prinċipali u dawn ser jiġu stabbiliti fl-ewwel laqgħat ta' din is-sena.
SPTAR SAN LUQA - INKJESTA

30576. L-ONOR. CHARLES BUHAGIAR  staqsa lill-Ministru tas-Saħħa: B'referenza għall-inkjesta li kienet saret fuq każ ġara fis-sala MS fl-isptar San Luqa fl-14 ta' April 2001,

1  x'kienu r-rakomandazzjonijiet li saru fir-rapport ta' l-inkjesta?

2  lil min ingħata dan ir-rapport?

3  x'passi ttieħdu in vista tal-konklużjoni ta' l-inkjesta?
 ONOR. LOUIS DEGUARA:  Nitlob lill-Onorevoli Interpellant ikun iktar specifiku, u jghidilna liema hi s-sala li dwarha saret din il-Mistoqsija parlamentari.
DIPARTIMENT TAS-SIGURTA' SOĊJALI

30586. L-ONOR. ANGELO FARRUGIA  staqsa lill-Viċi Prim Ministru u Ministru għall-Politika Soċjali: Jista' l-Ministru jara kif tista tittaffa l-problema tal-persuna li d-dettalji tagħha qed jintbagħtu separatament minħabba li d-dipartiment tas-sigurta soċjali tramite uffiċjal, ħa żball u talab li jiġu rifużi ammont li ingħatat lilu bħala għajnuna soċjali fl-ammont ta' Lm 806, li qegħdin jitnaqsu bir-rata ta' Lm 40 fix-xahar, jiġu mnaqssa b'rata inqas peress li huwa prattikament impossibli li dan l-anzjan li jgħix waħdu ikun jista' jkompli jgħix?
  ONOR. LAWRENCE GONZI:  Ninforma lill-Onor. Interpellant li d-Dipartiment tas-Sigurta' Soċjali nforma lill-persuna msemmija dwar il-każ tiegħu.
CT SCAN

30588. L-ONOR. MARIE LOUISE COLEIRO  staqsiet lill-Ministru tas-Saħħa: Jista' l-Ministru jgħid għaliex appuntament ta' CT Scan li ġie mitlub f'Novembru fl-Isptar San Luqa, ingħata għal Frar tas-sena 2002?
ONOR. LOUIS DEGUARA:  Infurmat li ma hemmx waiting list għal CT Scan li huma kkunsindrati urġenti.  

Isiru konsultazzjonijiet bejn il-konsulenti kliniċi u r-Radjoloġisti, f'każi li huma ta inqas urġenza.  Dawn il-pazjenti jiġu s-slottjati bħala over-booking, sistema li turi l-effiċjenza tar-radiographers u r-radjoloġisti li jaħdmu f'dan id-dipartiment.

Bħalissa il-waiting time ta` l-appuntamenti għall-CT Scan mhux urġenti huwa bejn wieħed u ieħor ta` minn erba` sa ħames ġimgħat.  Id-Dipartiment tar-Radioloġija fl-Isptar San Luqa jagħmel madwar 25 CT Scan kuljum.  Dan ifisser li jsiru 20% iktar CT Scans minn dipartiment tar-radioloġija fl-isptarijiet fl-Ewropa li bħalna jservu popolazzjoni ta` xi 400,000.
REFUNDS - INCOME TAX

30590. L-ONOR. MARIE LOUISE COLEIRO  staqsiet lill-Ministru tal-Finanzi: Jista' l-Ministru jgħid fuq liema kriterji qed jiġu mogħtija refunds ta' l-income tax? Kemm fadal refunds  biex jingħataw, sena b'sena? Kemm ingħataw refunds minn Settembru 1998, sena b'sena u għal liema sena f'kull sena li ingħataw?
ONOR. JOHN DALLI:  Ngħarraf lill-Onorevoli Interpellant li kif ingħad f'diversi interpellanzi fis-snin l-imgħoddija mis-sena ta' stima 1999 'l hawn, ir-refunds qegħdin jitħallsu fi żmien 6 xhur skond il-liġi. Refunds dovuti għas-snin preċedenti jitħallsu skond diversi kriterji fosthom għall-liema snin jirreferi, jekk humiex dovuti lil xi pensjonanti, f'każijiet umanitarji inkluż ta' mard, jekk it-taxpayer ikunx bagħat il-formoli kollha ta' taxxa u ċirkostanzi simili oħra.

Qiegħed inqiegħed fuq il-Mejda tal-Kamra dettalji dwar ir-refunds li tħallsu bejn 1997 u l-2001, u x'ammonti għad iridu jitħallsu sas-sena 1998. 
ANGIO PLASTI

30591. L-ONOR. MARIE LOUISE COLEIRO  staqsiet lill-Ministru tas-Saħħa: Jista' l-Ministru jgħid għaliex appuntament għal Angio Plasti li ġie mitlub f'Novembru għall-persuna li d-dettalji tagħha qed jingħataw kunfidenzjalment, sa llum għadu ma' ingħatax?
  ONOR. LOUIS DEGUARA:  Peress li l-informazzjoni mitluba mill-Onor Interpellant hija ta' natura personali, għandha tiġi segwita l-proċedura kif indikata fit-tweġiba għall-mistoqsija nru 13567 f'seduta 235.
ADULT TRAINING CENTRES

30592. L-ONOR. MARIE LOUISE COLEIRO  staqsiet lill-Viċi Prim Ministru u Ministru għall-Politika Soċjali: Jista' l-Viċi Prim Ministru jgħid għaliex mhux jingħataw l-injections ta' l-influwenza lill-persuni b'diżabilita' li jattendu fl-Adult Training Centres?
ONOR. LAWRENCE GONZI:  Nirreferi lill-Onor. Interpellanti għat-tweġiba li tajt għall-mistoqsija parlamentari nru 28268 f'seduta nru 607.
SIGURTA' SOĊJALI - DISKRIMINAZZJONI

30595. L-ONOR. MARIE LOUISE COLEIRO  staqsiet lill-Viċi Prim Ministru u Ministru għall-Politika Soċjali: Jista' l-Ministru jgħid meta se tiġi emendata l-liġi tas-sigurta' soċjali biex tinqata' d-diskriminazzjoni fil-konfront ta' nisa miżżewġa li jkunu ħadmu ħajjiethom kollha iżda minħabba ċirkostanzi partikolari jkollhom jieqfu mix-xogħol f'ċerta eta' u jkunu jixtiequ jkomplu jħallsu l-bolla?
  ONOR. LAWRENCE GONZI:  Ninforma lill-Onor. Interpellant li hi l-politika ta' dan il-Gvern li minn żmien għal ħmien iressaq emendi fil-liġijiet soċjali bl-iskop li jkompli jtejjeb il-qagħda ta' kullħadd specċjalment ta' dawk fosthom li huma l-aktar fil-bżonn.  Uħud minn dawn l-emendi għandhom ikollhom effett li jsaħħu l-ugwaljanza bejn is-sessi.  Hu ttamat li fi żmien qasir ikolli l-opportunita' li nressaq għal approvazzjoni ta' din il-Kamra emendi f'dan is-sens.
ENEMALTA – TWAĦĦIL TA’ LAMPA

30600. L-ONOR. JOSEPH M. SAMMUT  staqsa lill-Ministru għas-Servizzi Ekonomiċi: Jista' l-Ministru jieħu l-passi neċessarji u jara li teħel lampa fi Triq il-Port Ħieles mal-faċċata tal-fond Oasis fl-istess triq stante li din it-triq hija mudlama wisq?
 ONOR. JOSEF BONNICI:  Ninsab infurmat li minn investigazzjoni li saret mill-ħaddiema tal-Korporazzjoni Enemalta jirriżulta li fit-triq imsemmija hemm dawl adekwat.
MALTA POST - ĦADDIEMA

30603. L-ONOR. JOSEPH M. SAMMUT  staqsa lill-Ministru għas-Servizzi Ekonomiċi: Jista' l-Ministru jgħid x'se jsir fil-konfront ta' dawk il-ħaddiema tal-posta li għażlu biex imorru mal-Gvern u ċioe jekk humiex ser jiġu ntegrati fiċ-Ċivil sabiex ikunu jistgħu jikkwalifikaw anke għall-promozzjonijiet? Jekkl fl-affermattiv, meta?
  ONOR. JOSEF BONNICI:  Peress li l-materja li dwarha qed jistaqsi l-Onorevoli Membru għadha qed tkun diskussa, ma naħsibx li jkun prudenti li f'dan l-istadju jingħataw dettalji.
AWTORITA' TAD-DJAR

30604. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' l-Ministru jwieġeb il-mistoqsija parlamentari nru. 30532?
  ONOR. LAWRENCE GONZI:  Risposta għall-mistoqsija parlamentari numru 30532 ingħatat f'Seduta Numru 674.
SIGURTA SOĊJALI

30605. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' l-Ministru jwieġeb il-mistoqsija parlamentari nru. 30531?
ONOR. LAWRENCE GONZI:  Risposta għall-mistoqsija parlamentari numru 30531 ingħatat f'Seduta Numru 674.
ARRETRATI TA' TAXXA – TAX PAYER SERVICE

30606. L-ONOR. JOSEPH M. SAMMUT  staqsa lill-Ministru tal-Finanzi: Jista' l-Ministru jara li l'persuna li armla id-dettalji tagħha qed jintbagħtu separatament, tirċievi l-arretrati ta' taxxa li ilhom pendenti snin?
ONOR. JOHN DALLI:  Ngħarraf lill-Onorevoli Interpellant li ma naħsibx li għandi nagħti nformazzjoni konfidenzjali. Jekk l-Onorevoli Interpellant ikun awtorizzat mit-taxpayer allura r-risposta tingħata lilu privatament. Jekk irid jista' jmur sat-taxpayer service u jkun jista' jinqeda minn hemmhekk.
GOZO CHANNEL – COMPLIMENTARY TICKETS

30607. L-ONOR. CARMELO ABELA  staqsa lill-Ministru għat-Trasport u Komunikazzjoni: Jista' l-Ministru jgħid jekk il-Gozo Channel toħroġ u tagħtix complimentary tickets għall-vapur ta' Għawdex? Jekk iva, kemm tqassmu fis-sena 2000 u fis-sena 2001 u lil min? X'kriterji jintużaw biex dawn jitqassmu?
ONOR. ĊENSU GALEA:  Nitlob lill-Onor. Interpellant jagħmel il-mistoqsija tiegħu lill-Ministru konċernat.
MALTACOM

30608. L-ONOR. ANTON REFALO  staqsa lill-Ministru għas-Servizzi Ekonomiċi: B'refereza għall-mistoqsija parlamentari nru. 30422 u r-risposta mogħtija fit-12 ta' Diċembru 2001, peress li l-abbonat tas-servizz tat-telefone bin-numru 552235 f'Għawdex, għadu sal-llum bla linja tat-telefone, jistgħu jittieħdu passi rimedjali?
ONOR. JOSEF BONNICI:  Jiena nfurmat li l-abbonat ingħata s-servizz komplut fis-26 ta' Diċembru li għadda wara li kellhom jinbidlu kilometri sħaħ ta' cable li kellu ħsarat kbar, kemm minħabba li kien intlaqat minn kuntrattur kif ukoll minħabba l-fatt li tali cable kien għaddej mill-ħamrija.
AIRMALTA - NEFQA

30609. L-ONOR. SILVIO PARNIS  staqsa lill-Ministru għas-Servizzi Ekonomiċi: Jista' l-Ministru jgħid kemm nefqet flus fi sponsorships l-Airmalta u lill min ingħataw?
 ONOR. JOSEF BONNICI:  Peress li l-Air Malta hija kumpanija kummerċjali u l-mistoqsija wkoll hija ta' l-istess natura, ma nħossx li jkun prudenti u fl-interess ta' l-istess azjenda li nagħti d-dettalji mitluba.
NGO - STATISTIĊI

30611. L-ONOR. CARMELO ABELA  staqsa lill-Viċi Prim Ministru u Ministru għall-Politika Soċjali: Jista' l-Ministru jwieġeb PQ 30415?
  ONOR. LAWRENCE GONZI:  Nassumi li l-Onor. Interpellant qed jirreferi għal News Release mill-Uffiċċju Nazzjonali ta' l-Istatistika li ġġib id-data ta' l-4 ta' Diċembru 2001, dwar Non-Governmnent Organisations (NGOs) Serving Children and Young Persons.

Nixtieq niġbed l-attenzjoni ta' l-Onor. Interpellant li s-somma kkwotata minnu tirrappreżenta spejjeż li kellhom dawk l-NGOs li ġew surveyed u mhux dħul jew għotjiet li rċevew.  L-NGOs li bbenefikaw minn għotja finanzjarja fis-sena 2000, mill-flus allokati taħt il-vot tal-Ministeru għall-Politika Soċjali għal dan l-iskop, u l-ammonti rispettivi li rċevew dawn NGOs, huma kif jidhru fit-Tabella li qed inpoġġi fuq il-Mejda tal-Kamra.
ŻEJTUN - KONTROLL TAT-TRAFFIKU

30612. L-ONOR. CARMELO ABELA  staqsa lill-Ministru għat-Trasport u Komunikazzjoni: B'referenza għall-mistoqsija parlamentari nru. 29742, filwaqt li nirringrazzja lill-Ministru li xi passi ġew meħuda, jista' l-Bord għall-Kontroll tat-Traffiku jara jekk ċertu parking li qed isir fl-istess triq hux qed joħloq xi periklu għax xi residenti meta jkunu għaddejjin karozzi oħra minn quddiem id-dar tagħhom?
 ONOR. ĊENSU GALEA:  Jien infurmat li l-Bord għall-Kontroll tat-Traffiku flimkien mall-Kunsill Lokali taż-Żejtun qed jieħdu l-passi meħtieġa biex jekk hemm xi parking li qed joħloq periklu fit-triq imsemmija mill-Onor. Interpellant, dan jiġi regolat.
BERĠA TAŻ-ŻEJTUN

30613. L-ONOR. MARIO GALEA  staqsa lill-Ministru tas-Saħħa: Jista' l-Ministru jinvestiga ilment li wasal għandi minn nies li jużaw il-berġa taż-Żejtun li dawn qed ikollhom jistennew barra  ġol-bitħa għax-xita u l-bard? Possibli d-Diviżjoni tas-Saħħa tinvestiga dan l-ilment u tapprova tirrimedja is-sitwazzjoni?
 ONOR. LOUIS DEGUARA:  Infurmat li l-Berġa taż-Żejtun bħal issa tinstab fi stat avvanzat ta` rinovazzjoni.  Minħabba f'hekk in-nies qed ikollhom jużaw il-kurutur ġewwa l-Għassa tal-Pulizija bħala waiting area.  Nies li joħorġu jistennew barra fil-bitħa ta` l-Għassa jagħmlu hekk volontarjament.
SKEJJEL - TRASPORT

30614. L-ONOR. MARIO GALEA  staqsa lill-Ministru ta' l-Edukazzjoni: B'referenza għall-mistoqsija parlamentari nru. 30103, jista' l-Ministru jerġa jintervjeni fil-każ għax minkejja dak li qal l-Onor. Ministru fit-tweġiba tiegħu is-sitwazzjoni għadha l-istess u l-van għadu jwaqqaf it-tfal fil-main road, jiġifieri fi Triq San Pietru, Kirkop u mhux ħdejn il-Knisja kif inhu suppost u miftiehem? Jista' jara li jittieħdu passi biex dan l-abbuż jieqaf jew jittieħdu passi kontra dan ix-xuffier?
  ONOR. LOUIS GALEA:  Informat li x-xufier filgħodu kien jgħaddi minn ħdejn il-Knisja, u hekk baqa' jagħmel.  Wara nofs in-nhar, billi l-iskola sekondarja ta' San Franġisk tispiċċa fis-2.00pm, ix-xufier sab diffikulta` jgħaddi minn fejn il-Knisja għaliex fil-viċinanza hemm l-iskola primarja ta' Ħal-Kirkop.  Din l-iskola tispiċċa fis-2.30pm u t-triq tkun magħluqa għat-traffiku waqt il-ħruġ tat-tfal.

B'danakollu tlabt l-Uffiċċjal inkarigat mit-trasport fid-Diviżjoni ta' l-Edukazzjoni sabiex jekk jista' jkun ix-xufier jibqa' dieħel bl-istudenti sal-Knisja imbagħad jikser għal Triq San Pietru minn fejn jibqa' sejjer iż-Żurrieq.
AIR MALTA - SPONSORSHIP

30615. L-ONOR. SILVIO PARNIS  staqsa lill-Ministru għas-Servizzi Ekonomiċi: Jista' l-Ministru jgħid kemm ġie jiswa l-isponsorship li tat l-Air Malta sabiex sar il-festival ħaddiem tas-sena?
ONOR. JOSEF BONNICI:  Nirreferi lill-Onorevoli Interpellant għat-tweġiba li tajt għall-mistoqsija nru. 30609 waqt din l-istess Seduta.
ŻEJTUN - TRIQ TONI ZAHRA

30616. L-ONOR. CARMELO ABELA  staqsa lill-Ministru għall-Ambjent: B'referenza għall-mistoqsija parlamentari nru. 30433, minħabba li l-kuntrattur ġie mqabbad mid-dipartiment stess, jaħsibx li hija r-responsabilta' tal-kuntratt innifsu li jieħu ħsieb li jagħmel ix-xogħol mill-bidu sa l-aħħar?
  ONOR. FRANCIS ZAMMIT DIMECH:  Ninsab infurmat li t-terrapien li qiegħed jirreferi għalih l-Onorevoli Interpellant kien jinsab fit-triq qabel ma nbeda x-xogħol tad-drenaġġ. Saħansitra, biex seta' jsir ix-xogħol tal-main tad-drenaġġ, il-kuntrattur kellu jneħħi parti sostanzjali minnu. Għaldaqstant, mhix ir-responsabbilta' ta' dan id-dipartiment u lanqas ta' dan il-kuntrattur li jitneħħa dan il-materjal imsemmi.
CHILDREN'S ALLOWANCE

30619. L-ONOR. JOSEPH CUSCHIERI  staqsa lill-Viċi Prim Ministru u Ministru għall-Politika Soċjali: Jista' l-Ministru jgħid x'inhi r-raġuni li applikazzjoni għaċ-Children Allowance ta' persuna li d-dettalji tagħha qiegħed tagħha qiegħed nibgħat separatament għadha m'ġietx ipproċessata minkejja li ilha preżentata aktar min tlett xhur?
  ONOR. LAWRENCE GONZI:  Ninforma lill-Onor. Interpellant li l-persuna ndikata minnu ġiet infurmata bil-każ tagħha.
ĊIMITERJU TAL-ADDOLORATA

30620. L-ONOR. JOSEPH CUSCHIERI  staqsa lill-Ministru tas-Saħħa: Jista' l-Ministru jgħid kemm hemm opqbra vakanti fiċ-Ċimiterju tal-Addolorata? Kemm hemm applikazjonijiet pendenti għal xiri ta' oqbra fiċ-Ċimiterja tal-Addolorata? Xi proċedura tintuża biex dawn l-oqbra jinxtraw? Kif jintgħażlu dawk li lilhom jiġu allokati b'xiri l-oqbra? Hemm il-ħsieb li jiġi estiż iċ-ċimiterju tal-Addolorata b'bini ta' oqbra ġodda? Jekk fl-affermativ, meta huwa maħsub li dan isir?
 ONOR. LOUIS DEGUARA:  Infurmat li fiċ-Ċimiterju ta` l-Addolorata preżentament m'hemmx oqbra/siti għal oqbra, għal bejgħ.  Numru ta` applikazzjonijiet pendenti għal xiri ta` oqbra fl-istess ċimiterju issa laħaq l-1912 l-applikazzjoni.  Il-proċedura li tintuża biex oqbra jinxtraw ilha bla mittiefsa għal ħafna snin.  Kull applikazzjoni tiġi l-ewwel reġistrata, ġo reġistru fejn jiġu enumerati.  Meta jkun hemm oqbra ġodda għal bejgħ jew xi oqbra oħra vakanti dawn jiġu allokati skont tali lista.  L-applikant ikkonċernat jiġi nformat b'dan,  b'ittra uffiċjali.  Is-sit allokat jiġi ndikat lill-applikant b'numru.  Wara jsir il-kuntratt neċessarju min-nutar tal-Gvern.

Dwar l-aħħar parti tal-mistoqsija ninforma li d-Dipartiment qiegħed fil-proċess biex jagħmel applikazzjoni mal-Planning Authority biex jiġi estiż iċ-Ċimiterju ta` l-Addolorata.
MALTACOM – ABBUŻI TELEFONIĊI

30621. L-ONOR. MICHAEL ASCIAK  staqsa lill-Ministru għat-Trasport u Komunikazzjoni: Jista' l-Ministru jgħid jekk abbużi telefoniċi ripetuti fuq in-numri li qed nibgħat separatament humiex jiġu investigati mill-Maltacom?
 ONOR. ĊENSU GALEA:  Nitlob lill-Onor. Interpellant jagħmel il-mistoqsija tiegħu lill-Ministru konċernat
SLUM CLEARANCE

30622. L-ONOR. CHRIS AGIUS  staqsa lill-Ministru ta' l-Intern: Jista' l-Ministru jgħid meta u x'kumpens ser jingħata l-persuna li d-dettalji tagħha qed jintbagħtu separatament, tal-ħanut li kellu u twaqqa' fil-proġett ta' slum clearance? 
ONOR. TONIO BORG:  Ninsab infurmat illi l-persuna li d-dettalji tagħha intbagħtu separatament ma bagħtitx id-dokumenti meħtieġa lid-Dipartiment ta` l-Artijiet biex isiru r-riċerki neċessarji biex jiġu stabbilit li hu s-sid tal-proprjeta` in kwistjoni.
PLANNING AUTHORITY – ANTENNA TAT-TELEKOMUNIKAZZJONI

30623. L-ONOR. CHRIS AGIUS  staqsa lill-Ministru ta' l-Intern: Jista' l-Ministru jgħid jekk l-Awtorita' ta' l-Ippjanar tatx kas tal-fatt li l-area fejn twaħħlet antenna tat-telekomunikazzjoni (ċioe fi 199, Triq iż-Żewġ Mini, Senglea) hija post dens ta' abitazzjoni, ta' l-oppożizzjoni tar-residenti għat-twaħħil ta' din l-istess antenna, kif wkoll ta' l-effett ħażin għas-saħħa u għall-ambjent li tista' tħalli din l-antenna
  ONOR. TONIO BORG:  Ninsab infurmat illi l-permess għall-applikazzjoni PA 6739/00, għat-twaħħil ta` telecommunication antennae fuq 199 Triq iż-Żewġ Mini, Isla, inħareġ fis-26 ta` Marzu 2001.  Rigward periklu, l-Awtorita` ta` l-Ippjanar ġiet infurmata, permezz ta` ittra datata 17 t`Awissu 2000 mid-Dipartiment tas-Saħħa, li l-mobile phone base stations ma jikkawżawx periklu għas-saħħa sakemm jiġu osservati gwidi internazzjonali għall-installazzjoni ta` dan it-tip t`apparat.
TELEVIZJONI - RECEPTION ĦAŻINA

30624. L-ONOR. CHRIS AGIUS  staqsa lill-Ministru għat-Trasport u Komunikazzjoni: Jista' l-Ministru jara x'inhi r-raġuni għaliex residenti fl-area madwar Triq iż-Żewġ Mini Senglea, qed jilmentaw b'reception ħażin tal-TV, u qed jarbtu dan ma twaħħil ta' antenna tat-telekomunikazzjoni? Jista' jara li dan l-inkonvenjent jitneħħa mmedjatament?
  ONOR. ĊENSU GALEA:  Jien infurmat li mill-investigazzjonijiet li saru mid-Dipartriment tat-Telegrafija mingħajr Fili fl-inħawi msemmija, jirriżulta li l-interferenza qed tiġi kkawżata minn overload fil-boosters li joperaw barra mill-frekwenzi tat-trasmissjoni tat-TV għal ġewwa l-frekwenzi tat-trasmissjoni tal-GSM.  Minn testijiet li saru fuq l-istazzjon tal-GSM fil-viċinanza, jirriżulta li dan qed jopera skond ir-regolamenti.

Għaldaqstant id-Dipartiment tat-Telegrafija mingħajr Fili bagħat ittri lill-kumpanija li topera l-istazzjon tal-GSM fid-29 ta' Settembru u t-3 ta' Diċembru 2001 u għarrafha b'din il-problema.  Minkejja li jirriżulta li l-istallazzjonijiet tal-GSM qed joperaw skond ir-regolamenti, bħala sinjal ta' rieda tajba din il-kumpanija qed toffri li tgħin biex dawn il-problemi jiġu rimedjati mingħajr ebda preġudizzju u fuq bażi ex-gratia.
TELECOMMUNCATION ANTENNA

30625. L-ONOR. CHRIS AGIUS  staqsa lill-Ministru ta' l-Intern: Peress li l-Kunsill Lokali Senglea oggezzjona għat-twaħħil ta' telecommunication antenna fi Triq iż-Żewġ Mini Senglea, u peress li fid-deċiżjoni tagħha l-Awtorita' ta' l-Ippjanar ma tatx kas ta' din l-oggezzjoni magħmula mill-Gvern Lokali tal-Isla, u allura ħarġet il-permess, jista' l-Ministru jgħid jekk l-Awtorita' ta' l-Ippjanar għandhiex tagħti widen lill-kelma tar-residenti riflessa f'petizzjoni ta' aktar minn 200 firma u din l-antenna titneħħa minn fejn hi u b'hekk isserraħ ras ir-residenti?
ONOR. TONIO BORG:  Nirreferi lill-Onor. Interpellant għat-tweġibiet li jien tajt għall-Mistoqsijiet Parlamentari Nru. 30623 u Nru. 30627 f`din l-istess seduta.
KUNSILL LOKALI - OĠĠEZZJONIJIET

30626. L-ONOR. CHRIS AGIUS  staqsa lill-Ministru tal-Ġustizzja u Gvern Lokali: Jista' l-Ministru jgħid x'inhi r-raġuni għaliex oggezzjonijiet minn kunsilli Lokali fil-lokal tagħhom mhux dejjem jingħataw widen? Il-kunsilli lokali huma kkalkulati fuq proġetti li jista' jkollhom ħsara fuq saħħet ir-residenti tagħhom jew fuq l-ambjent? X'saħħa għandhom il-Kunsill Lokali quddiem kumpaniji b'saħħithom?
ONOR. AUSTIN GATT:  Ma nafx għal liema oġġezzjonijiet qed jirreferi gġalihom l-Onorevoli Interpellant.

Skond l-Att dwar il-Kunsilli Lokali Kap. 363 u Artikolu 33 (1) (i) il-funzjonijiet ta` kull Kunsill Lokali jkunu "li jagħti parir lil, u meta dan ikun japplika, li jkun ikkonsultat minn kull awtorita` li jkollha is-setgħa li tieħu xi deċizjonijiet li direttament jew indirettament jolqtu l-Kunsill u lir-residenti li jkun responsabbli għalihom".  Il-liġi tapplika għal kulħadd.
PLANNING AUTHORITY - OĠĠEZZJONI

30627. L-ONOR. CHRIS AGIUS  staqsa lill-Ministru ta' l-Intern: Jista' l-Ministru jgħid jekk l-Awtorita' tal-Ippjanar taħsibx li l-Kunsilli Lokali għandhom ikollhom xi poteri (u allura t-talbiet tagħhom milqugħa) quddiem dak li jsir fil-lokal tagħhom? Jista' l-Ministru jgħid jekk l-oggezzjoni tal-Kunsill Lokali, Senglea ġietx diskussa għall-applikazzjoni PA 006739/00? Jista' l-Ministru ipoġġi fuq il-Mejda tal-Kamra l-eżistu ta' din id-deċiżjoni?
 ONOR. TONIO BORG:  Filwaqt li nirreferi lill-Onor. Interpellant għat-Tweġiba li jien tajt għall-Mistoqsija Parlamentari Nru. 30623 f`din l-istess Seduta, ninsab infurmat illi l-ittra ta` oġġezzjoni mill-Kunsill waslet għand l-Awtorita` fit-8 ta` Frar, 2001, mentri l-perijodu li fih setgħu jintħaqgħu l-oġġezzjonijiet kien skada fl-4 ta` Frar 2001.  L-ittra tal-Kunsill tpoġġiet fil-file ta` l-applikazzjoni, u l-permess inħareġ fis-26 ta` Marzu 2001.

Infurmat ukoll illi l-kopja tal-petizzjoni mir-residenti kontra l-istallazzjoni ta` l-apparat waslet għand l-Awtorita` aktar minn sitt xhur wara minn meta nħareġ il-permess.
INCREMENT - MIŻURI DIXXIPLINARI

30669. L-ONOR. CHARLES MANGION  staqsa lill-Prim Ministru: Jista' l-Prim Ministru jwieġeb il-mistoqsija parlamentari nru. 30007?
 ONOR. EDDIE FENECH ADAMI:  Nirreferi lill-Onorevoli Interpellant għat-tweġiba li tajt għall-mistoqsija parlamentari numru 30014 f’Seduta 653, fit-30 ta’ Novembru, 2001.
ŻURRIEQ - TRIQ CARMELO CARUANA

30673. L-ONOR. JOSEPH M. SAMMUT  staqsa lill-Ministru għas-Servizzi Ekonomiċi: Jista' l-Ministru jara x'possibilita hemm li teħel bozza fi Triq Carmelo Caruana fiż-Żurrieq?
  ONOR. JOSEF BONNICI:  Ninsab infurmat li minn investigazzjoni li saret minnn ħaddiema tal-Korporazzjoni Enemalta, jirriżulta li fit-triq imsemmija hemm dawl adekwat.
HOUSING - KERA

30684. L-ONOR. MARIO GALEA  staqsa lill-Viċi Prim Ministru u Ministru għall-Politika Soċjali: Jista' l-Ministru jgħid għalfejn il-persuna li d-dettalji tagħha qed nagħti under separte cover tħalliet fil-post indikat minkejja li ilha ma tħallas kera kważi ħames snin u minkejja li s-sid mar diversi drabi jiġbed l-attenzjoni tal-housing dwar dan? Issa li l-post m'għadux rekwiżiżżjonat x'inhi l-pożizzjoni tas-sid li ilu ma jirċievi kera għal dawn l-aħħar 5 snin? La darba l-inkwilin kisser il-kundizzjonijiet tal-kirja u billi l-housing ilhom aktar minn tlett snin jafu f'dan, x'passi qed jieħu jew se jieħu l-Housing Dept.
 ONOR. LAWRENCE GONZI:  Jien infurmat illi r-rekwiżizzjoni tneħħiet biex is-sid tkun tista tipproċedi hi b'att gudizzjarju għal ġbir tal-kera, peress li l-inkwilina kienet rikonoxxuta u sal-1999 ħallset il-kera lis-sid.
TECHNICAL OFFICERS

30685. L-ONOR. MARIO GALEA  staqsa lill-Ministru għall-Ambjent: Jista' l-Ministru jgħid jekk il-vacancies għal Technical Officers imtlewx? Kemm applikaw u kemm kien hemm vakanzi?
  ONOR. FRANCIS ZAMMIT DIMECH:  Ninsab infurmat li l-postijiet vakanti għal Technical Officers huwa 85. Bħalissa qiegħed għaddej ix-xogħol biex jimtlew 55 post.

Għal applikazzjonijiet li ħarġu s'issa applikaw 53 impjegat, li minnhom ġew approvati tnejn
WIED IL-GĦAJN - TRIQ L-IMRIEKEB

30694. L-ONOR. MARIO GALEA  staqsa lill-Ministru għat-Trasport u Komunikazzjoni: Jista' l-Ministru permezz tar-Roads Dept jgħid jekk hemmx il-ħsieb li ssir Triq l-Imriekeb, Wied il-Għajn billi din għadha imħarbta minkejja li llum inbniet kollha w hemm għadd ta' familji joqgħodu fiha?
  ONOR. ĊENSU GALEA:  Jien infurmat li bħalissa hemm diversi tenders li ħarġu biex isir asfalt ta' toroq f'Wied il-Għajn u li qegħdin għall-aġġudikazzjoni.

It-triq imsemmija mill-Onor. Interpellant ser tkun inkluża ma' toroq oħra li ser joħorġu tenders għalihom aktar 'il quddiem.
PROĠETTI SPORTIVI - LOGĦOB TAL-PAJJIŻI Ż-ŻGĦAR

30733. L-ONOR. CARMELO ABELA  staqsa lill-Ministru ta' l-Edukazzjoni: Jista' l-Ministru jgħid liema huma dawk il-proġetti sportivi li hemm il-ħsieb li se jsiru għall-loghob tal-pajjiżi ż-żgħar fl-2003 u li s'issa ma ingħatawx bidu għalihom?

Meta hemm il-ħsieb li se jinbeda kull proġett? F'liema stadju jinstab l-ippjanar għal kull proġett?
  ONOR. LOUIS GALEA:  Informat li l-proġetti sportivi li hemm il-ħsieb li se jsiru għal-logħob tal-pajjiżi ż-żgħar fl-2003 kollha nbdew.
TRACK TAL-MARSA - PROĠETT

30734. L-ONOR. CARMELO ABELA  staqsa lill-Ministru ta' l-Edukazzjoni: Jista' l-Ministru jgħid meta se jinbidel it-track tal-Marsa għall-logħob tal-pajjiżi ż-żgħar tas-sena d-dieħla? Meta se jinqala'? Ħarġu xi offerti biex dan it-track jitqiegħed mill-ġdid? Kemm se jiswa? Kemm se jdum ix-xogħol biex isir?
  ONOR. LOUIS GALEA:  Informat li x-xogħol biex jinbidel il-wiċċ tat-track tal-Marsa hu mistenni jsir f'Awissu.  Id-Dipartiment ħareġ sejħa għall-offerti biex isir dan ix-xogħol.  L-istima tat-tender kienet Lm108,000.  B'kollox intefgħu tmien offerti li għadhom qed jiġu aġġudikati.  Ix-xogħol huwa mistenni jdum bejn erba' u sitt ġimgħat.
TA' FARSINA - NUGRUFUN FL-ARJA

30794. L-ONOR. MARIE LOUISE COLEIRO  staqsiet lill-Ministru għall-Ambjent: B'riferenza għall-mistoqsija parlamentari nru. 22787, dwar nugrufun fl-arja f'Ta' Farsina u l-madwar, jista' l-Ministru jgħid x'irriżulta mill-investigazzjonijiet li l-Ministru stess indika li kellhom  isiru fuq struzzjonijiet tiegħu fit-tweġiba? Jista' jgħid x'passi konkreti  ittieħdu s'issa biex tingħeleb din il-problema serja?
 ONOR. FRANCIS ZAMMIT DIMECH:  Ninsab infurmat illi saru spezzjonijiet dwar il-każ minn uffiċjali fid-Dipartiment għall-Ħarsien ta' l-Ambjent f'Jannar 2001. Minn dawn l-ispezzjonijiet irriżulta li laundry fil-viċin kellha xi problemi b'konsenja ta' fuel ta' kwalita' baxxa. Dan kien irriżulta fi ħruġ għal xi żmien ta' duħħan b'mod eċċessiv. Minn dak in-nhar l-ebda lment relatat ma' dan il-każ ma wasal għand id-Dipartiment. Għalhekk filwaqt li d-Dipartiment jibqa' jimmoniterja l-area, id-Dipartiment qed jikkonsidra dan il-każ magħluq.
MEKKEK BAR - LIGHTS

30807. L-ONOR. MICHAEL ASCIAK  staqsa lill-Ministru għat-Trasport u Komunikazzjoni: Jista' l-Ministru jgħid jekk hemmx xi ħsieb li f'tal-Balal ħdejn il-Mekkek Bar isiru xi forma ta' lights biex jirregolaw it-traffiku f'salib it-toroq?
 ONOR. ĊENSU GALEA:  Jien infurmat li d-Dipartiment tat-Toroq qed jipproponi bidliet fl-arranġamenti tat-traffiku f'din il-lokalita' u fil-fatt għadu kif ingħata kuntratt biex dan il-proġett ikun jista' jitwettaq.
FGURA - TRIQ LOUISE SCHICKLUNA

30808. L-ONOR. RITA LAW  staqsiet lill-Ministru għat-Trasport u Komunikazzjoni: Jista' l-Ministru jgħid jekk il-ħsarat li hemm taħt l-art fi Triq San Ġwann, St Elia kantuniera ma' Triq Louise Schickluna, Fgura hiex fil-pjan għall din is-sena 2002?
  ONOR. ĊENSU GALEA:  Tajt struzzjonijiet lid-Dipartiment tat-Toroq biex jispezjona l-lokalita' indikata mill-Onor. Interpellant.
FGURA - DRENAĠĠ

30809. L-ONOR. RITA LAW  staqsiet lill-Ministru għall-Ambjent: Jista' l-Ministru jgħid jekk it-tiswija tad-drenaġġ ta' Triq St. Thomas Street, kantuniera ma' Liedna Street, Fgura hiex fil-pjan għall din is-sena 2002?
ONOR. FRANCIS ZAMMIT DIMECH:  Ninsab infurmat li ma jirriżultax li hemm xi ħsara fis-sistema tad-drenaġġ fil-post imsemmi.
MCAST - STIPENDJU

30810. L-ONOR. RITA LAW  staqsiet lill-Ministru ta' l-Edukazzjoni: Jista' l-Ministru jgħid meta l-istudenti tal-MCAST Targa Cap 3rd year se jieħdu l-istipendju ta' Novembru u Diċembru 2001?
 ONOR. LOUIS GALEA:  Informat li l-istudenti tal-korsijiet tal-Ġojjellerija u tad-Disinn Grafiku huma mistennija li jieħdu  l-manteniment lejn l-aħħar ta' Jannar 2002.
KUMMISSJONANT TAL-FUNERALI

30811. L-ONOR. RITA LAW  staqsiet lill-Ministru tas-Saħħa: Jista' l-Ministru jgħid kif kummissjonant tal-funerali partikolari qed ikun fis-swali ta' l-isptar San Luqa meta persuna tkun ġiet nieqsa? Kif dan il-kummissjonant tal-funerali qed ikun infurmat qabel kulħadd?
  ONOR. LOUIS DEGUARA:  Infurmat illi l-pulizija lestiet l-investigazzjonijiet tagħha wara li ġewwa din il-kamra kienet tpoġġiet petizzjoni f'Ġunju ta` 2001.  Ser jittieħdu passi dixxiplinarji kontra dawk li nstabu ħatja.
FGURA - TRIQ SAN XMUN

30812. L-ONOR. RITA LAW  staqsiet lill-Ministru għat-Trasport u Komunikazzjoni: Jista' l-Ministru jgħid meta l-parti minn Triq San Xmun (kantuniera ma' Triq id-Dejma) fil-Fgura ser titwessa' meta m'hemmx bżonn ta' esproprjazzjoni u qed toffri periklu kbir kemm għas-sewwieqa kif ukoll għall-pedestrians?
  ONOR. ĊENSU GALEA:  Jien infurmat li d-Dipartiment tat-Toroq qiegħed jikkorispondi ma' l-Uffiċċju Konġunt biex l-art meħtieġa tgħaddi għand id-Dipartiment sabiex it-twessiegħ imsemmi jkun jista' jsir.
SPTAR SAN LUQA – MEWT TA’ PAZJENTA

30819. L-ONOR. ANGELO FARRUGIA  staqsa lill-Ministru tas-Saħħa: Jista' l-Ministru jara u jinvestiga il-kontentut tal-preżenti ittra wara l-mewt ta' Ġużeppa Borg li mietet fl-isptar San Luqa f'Ġunju 2001 u jirrelata dwar dan mil-aktar fis?
 ONOR. LOUIS DEGUARA: L-ilmenti mressqa fl-ittra msemmija mill-Onorevoli Interpellant kienu ġew investigati mill-Awtoritajiet tal-Isptar San Luqa f' Lulju 2001.  It-tifla tas-Sinjura Borg ġiet infurmata verbalment li mill-investigazzjonijiet li kienu saru ma rriżultax li kien hemm xi nuqqas fil-kura mogħtija lill-persuna konċernata.

Is-Sinjura Borg mietet f'inqas minn 24 siegħa minn meta ġiet rikoverata fl-isptar.  Waqt li r-regolamenti tal-isptar jirrikjedu li kellha ssir awtopsja biex tiġi stabbilita l-kawża tal-mewt, l-awtopsja ma saritx għar-raġuni li nħareġ ċertifikat tal-mewt mit-tabib kuranti tas-Sinjura Borg li, inċidentalment, kienet in-nanna tiegħu.

